
ᓈᓴᐅᑎᓕᒃ 12 
 

ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᓐᓄᑦ (ᐱᔪᓐᓇᐅᑎᖏᓐᓄᑦ) ᐱᖁᔭᖅ 
 
ᐃᒪᐃᒻᒪᑦ ᓈᒻᒪᓐᓂᖓ ᐊᓯᕈᐃᓇᓂᓗ ᑲᓇᑕᐅᑉ ᓄᓇᕐᔪᐊᓕᒫᒥ ᐱᓕᕆᐊᕆᓇᓱᐊᖅᑕᖏᓐᓂᒃ 
ᐃᓕᓴᕆᔭᐅᖁᓪᓗᒋᑦ ᐊᒻᒪᓗ ᐊᔾᔨᐅᙱᑦᑐᒥᑦ ᐱᖁᔭᐅᑉ ᐃᓗᐊᓂ ᐱᓯᒪᔪᓂᒃ ᐱᑕᖃᖁᓪᓗᒍ 
ᐃᓄᐃᑦ ᐃᓕᖅᑯᓯᖏᓐᓃᓐᖔᖅᓯᒪᔪᓂᒃ ᐱᒻᒪᕆᐅᑎᑕᖏᓐᓂᓪᓗ ᑐᙵᕕᒋᓪᓗᒋᑦ ᐃᓄᐃᑦ 
ᐃᓅᓯᖏᑕ ᐱᔾᔪᓯᖏᑦ; 
 
ᐃᒪᐃᒻᒪᑦ ᐃᓕᓴᕆᔭᐅᖁᓪᓗᒋᑦ ᐃᓗᒥᑕᐅᔪᑦ ᐱᐅᔪᐊᓘᓂᖏᓐᓂᒃ ᐊᔾᔨᒌᑎᑕᐅᓂᖏᓪᓗ 
ᐊᔾᔨᐅᖏᑦᑑᖁᓇᒋᑦ ᒪᑭᒪᔾᔪᑎᖏᑦ (ᐱᔪᓐᓇᐅᑎᖏᑦ) ᑭᒃᑯᑐᐃᓐᓇᓕᒫᑦ ᑐᙵᕕᖃᕐᓂᖏᑦ 
ᐃᓱᒪᖅᓱᕐᓂᕐᒥᒃ, ᓈᒻᒪᑦᑐᒥᒃ ᐱᓕᕆᒋᐊᖃᕐᓂᕐᒥᒃ, ᐊᒻᒪᓗ ᓴᐃᒪᓂᖅᑕᖃᕆᐊᖃᕐᓂᖓᓂᒃ 
ᓄᓇᕐᔪᐊᖅ ᑕᒪᓐᓇᓗ ᒪᓕᑐᐃᓐᓇᑦᓯᐊᖅᑐᓂ ᓄᓇᕐᔪᐊᕐᒥᐅᓕᒫᓄᑦ ᐱᒻᒪᕆᐊᓘᓪᓗᓂ 
ᐅᖃᖅᑕᐅᓚᐅᖅᓯᒪᓂᖓᓂᒃ ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᑦ (ᐱᔪᓐᓇᐅᑎᖏᑦ) 
ᐱᒻᒪᕆᐅᑎᑕᐅᓂᖏᓐᓂᒃ ᐅᖃᖅᑕᐅᓯᒪᓪᓗᓂᓗ ᑲᑐᔾᔨᖃᑎᒌᖏᓐᓄᑦ ᓄᓇᕐᔪᐊᕐᒥᐅᑦ; 
 
ᐊᒻᒪᓗ ᐃᒪᐃᒻᒪᑦ ᑭᒃᑯᑐᐃᓐᓇᓕᒫᑦ ᒪᑭᒪᔾᔪᑎᖏᑦ (ᐱᔪᓐᓇᐅᑎᖏᒃ) ᓴᐳᑎᔭᐅᔭᕆᐊᖃᕐᒪᑕ 
ᐱᖁᔭᓕᐊᖑᓯᒪᔪᓄᑦ; 
 
ᑲᒥᓯᓇᒋᔭᐅᔪᖅ ᓄᓇᕗᒻᒧᑦ, ᑖᒃᑯᐊ ᐱᖃᑕᐅᓪᓗᑎᒃ ᐅᖃᐅᔾᔨᒋᐊᕈᑎᖏᑦ, ᐊᖏᕐᓯᒪᓂᖏᓪᓗ 
ᒪᓕᒐᓕᐅᖅᑏᑦ ᑲᑎᒪᔨᖏᑦ, ᐱᖁᔭᓐᖑᖅᑎᑦᓯᕗᑦ ᐅᑯᓂᖓ: 
 

ᐊᒡᒍᖅᓯᒪᓂᖅ 1 
 

ᑐᑭᖏᑦ ᐊᑐᖅᑕᐅᓂᖏᓪᓗ 
ᑐᑭᖏᑦ 
1. ᐅᕙᓂ ᐱᖁᔭᕐᒥ, 
 
“ᑎᑎᕋᖅᑎᒋᔭᐅᔪᖅ” ᑐᑭᖃᖅᑐᖅ ᑎᑎᕋᖅᑎᒋᔭᐅᔪᖅ ᓄᓇᕗᒻᒥ ᐃᖅᑲᖅᑐᐃᔨᓕᕆᔨᒃᑯᓐᓄᑦ, 
ᑎᒃᑯᐊᖅᑕᐅᓯᒪᓪᓗᓂ ᒪᓕᑦᑐᒍ ᐃᓗᐊᓃᑦᑐᖅ ᓈᓴᐅᑎᓕᒃ 61 ᑕᕝᕙᓂ ᐃᖅᑲᖅᑐᐃᕕᓕᕆᓂᕐᒧᑦ 
ᐱᖁᔭᖓᓂ; (Clerk) 
 
“ᐃᖅᑲᖅᑐᐃᕕᒃ” ᑐᑭᖃᖅᑐᖅ ᓄᓇᕗᒻᒥ ᐃᖅᑲᖅᑐᐃᔨᓕᕆᔨᒃᑯᓐᓂᑦ ᐋᖅᑭᑦᑕᐅᔪᖅ ᑖᑦᓱᒧᖓ 
ᐃᓗᐊᓃᑦᑐᒧᑦ ᓈᓴᐅᑎᓕᒃ 31(1) ᑕᕝᕙᓂ ᓄᓇᕗᑦ ᐱᖁᔭᖓᓂ; (court) 
 
“ᐃᓕᖅᑯᓯᖅᓱᖏᑦᑐᖅ” ᑐᑭᖃᖅᑐᖅ ᓇᓪᓕᐊᓐᓂᑐᐃᓐᓇᖅ ᐊᑐᓚᐅᖅᓯᒪᔪᒥ, ᐊᑐᖅᑕᐅᔪᒥ 
ᐅᕙᓘᓐᓃᑦ ᑕᐃᒪᐃᓐᓇᓱᕆᔭᐅᒍᓂ ᐃᓱᒪᒥᒍᑦ ᑎᒥᒥᒍᓪᓘᓐᓃᑦ ᐱᒡᒐᕈᑎᖃᕐᓂᖓ ᐱᖃᓯᐅᑎᓪᓗᒍ 
ᐊᓯᔾᔨᖅᑕᐅᓯᒪᓂᖓ ᐊᒻᒪᓗ ᐊᑐᖅᓯᒪᒍᓂ ᐅᕙᓘᓐᓃᑦ ᐊᑐᕈᓂ ᐊᔪᓕᖅᓯᒪᓗᓂ ᐃᒥᐊᓗᒻᒥᒃ 
ᐅᕙᓘᓐᓃᑦ ᐋᖓᔮᕐᓇᖅᑐᒥᒃ; (disability) 

“ᕿᓈᖃᕐᓂᖅ” ᐱᖃᑕᐅᓪᓗᑎᒃ ᐃᓕᖅᑯᓯᕆᔭᐅᔪᑦ ᐅᖃᖅᑕᐅᓯᒪᓂᖏᑦ ᓇᓗᓇᐃᔭᖅᑕᐅᓯᒪᔪᑦ 
ᐅᑯᓇᓂ ᓈᓴᐅᑎᓖᑦ 7(6), 9(1), 10(1), 11(1), 12(1), 13(1) ᐊᒻᒪᓗ 14 ᐊᒻᒪᓗ 15: 
(discrimination) 
 
“ᐃᖅᑲᓇᐃᔭᕐᓂᖅ” ᐱᖃᑕᐅᓪᓗᓂ ᐃᖅᑲᓇᐃᔭᖅᑐᖅ ᐊᑭᓕᖅᓱᖅᑕᐅᓪᓗᓂ ᐅᕝᕙᓘᓐᓃᑦ 
ᐊᑭᓕᖅᓱᖅᑕᐅᒐᓂ ᐊᒻᒪᓗ “ᐃᖅᑲᓇᐃᔭᖅᑎᑕᖅ” ᑐᑭᖃᑎᒋᓪᓗᓂᐅᒃ: (employment) 
 
“ᐃᓚᒌᑦ ᓇᓗᓇᐃᖅᓯᒪᓂᖏᑦ” ᑐᑭᖃᖅᑐᖅ ᓇᓗᓇᐃᖅᑕᐅᓯᒪᓂᖏᑦ ᐃᓛᒌᓐᓂᖏᑦ 
ᐊᐅᖃᑎᖃᕐᓂᒃᑯᑦ, ᑲᑎᑎᑕᐅᓯᒪᓂᒃᑯᑦ ᐅᕝᕙᓘᓐᓃᑦ ᑎᒍᐊᕐᓂᒃᑯᑦ; (family status) 
 
“ᐸᒡᕕᓴᓐᓂᖅ” ᑐᑭᖃᖅᑐᖅ ᑎᒍᒥᐊᕈᑕᐅᑐᐊᕈᓂ ᖃᓄᐃᓕᐅᕐᓂᐅᑉ ᐃᓗᐊᓂ ᖁᕕᐊᓇᙱᑦᑐᓂᒃ 
ᐅᖃᓕᒪᓗᓂ ᐊᐅᓚᓂᖃᕈᓂᓘᓐᓃᑦ ᖃᐅᔨᒪᓗᓂ ᐅᕝᕙᓘᓐᓃᑦ ᖃᐅᔨᔭᑦᓴᐅᑎᓪᓗᒍ 
ᑐᙵᓱᑦᑎᑕᐅᙱᓐᓂᖓ; (harass) 
 
“ᑭᓇᑐᐃᓐᓇᖅ” ᑐᑭᖃᖅᑐᖅ ᐃᓄᒃ ᑎᒥᓕᒃ; (individual) 
 
“ᒥᓂᔅᑕ” ᑐᑭᖃᖅᑐᖅ ᒥᓂᔅᑕᖓᑦ ᒐᕙᒪᒃᑯᑦ ᓄᓇᕗᒻᒥ ᑖᓐᓇᓗ ᐱᓕᕆᐊᖑᒋᐊᓕᓐᓂᒃ ᑲᒪᕙᑦᑐᓂ 
ᐱᖁᔭᕐᒦᖔᖅᑐᓂᒃ ᐱᓕᕆᐊᖑᒋᐊᓖᑦ ᐱᔭᕆᐊᖃᕐᓂᖓ ᒪᓕᓪᓗᒍ; (Minister) 
 
“ᑭᓇᑐᐃᓐᓇᖅ ᐃᒻᒥᒎᖅᑐᖅ” ᖄᖓᒍᑦ ᑐᑭᖓᑕ ᐃᓗᐊᓂ ᑐᑭᓕᐅᖅᑕᐅᓯᒪᔪᑦ ᐱᖁᔭᖓᑕ 
ᐱᖃᓯᐅᔾᔨᕗᖅ ᑭᓇᑐᐃᓐᓇᕐᒥᒃ, ᑲᑐᔾᔨᖃᑎᒌᒃ ᐊᒻᒪᓗ ᑎᒥᖖᒍᖅᑎᑕᐅᓯᒪᔪᑦ 
ᑎᒥᓐᖑᖅᑎᑕᐅᓯᒪᙱᑦᑐᐃᓪᓘᓐᓃᑦ ᑲᑐᔾᔨᖃᑎᒌᕕᐅᔪᑦ, ᓱᓴᐃᐊᑎ ᐅᕝᕙᓘᓐᓃᑦ ᑲᑐᔾᔨᖃᑎᒌᑦ; 
(person) 
 
“ᐃᒻᒥᓂᖅᓱᖅᑐᓂ ᐱᔨᑦᓯᕋᕐᓂᖅ” ᑐᑭᖃᖅᑐᖅ ᐱᓕᕆᔪᖅ ᐃᓚᒥᓂᒃ, ᐸᐸᑕᒥᓂᒃ, ᐱᖃᑎᒥᓂᒃ, 
ᐃᒻᒥᓂᒃ ᑲᒪᑦᓯᐊᕐᓂᕐᒥᒃ, ᐋᓐᓂᐊᕐᓯᐅᑎᑎᒍᑦ ᑲᒪᑦᓯᐊᕐᓂᕐᒥᒃ, ᕿᑐᙵᕐᒥᓂᒃ ᑲᒪᑦᓯᐊᕐᓂᕐᒥᒃ 
ᐅᕙᓘᓐᓃᑦ ᐃᓕᓐᓂᐊᖅᑐᓕᕆᓂᕐᒥᒃ ᐅᕝᕙᓘᓐᓃᑦ ᐊᓯᖏᑦ ᐱᓕᕆᐊᖑᒋᐊᓖᑦ ᓇᔪᒐᐅᑉ ᐃᓗᐊᓂ 
ᑲᓲᖃᑦᑕᑐᐊᖅᐸᑎᒃ ᐅᕙᓘᓐᓃᑦ ᑐᓴᐅᒪᖃᑦᑕᐅᑎᒋᐊᖃᑐᐊᖅᐸᑎᒃ ᐃᓪᓗᒥᐅᖃᑎᒌᒃ; (personal 
services) 
 
“ᒪᓕᒋᐊᓖᑦ ᐱᖁᔭᒦᓐᖔᖅᓯᒪᔪᑦ” ᑐᑭᖃᖅᑐᖅ ᒪᓕᒋᐊᓖᑦ ᐱᖁᔭᕐᒦᓐᖔᖅᓯᒪᔪᑦ ᓴᓇᔭᐅᔪᖅ 
ᒪᓕᓪᓗᒍ ᐅᓇ ᐱᖁᔭᖅ ᐊᓯᐊᒍᑦ ᑐᙵᕕᖓ ᓇᓗᓇᐃᖅᑕᐅᓯᒪᙱᑉᐸᑦ; (regulations) 
 
“ᑭᓪᓕᓯᓂᐊᖅᑏᑦ” ᑐᑭᖃᖅᑐᖅ ᑖᒃᑯᐊ ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᑕ (ᐱᔪᓐᓇᐅᑎᖏᑕ) 
ᑭᓪᓕᓯᓂᐊᖅᑎᖏᑦ ᒪᓕᓪᓗᒍ ᓈᓴᐅᑎᓕᒃ 16(1); (Tribunal) 
 
“ᐊᑦᓱᕈᕐᓇᓗᐊᕐᓂᖓᓄᑦ ᐱᔭᕆᐊᑐᑦᓴᕐᓂᖅ” ᑐᑭᖃᖅᑐᖅ ᐊᑦᓱᒻᒪᕆᒃ ᐊᑦᓱᕈᓇᖅᑐᖅ 
ᓇᓗᓇᐃᖅᑕᐅᓪᓗᓂ ᖃᐅᔨᓴᖅᑕᐅᓂᒃᑯᑦ ᐊᑦᑐᐃᓂᕆᓇᔭᖅᑕᖓᓗ ᑖᑦᓱᒥᖓ ᐱᖁᔭᕐᒥᒃ 
ᐱᑕᖃᖅᑎᑕᐅᒋᐊᖃᕐᓂᖏᓐᓄᑦ ᐊᑲᕐᕆᑎᑦᑎᒋᐊᖃᕐᓂᖅ/ᐃᖢᕐᕆᑎᑦᑎᒋᐊᖃᕐᓂᖅ, 
ᐃᓱᒪᒋᔭᐅᒋᐊᖃᕐᓂᖏᑦ ᐅᑯᐊ ᐱᓪᓗᒋᑦ;  

(ᐃ) ᖃᓄᐃᙱᑦᓯᐊᕐᓂᕐᒧ ᑐᕌᖓᔪᑦ ᐊᑦᑕᓇᑦᑕᐃᓕᓂᕐᒧᓪᓗ; 
(ᐱ) ᐅᓚᕕᓐᓂᖅ ᑭᒃᑯᑐᐃᓐᓇᕐᓂᒃ; 
(ᑎ) ᐊᒃᑐᐃᓂᖅ ᐊᖏᖃᑎᒌᖑᑎᑎᒍᑦ ᐊᖏᕈᑕᐅᓯᒪᔪᓂᒃ; 
(ᑭ) ᐊᑭᖓ; ᐊᒻᒪᓗ 
(ᒋ) ᐱᓕᕆᐊᖑᔪᑦ ᑲᔪᓯᑦᓯᐊᕐᓂᖏᓐᓂᒃ. (undue hardship)  

 
ᐱᔾᔪᑎᖓ 
2. ᐅᓇ ᓴᖅᑭᖅᑕᐅᔪᖅ ᐱᖁᔭᖅ ᓇᓗᓇᐃᖅᓯᒍᑕᐅᖁᓪᓗᒍ ᐃᓄᐃᑦ ᖃᐅᔨᒪᔭᑐᖃᖏᑕ 
ᐃᓗᐊᓂ ᑖᒃᑯᐊ ᒐᕙᒪᒃᑯᑦ, ᑭᒃᑯᑐᐃᓐᓇᕐᓄᑦ ᑭᒡᒐᖅᑐᐃᕕᓕᒫᑦ, ᑲᑎᒪᔩᑦ ᐊᒻᒪᓗ ᑲᒪᔨᐅᑎᑕᐅᔪᑦ 
ᐊᒻᒪᓗ ᑕᒪᕐᒥᒃ ᑭᒃᑯᑐᐃᓐᓇᐃᑦ ᓄᓇᕗᒻᒥ ᐸᓯᔭᑦᓴᐅᔾᔪᑎᖃᕐᒪᑕ ᐱᔪᓐᓇᖅᑎᑦᓯᒋᐊᖃᕐᓂᕐᒥᒃ 
ᑭᓇᐅᒐᓗᐊᕐᐸᑦ ᓄᓇᕗᒻᒥ ᐊᔾᔨᒌᑦᑐᒥᒃ ᐱᕕᖃᖅᑎᑕᐅᒋᐊᖃᕐᓂᖏᑦ ᖁᕕᐊᓱᓪᓗᑎᒃ ᐱᕕᓕᒫᖓᒍᑦ 
ᐊᑐᕐᓂᖃᑦᓯᐊᖅᑐᒥᒃ ᐃᓅᓯᖃᖁᓪᓗᒋᑦ ᐊᒻᒪᓗ ᑕᒪᓐᓇ ᐊᑐᐃᓐᓇᐅᑎᑕᐅᑎᓐᓇᒍ ᐊᔾᔨᒌᑦᑎᑦᓯᓂᒃᑯᑦ 
ᐱᕕᖃᖅᑎᑦᓯᓂᖅ ᐅᓗᕆᐊᓇᖅᑎᑦᓯᒻᒪᑦ ᐱᕙᓪᓕᐊᑦᓯᐊᕈᓐᓇᕐᓂᖏᓐᓂᒃ 
ᖃᓄᐃᙱᑦᓯᐊᕐᓂᖏᓐᓂᓪᓗ ᑭᓇᒃᑯᓕᒫᑦ ᓄᓇᖅᑲᑎᒌᖑᔪᑦ. 
 
ᓄᓇᑖᕐᓂᕐᒧᑦ ᐊᖏᕈᑏᑦ 
3. ᓇᓪᓕᐊᓂᓪᓘᓐᓂᑦ ᐅᕙᓐᖔᖅᑐᒥᒃ ᐱᖁᔭᕐᒥᒃ ᑐᑭᓯᓇᓕᖅᑎᑦᓯᔾᔪᑕᐅᔪᖃᕐᓂᐊᙱᓚᖅ 
ᐊᑐᕈᓐᓃᖅᑎᑦᓯᒍᑕᐅᓗᑎᓪᓘᓐᓃᑦ ᐊᓯᔾᔩᒍᑕᐅᓗᑎᓪᓘᓐᓃᑦ ᓴᐳᑎᔭᐅᒍᑎᖏᓐᓂᒃ ᐱᓯᒪᔪᓂᒃ 
ᐃᓗᐊᓂ ᓄᓇᕗᑦ ᓄᓇᑖᕐᓂᕐᒧᑦ ᐊᖏᕈᑎᖏᓐᓂᒃ. 
 
ᓄᓇᖃᖅᑳᓯᒪᔪᑦ ᐱᔪᓐᓇᐅᑎᖏᑦ 
4. ᓇᓗᓇᙱᓐᓂᖅᓴᐅᖁᓪᓗᒍ, ᑖᓐᓇ ᐱᖁᔭᖅ ᐊᑐᕐᓗᒍ ᑐᓂᓯᕕᐅᔮᙱᓚᑦ 
ᐲᖅᓯᕕᐅᔾᔮᙱᓚᓪᓗ ᓴᖅᑭᑕᐅᕌᓂᒃᓯᒪᔪᓂᒃ ᓄᓇᖃᖅᑳᕐᓯᒪᔪᑦ ᐊᒻᒪᓗ ᐃᓕᑕᕆᔭᐅᓯᒪᓂᖏᑕ 
ᐱᔪᓐᓇᐅᑎᖏᓐᓂᒃ ᐃᓕᑕᕆᔭᐅᓯᒪᓂᕆᔭᐅᔪᑦ ᓄᓇᖃᖅᑳᖅᑐᑐᖃᕐᓂᒃ ᑲᓇᑕᒥ ᑎᑎᕋᖅᓯᒪᓂᖓᑕ 
35 ᑲᓇᑕᒥ ᐱᖁᔭᕐᔪᐊᒃᑯᑦ ᐃᓗᐊᓂ, 1982. 
 
ᓲᖑᓂᖅᓴᐅᓂᖃᕐᓂᖅ 
5. ᑖᓐᓇ ᐱᖁᔭᖅ ᐃᓇᖐᒍᑕᐅᕗᖅ ᐊᓯᓕᒫᖏᓐᓂᒃ ᐱᖁᔭᐅᔪᓂᒃ ᐅᕝᕙᓘᓐᓃᑦ 
ᒪᓕᑦᑕᐅᔭᕆᐊᓕᓐᓂᒃ ᐱᖁᔭᓃᖔᖅᓯᒪᔪᓂᒃ, ᐱᖁᔭᓐᖑᖅᑎᑕᐅᓐᓂᕋᓗᐊᖅᐸᑕ ᓯᕗᙵᓂ 
ᑐᖔᓂᓘᓐᓃᑦ ᐆᒪ ᐱᖁᔭᐅᑉ, ᑭᓯᐊᓂ ᓇᓗᓇᐃᖅᓯᒪᑉᐸᑦ ᐅᖃᖅᑕᐅᓯᒪᓂᖓ ᐊᓯᖏᓐᓂ 
ᐱᖁᔭᐅᔪᓂ ᐃᓇᖏᖅᑕᐅᒍᓐᓇᖅᑐ ᐅᓇ ᐱᖁᔭᖅ. 
 
ᐱᙱᑕᑐᐊᕆᓗᒋᑦ 
 (2) ᑖᓐᓇ ᐱᖁᔭᖅ ᐊᑐᙱᑦᑐᖅ ᐅᑯᓄᖓ 

(ᐃ) ᓇᑉᐸᖅᑕᐅᓯᒪᒌᕐᓂᖅᐸᑕ ᒪᑭᑕᒍᑎᖏᑦ ᐱᒋᐊᖅᑎᑕᐅᓕᖅᑎᓪᓗᒍ ᑖᓐᓇ 
ᐱᖁᔭᖅ ᐊᒻᒪᓗ ᒪᓕᑦᓯᐊᑐᐊᖅᐸᑕ ᐊᑐᖅᑎᑕᐅᔪᓂᒃ ᓴᓇᓂᕐᒧᑦ 
ᒪᓕᑦᑕᐅᒋᐊᓕᓐᓂᒃ ᐃᓗᐊᓂ ᓇᓪᓕᐊᖑᒐᓗᐊᖅᐸᑦ ᐱᖁᔭᖅ; ᐅᕝᕙᓘᓐᓃᑦ 

(ᐱ) ᐱᖁᔭᓃᙵᖅᓯᒪᓂᕋᖅᑕᐅᓂᖓ ᑖᑦᓱᒧᖓᓗ ᐱᖁᔭᕐᒧᑦ ᐊᑐᕐᓂᖃᙱᑉᐸᑦ. 
 
ᒐᕙᒪᒃᑯᑦ ᒪᓕᒋᐊᖃᕐᓂᖏᑦ 
6. ᐅᓇ ᐱᖁᔭᖅ ᒪᓕᒋᐊᖃᖅᑎᑦᓯᔪᖅ ᒐᕙᒪᒃᑯᖏᓐᓂᒃ ᓄᓇᕗᑦ. 

ᐊᒡᒍᖅᓯᒪᓂᖅ 2 
 

ᐊᑐᖅᑕᐅᖁᔭᐅᙱᑦᑐᑦ 
 

ᕿᓈᖃᕈᑕᐅᔭᕆᐊᖃᓐᖏᑦᑐᑦ ᐱᔮᖅᑯᒻᒥ ᐱᔮᖅᑯᑕᐅᙱᑦᑐᒥᓪᓘᓐᓃᑦ 
 
ᐱᖁᔭᐅᙱᑦᑐᑦ ᑐᙵᕕᖏᑦ ᕿᓈᖃᕐᓂᐅᑉ 
7. (1) ᐅᓇ ᓴᖅᑭᖅᑕᐅᓇᕿᔪᖅ ᐱᖁᔭᖅ, ᐊᑐᖅᑕᐅᖁᔭᐅᙱᑦᑐᑦ ᐱᔾᔪᑎᐅᔪᓐᓇᖅᑐᑦ 
ᕿᓈᖃᕐᓂᕐᒧᑦ ᐱᔾᔪᑎᖏᓪᓗᒋᑦ ᐃᒪᓐᓇᐃᑦᑐᑦ, ᐃᓅᖃᑎᒌᓃᖔᖅᓯᒪᓂᖓ, ᐅᕕᓂᖓᑕ 
ᖃᓄᐃᑦᑑᓂᖓ, ᓯᕗᓕᖏᓐᓃᓐᖔᕐᓂᖓᓄᑦ, ᓇᑭᑦ ᐱᒋᐊᖅᓯᒪᓂᖏᓐᓂᒃ 
ᖃᓄᐃᑦᑐᓃᓐᖔᖅᓯᒪᓂᖓᑕ ᓯᕗᓕᖏᓐᓂᑦ, ᓄᓇᖃᑎᒌᓃᓐᖔᖅᓯᒪᓂᖓ, ᓄᓇᒥ 
ᓇᑭᓐᖔᖅᓯᒪᓂᖓ, ᐅᑉᐱᕐᓂᖓ, ᐅᑉᐱᖅᑑᖃᑎᒌᓐᓃᖔᖅᓯᒪᓂᖓ, ᐅᑭᐅᖏᑦ, 
ᐃᓕᖅᑯᓯᖅᓱᙱᓐᓂᖓ, ᐊᕐᓇᐅᓂᖓ ᐊᖑᑎᐅᓂᖓᓪᓘᓐᓃᑦ, ᐊᐃᑉᐸᖃᕈᒪᓂᖓ 
ᓇᓪᓕᐊᓐᓂᑐᐃᓐᓇᖅ ᐊᕐᓇᒥᑦ ᐊᖑᑎᒥᓪᓘᓐᓃᑦ, ᐊᐃᑉᐸᕇᓐᓂᐅᑉ ᐊᐃᑉᐸᖃᙱᓐᓂᐅᓪᓘᓐᓃᑦ 
ᓇᓗᓇᐃᖅᑕᐅᓯᒪᓂᖓ, ᐃᓚᒌᑦ ᓇᓗᓇᐃᖅᑕᐅᓯᒪᓂᖓ, ᓇᔾᔨᓂᖓ, (ᐱᖁᔭᑎᒍᑦ ᓈᒻᒪᒋᔭᐅᓗᓂ) 
ᓇᑭᑦ ᑮᓇᐅᔭᓕᐅᕐᓂᖓ ᐊᒻᒪᓗ ᐸᓯᔭᐅᓂᖓᓄᑦ ᐃᓱᒪᒋᔪᓐᓃᖅᑕᐅᓂᑰᑎᓪᓗᒍ ᐃᖅᑲᖅᑐᐃᕕᒃᑯᑦ. 
 
ᐃᑲᔪᖅᓯᒪᒍᑕᐅᓇᓱᐊᖅᑐᑦ ᐊᐅᓚᔾᔭᒋᐊᕈᑏᑦ ᐋᖅᑭᓱᖅᓯᒪᔪᑎᒍᑦ 

(2) ᓇᓪᓕᐊᓘᓐᓃᑦ ᑕᕙᓃᑦᑐᖅ ᐱᖁᔭᕐᒥ ᓄᖅᑲᐃᓐᓇᖅᑎᑦᓯᒍᑕᐅᓇᓱᐊᙱᓚᖅ 
ᓇᓪᓕᐊᓂᓪᓘᓐᓃᑦ ᐱᖁᔭᕐᒥᒃ, ᐋᖅᑭᓱᖅᓯᒪᔪᑎᒍᑦ ᐊᐅᓚᑕᐅᔪᒥᒃ ᐅᕝᕙᓘᓐᓃᑦ ᐱᓕᕆᐊᖑᔪᓂᒃ 
ᐱᓇᓱᐊᒐᖃᖅᑎᓪᓗᒋᑦ ᐱᐅᓯᕚᓪᓕᑎᑦᓯᓇᓱᐊᕐᓂᕐᒥᒃ ᖃᓄᐃᑦᑐᒦᓐᓂᖏᓐᓂᒃ ᑭᓇᑐᐃᓐᓇᐅᑉ 
ᐅᕙᓘᓐᓃᑦ ᑲᑐᔾᔨᔪᑦ, ᐱᖃᑕᐅᓪᓗᑎᒃ ᑖᒃᑯᐊ ᐊᔪᕈᑎᖃᕐᓂᖅᓴᐅᔪᑦ ᐱᔾᔪᑎᒋᓪᓗᒍ 
ᓇᓪᓕᐊᑐᐃᓐᓇᖅ ᖃᓄᐃᑦᑑᓂᖓ ᐅᖃᐅᑕᐅᑎᓪᓗᒍ ᓈᓴᐅᑎᓕᒻᒥ (1) ᐊᒻᒪᓗ 
ᐱᔪᓐᓇᖅᓯᒍᓐᓇᑐᐊᖅᐸᐅᒃ ᐱᔪᓐᓇᖅᓯᑐᐃᓐᓇᕆᐊᖃᖅᑑᔭᖅᐸᐅᒃ ᑕᕌᕈᒪᔭᓂ.  
 
ᐊᖏᖅᑕᐅᓯᒪᔪᑦ ᐋᖅᑭᓱᖅᓯᒪᔪᑎᒍᑦ ᐊᐅᓚᓂᐊᖅᑐᑦ 

(3) ᓇᓪᓕᐊᑐᐃᓐᓇᖅ ᐋᖅᑭᓱᖅᓯᒪᔪᑎᒍᑦ ᐊᐅᓚᓂᖃᖅᑐᖅ ᐋᖅᑭᑦᑕᐅᓯᒪᒍᓂ 
ᐱᕙᓪᓕᐊᑎᑦᓯᓇᓱᐊᕈᑕᐅᓗᓂ ᖃᓄᐃᓐᖏᑦᓯᐊᕐᓂᕐᒥᒃ ᖃᓄᐃᑦᑐᒦᙵᖅᓯᒪᒐᓗᐊᖅᐸᑦ 
ᑭᒃᑯᑐᐃᓐᓇᐅᔪᓂᒃ ᐊᖏᖅᑕᐅᓯᒪᒍᓂ ᒪᓕᓪᓗᒍ ᓈᓴᐅᑎᓕᒃ 9 ᐃᓗᐊᓂ ᐊᔾᔨᒌᑎᑦᓯᓂᕐᒧᑦ 
ᐱᖁᔭᖅ, R.S.N.W.T. 1998, c, F-2, ᐃᓱᒪᒋᔭᐅᕗᖅ, ᐱᔾᔪᑎᒋᓪᓗᒍ ᓈᓴᐅᑎᓕᒃ (1), 
ᐋᖅᑭᓱᖅᓯᒪᔪᑎᒍᑦ ᐊᐅᓚᑕᐅᓂᖓ ᑕᐅᑐᑦᑕᖃᕈᓂᓗ ᐱᓇᓱᐊᕐᓂᕆᔭᖏᑎᒍᑦ 
ᐊᑲᐅᓯᕚᓪᓕᑎᑦᓯᓇᓱᐊᕈᑕᐅᓗᑎᒃ ᖃᓄᐃᑦᑐᒦᓐᓂᕆᔭᖏᓐᓂᒃ ᐊᔪᕐᓂᖅᓴᐅᔪᑦ ᑭᒃᑯᑐᐃᓐᓇᐃᑦ 
ᐅᕙᓘᓐᓃᑦ ᑲᑐᔾᔨᔪᑦ ᑖᒃᑯᐊᓗ ᑲᔪᓯᓯᒪᑦᓯᐊᑐᐊᖅᐸᑕ ᐅᕙᓘᓐᓃᑦ ᑲᑐᔾᔨᔪᑦ ᑖᑦᓱᒥᖓ ᑐᕌᖅᑕᒥᓂ 
ᑲᔪᓯᓚᖓᔫᔮᑐᐊᖅᐸᑕ. 
 
ᓇᔾᔨᓂᖅ ᐊᒻᒪᓗ ᑎᒍᐊᕐᓂᖅ 
 (4) ᖃᖓᑐᐃᓐᓇᖅ ᐅᓇ ᐱᖁᔭᖅ ᓴᐳᔾᔨᒍᑕᐅᓂᐊᖅᐸᑦ ᑭᓇᑐᐃᓐᓇᕐᒥᒃ 
ᕿᓈᔾᔭᐃᒃᑯᑎᐅᓪᓗᓂ ᐊᕐᓇᐅᓂᖓᓂᓪᓘᓐᓃᑦ ᐊᖑᑎᐅᓂᖓᓂᓪᓘᓐᓃᑦ, ᓴᐳᑎᔭᐅᓂᖅ 
ᐱᖃᓯᐅᔾᔨᕗᖅ, ᑭᓪᓕᖃᖅᑎᑕᐅᒐᓂ, 

(ᐃ) ᓴᐳᑎᔭᐅᓂᖓ ᐊᕐᓇᐅᑉ ᕿᓈᕆᔭᐅᖁᓇᒍ ᑐᙵᕕᐅᓗᓂ 
ᓇᔾᔨᑐᐃᓐᓇᕆᐊᖃᕐᓂᖓ ᐅᕝᕙᓘᓐᓃᑦ ᑎᒍᐊᑐᐃᓐᓇᕆᐊᖃᕐᓂᖓ; ᐊᒻᒪᓗ 

(ᐱ) ᓴᐳᑎᔭᐅᓂᖓ ᐊᖑᑎᐅᑉ ᕿᓈᔭᐅᖁᓇᒍ ᑐᙵᕕᐅᓗᓂ 
ᑎᒍᐊᑐᐃᓐᓇᕆᐊᖃᕐᓂᖓ. 

 
ᐊᒥᓱᓂᒃ ᐱᔾᔪᑎᖃᕐᓂᖅ, ᐃᓚᒋᔭᐅᓂᖓᓄᑦ 
 (5) ᖃᖓᑐᐃᓐᓇᖅ ᐅᓇ ᐱᖁᔭᖅ ᓴᐳᔾᔨᒍᑕᐅᓂᐊᖅᐸᑦ ᑭᓇᑐᐃᓐᓇᕐᒥᒃ 
ᕿᓈᖃᔾᔭᐃᒃᑯᑎᐅᓪᓗᓂ ᑐᙵᕕᒋᓗᒍ ᐊᑐᖅᑕᐅᖁᔭᐅᙱᑦᑐᑦ ᐱᔾᔪᑎᐅᔪᓐᓇᖅᑐᑦ ᕿᓈᖃᕐᓂᕐᒧᑦ, 
ᓴᐳᔾᔨᔾᔪᑕᐅᔪᓐᓇᖅᐳᖅ ᑭᓇᑐᐃᓐᓇᕐᒥᒃ ᕿᓈᖃᔭᐃᒃᑯᑕᐅᓗᓂ ᑐᙵᕕᐅᓗᑎᒃ; ᐊᒻᒪᓗ 

(ᐃ) ᒪᕐᕉᒃ ᐅᖓᑖᓄᓪᓘᓐᓃ ᐊᑐᖅᑕᐅᖁᔭᐅᙱᑦᑐᑦ ᐱᔾᔪᑎᐅᔪᓐᓇᖅᑐᑦ 
ᕿᓈᖃᕐᓂᕐᒧᑦ ᐅᕝᕙᓘᓐᓃᑦ ᐊᑦᑐᐃᓂᕆᔭᖏᑦ ᑲᑎᑕᐅᓗᑎᒃ 
ᐊᑐᖅᑕᐅᖁᔭᐅᓐᖏᑦᑐᑦ; ᐊᒻᒪᓗ  

(ᐱ) ᑭᓇᑐᐃᓐᓇᐅᑉ ᐃᓚᒋᔭᐅᓂᕆᔭᖓ ᐅᕝᕙᓘᓐᓃᑦ ᐃᓚᖃᕐᓂᕆᔭᖓ 
ᐊᑐᓪᓚᕆᑦᑐᒃᑯᑦ ᐅᕝᕙᓘᓐᓃᑦ ᐊᑐᓪᓚᕆᑦᓱᕆᔭᐅᓂᒃᑯᑦ, ᐱᖃᑎᖃᕐᓗᓂ 
ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ ᐱᓕᕆᖃᑎᒌᓐᓂᒃ ᑖᒃᑯᓇᙵᑦ 
ᐊᑐᖅᑕᐅᖁᔭᐅᓐᖏᑦᑐᓂᒃ ᐱᔾᔪᑎᐅᔪᓐᓇᖅᑐᓂᒃ ᕿᓈᖃᕐᓂᕐᒧᑦ. 

 
ᐸᕕᓴᓐᓂᖅ 

(6) ᓇᓪᓕᐊᓘᓐᓃᑦ ᑎᒥ, ᑐᙵᕕᒋᓪᓗᒋᑦ ᐊᑐᖅᑕᐅᖁᔭᐅᓐᖏᑦᑐᑦ ᐱᔾᔪᑎᐅᔪᓐᓇᖅᑐᑦ 
ᕿᓈᖃᕐᓂᕐᒧᑦ, ᐸᕕᓴᓐᓂᐊᙱᓚᖅ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ ᑭᓇᑐᐃᓐᓇᐅᑉ 
ᐱᓕᕆᖃᑎᒋᕙᑦᑕᖏᓐᓂᒃ,  

(ᐃ) ᐱᑕᖃᖅᑎᑦᓯᑎᓪᓗᒋᑦ ᑭᓱᑐᐃᓐᓇᕐᓂᒃ, ᐱᔨᑦᓯᕋᕈᑎᓂᒃ, ᐃᓪᓗᓂᒃ 
ᐅᕝᕙᓘᓐᓃᑦ ᑳᓐᑐᓛᖑᔪᓂᒃ; 

(ᐱ) ᐱᑕᖃᖅᑎᑕᐅᓂᖏᓐᓂᑦ ᑮᓇᐅᔭᓕᐅᕋᓱᐊᕈᑏᑦ ᐊᑐᖅᑐᐊᑎᑦᓯᓂᒃᑯᑦ 
ᐃᓪᓗᖁᑏᑦ ᐅᕝᕙᓘᓐᓃᑦ ᓇᔪᒐᕆᔭᐅᔪᑦ; 

(ᑎ) ᐱᔾᔪᑎᒋᓪᓗᒋᑦ ᐊᑦᑐᐊᔪᑦ ᐃᖅᑲᓇᐃᔭᖅᑎᑕᐅᓂᕐᒧᑦ 
(ᑭ) ᐱᔾᔪᑎᒋᓪᓗᒋᑦ ᐊᑦᑐᐊᔪᑦ ᐃᓚᒋᔭᐅᔾᔪᑎᖃᕐᓂᕐᒧᑦ ᐃᖅᑲᓇᐃᔭᖅᑏᑦ 

ᑲᑐᔾᔨᖃᑎᒌᖏᓐᓄᑦ, ᐅᖅᑲᓇᐃᔭᕐᓂᒃᑯᑦ ᐅᕝᕙᓘᓐᓃᑦ ᐱᓕᕆᔨᒻᒪᕇᑦ 
ᑲᑐᔾᔨᖃᑎᒌᖏᑦ ᐅᕝᕙᓘᓐᓃᑦ ᓱᓴᐃᐊᑎᐅᔪᑦ, ᐃᖅᑲᓇᐃᔭᖅᑎᑦᓯᔪᑦ 
ᑲᑐᔾᔨᖃᑎᒌᖏᑦ ᐅᕝᕙᓘᓐᓃᑦ ᑯᐊᐸᑎᒍᑦ ᑎᒥᐅᔪᑦ. 

 
ᑐᑭᑖᖅᓯᒪᓂᖅ 
8. ᕿᓈᖃᕐᓂᖅ ᑐᙵᕕᖃᕐᓗᓂ ᐊᑕᐅᓯᕐᒥᒃ ᐅᖓᑖᓂᓘᓐᓃᑦ ᕿᓈᖃᕈᑕᐅᔭᕆᐊᖃᙱᑦᑐᓂᒃ 
ᓯᖁᒥᑦᓯᓂᐅᕗᖅ ᐆᒥᖓ ᐱᖁᔭᕐᒥᒃ ᓇᓪᓕᐊᖑᒐᓗᐊᖅᐸᑦ ᐱᔮᖅᑯᒻᒥ 
ᐱᔮᖅᑯᑕᐅᙱᒃᑲᓗᐊᖅᑲᓘᓐᓃᑦ ᑐᑭᑖᖅᓯᒪᓂᖓ 
 

ᐃᖅᑲᓇᐃᔭᖅᑎᑦᓯᓂᖅ 
 
ᐃᖅᑲᓇᐃᔭᖅᑎᑦᓯᓂᖅ 
9. (1) ᓇᓪᓕᐊᓘᓐᓃᑦ ᑭᓇᑐᐃᓐᓇᖅ, ᑐᙵᕕᖃᕐᓗᓂ ᐊᑐᖅᑕᐅᖁᔭᐅᙱᑦᑐᓂᒃ 
ᐱᔾᔪᑎᐅᔪᓐᓇᖅᑐᓂᒃ ᕿᓈᖃᕐᓂᕐᒧᑦ, 

(ᐃ) ᕿᐱᓗᓐᓂᐊᙱᓚᖅ ᐃᖅᑲᓇᐃᔭᖅᑎᑦᓯᒍᒪᙱᓪᓗᓂ ᐅᕝᕙᓘᓐᓃᑦ 
ᕿᐱᓗᓐᓂᖓᙱᓚᖅ ᐃᖅᑲᓇᐃᔭᖅᑎᑦᓯᑕᐃᓕᒪᐃᓐᓇᕐᓗᓂ 

ᑭᓇᑐᐃᓐᓇᕐᒥᒃ ᐅᕙᓘᓐᓃᑦ ᑭᓇᑐᐃᓐᓇᐅᑉ ᐱᓕᕆᖃᑎᒋᕙᑦᑕᖏᓐᓂᒃ; 
ᐅᕝᕙᓘᓐᓃᑦ 

(ᐱ) ᕿᓈᖃᕐᓂᐊᙱᓚᖅ ᐊᑭᕋᖅᑐᕐᓗᓂ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ  
ᑭᓇᑐᐃᓐᓇᐅᑉ ᐱᓕᕆᖃᑎᒋᕙᑦᑕᖏᓐᓂᒃ ᐱᔾᔪᑎᒋᓪᓗᒍ 
ᐃᖅᑲᓇᐃᔮᖃᕐᓂᖓ ᐅᕝᕙᓘᓐᓃᑦ ᖃᓄᐃᑦᑑᓂᖓᓂᒃ 
ᐃᖅᑲᓇᐃᔭᖅᑎᑕᐅᓂᖓᑕ, ᓇᓪᓕᐊᓐᓂᑐᐃᓐᓇᖅ ᐃᖅᑲᓇᐃᔭᑲᐃᓐᓇᕐᓂᐅᑉ 
ᐅᕝᕙᓘᓐᓃᑦ ᖃᓄᐃᑦᑑᓚᐅᕐᓂᖓ ᐃᖅᑲᓇᐃᔭᓚᐅᖅᑎᓐᓇᒍ ᐅᕝᕙᓘᓐᓃᑦ 
ᑐᖔᓂ ᐃᖅᑲᓇᐃᔭᖅᑎᑕᐅᓕᕐᓂᖓᑕ.  

 
ᐃᖅᑲᓇᐃᔮᒥᓂᒃ ᓄᖅᑲᕐᓂᖅ, ᐅᑎᖅᑐᖅᓴᐃᑦ ᐊᑭᓕᐅᑕᐅᕙᓐᓂᑯᐃᑦ ᐊᒻᒪᓗ ᓇᓪᓕᐅᒃᑯᒫᕐᓂᕐᒧᑦ 
ᐸᕐᓇᒍᑎᐅᔪᑦ 
 (2) ᐃᓱᒪᒋᑦᓯᐊᕐᓗᒍ ᐅᑭᐅᕆᔭᐅᔪᑦ ᐊᒻᒪᓗ ᐊᐃᑉᐸᕇᓐᓂᕐᒧᑦ ᐊᐃᑉᐸᖃᙱᓐᓂᕐᒧᓪᓗ 
ᓇᓗᓇᐃᒃᑯᑕᐅᔪᑦ ᑭᓇᑐᐃᓐᓇᕐᒧᑦ ᐅᕝᕙᓘᓐᓃᑦ ᑭᓇᑐᐃᓐᓇᐅᑉ ᐱᓕᕆᖃᑎᖏᓐᓄᑦ, ᓈᓴᐅᑎᓕᒃ 
(1) ᐊᒃᑐᐃᓂᖃᙱᓚᖅ ᐊᐅᓚᓂᖓᓂᒃ ᓇᓪᓕᐊᑐᐃᓐᓇᖅ ᐱᓇᓱᐊᑦᓯᐊᓂᒃᑯᑦ ᐃᖅᑲᓇᐃᔭᕐᓂᒃᑯᑦ 
ᓄᖅᑲᕈᓯᐊᕐᓂᕐᒧᑦ ᓇᓪᓕᐅᒃᑯᒫᖑᔪᓂᒃ ᐅᕝᕙᓘᓐᓃᑦ ᐅᑎᖅᑐᑦᓴᐅᑎᓪᓗᒋᑦ ᐊᑭᓕᖅᓱᐃᓂᒃᑯᑦ 
ᐸᕐᓇᒍᑎᖏᓐᓂᒃ ᐅᕝᕙᓘᓐᓃᑦ ᖃᓄᑎᒋ ᐅᕝᕙᓘᓐᓃᑦ ᖃᓄᐃᒋᐊᖃᖅᑎᑕᐅᓂᖏᓐᓂᑦ 
ᓇᓪᓕᐊᑐᐃᓐᓇᖅ ᑲᑐᔾᔨᖃᑎᒌᑦᓯᐊᕈᑕᐅᔪᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᖃᕐᓂᕐᒧᑦ 
ᐸᕐᓇᒍᑎᐅᔪᓂᒃ. 
 
ᐱᓇᓱᐊᑦᓯᐊᓂᒃᑯᑦ ᐃᖅᑲᓇᐃᔮᒥᓂᒃ ᓄᖅᑲᕈᓯᐊᕐᓂᕐᒧᑦ ᓇᓪᓕᐅᒃᑯᒫᕐᓂᖅ ᐅᕝᕙᓘᓐᓃᑦ 
ᐅᑎᖅᑐᑦᓴᐅᑎᓪᓗᒋᑦ ᐊᑭᓕᖅᓱᐃᓂᒃᑯᑦ ᐸᕐᓇᓯᒪᓂᖅ 
 (3) ᐱᔾᔪᑎᒋᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᐅᑉ (2), ᐱᓇᓱᐊᑦᓯᐊᓂᒃᑯᑦ ᐃᖅᑲᓇᐃᔮᒥᓂᒃ 
ᓄᖅᑲᕈᓯᐊᕐᓂᕐᒧᑦ ᓇᓪᓕᐅᒃᑯᒫᕐᓂᖅ ᐅᕝᕙᓘᓐᓃᑦ ᐅᑎᖅᑐᑦᓴᐅᑎᓪᓗᒋᑦ ᐊᑭᓕᖅᓱᐃᓂᒃᑯᑦ 
ᐸᕐᓇᓯᒪᓂᖅ ᓴᖅᑭᖅᑕᐅᓯᒪᕗᖅ ᒪᓕᑦᑐᒍ ᐱᖁᔭᖓᑦ ᑲᓇᑕᐅᑉ ᐅᕝᕙᓘᓐᓃᑦ ᓄᓇᕗᑦ. 
 
ᐱᔾᔪᑎᖃᑦᓯᐊᖅᑐᒥᒃ ᐃᖅᑲᓇᐃᔭᖅᑎᑦᓯᓂᖅ ᐱᑐᐃᓐᓇᐅᙱᓐᓂᖓᓄᑦ 
 (4) ᐃᓗᐊᓃᑦᑐᖅ ᓈᓴᐅᑎᓕᐅᑉ (1) ᐊᑐᖅᑎᑕᐅᙱᑦᑐᖅ ᐃᓱᒪᒋᓪᓗᒍ 
ᐊᑐᖅᑕᐅᕙᓐᓂᖓᑕ ᑐᙵᕕᒋᔭᐅᓂᖓ ᐱᔾᔪᑎᒋᓪᓗᒍ ᐱᔾᔪᑎᖃᑦᓯᐊᖅᑐᒥᒃ 
ᐃᖅᑲᓇᐃᔭᖅᑎᑦᓯᓂᐅᒻᒪᑦ ᐱᑐᐃᓐᓇᐅᙱᓐᓂᖓ ᐱᔾᔪᑎᒋᓪᓗᒍ. 
 
ᐊᑲᕐᕆᑎᑦᓯᓂᖅ/ᐃᖢᕆᑎᑦᑎᓂᖅ 
 (5) ᖃᓄᐃᑦᑑᒐᓗᐊᖅᐸᑦ ᓇᓪᓕᐊᓘᓐᓃᑦ ᐊᑐᖅᑕᐅᕙᑦᑐᖅ ᐅᖃᖅᑕᐅᓯᒪᓂᖓ ᐃᓗᐊᓂ 
ᓈᓴᐅᑎᓕᐅᑉ (1) ᐊᑐᖅᑕᐅᔪᖃᖅᐸᑦ ᑎᑎᕋᖅᑕᐅᓯᒪᔪᒦᑦᑐᒥᒃ ᐃᓚᒃᑲᓐᓂᖓᓂ (1)-ᒥ 
ᐃᒪᐃᓕᑎᑦᑎᒃᐸᑦ ᐊᔾᔨᒌᙱᑎᑦᑎᓂᕐᒥᒃ, ᐃᓱᒪᒋᔭᐅᓂᐊᕈᓂ ᐱᔾᔪᑎᖃᖅᓯᐊᕐᓂᕋᖅᑕᐅᓗᓂ 
ᐃᖅᑲᓇᐃᔭᖅᑎᑦᓯᓂᖓ ᐱᑐᐃᓐᓇᐅᖏᓐᓂᖓ ᐱᔾᔪᑎᒋᓪᓗᒍ, ᐋᖅᑭᑦᓯᒪᒋᐊᖃᖅᑐᖅ ᑖᒃᑯᐊ 
ᐊᑲᕐᕆᖁᓪᓗᒍ/ᐃᖢᕆᖁᓪᓗᒍ ᑭᓇᑐᐃᓐᓇᖅ ᐅᕝᕙᓘᓐᓃᑦ ᑭᒃᑯᑐᐃᓐᓇᐃᑦ ᐱᓕᕆᖃᑎᒌᖑᔪᑦ 
ᐊᑦᑐᖅᑕᐅᔪᑦ ᐊᑲᐅᓐᖏᓕᑎᑦᓯᒐᔭᙱᒃᑲᓗᐊᕐᒪᖔᑕ ᐱᔭᕆᐊᑐᓗᐊᓚᖓᑎᓪᓗᒍ ᐊᑦᓱᕈᖅᑎᑦᓯᓗᑎᒃ 
ᑭᓇᑐᐃᓐᓇᕐᒥᒃ ᑖᑦᓱᒥᖓ ᐱᔨᑦᓯᕆᐊᖃᕋᔭᖅᑐᒥᒃ ᑖᒃᑯᐊ 
ᐊᑲᕆᕚᓪᓕᕈᑎᑦᓴᖏᓐᓄᑦ/ᐊᖢᕐᕆᑎᑕᕚᓪᓕᕈᑎᑦᓴᖏᓐᓄᑦ. 

ᐱᙱᑕᑐᐊᕆᓗᒋᑦ 
 (6) ᓯᖁᒥᑦᓯᓂᐅᙱᓚᖅ ᐃᓗᐊᓃᑦᑐᖅ ᓈᓴᐅᑎᓕᐅᑉ (1) ᑲᑐᔾᔨᖃᑎᒌᕕᐅᔪᑦ, 
ᓱᓴᐃᐊᑎᐅᔪᑦ, ᐅᕝᕙᓘᓐᓃᑦ ᑯᐊᐳᕇᔭᐅᔪᒧᑦ ᓂᕈᐊᖅᑕᒥᓂᒃ ᓯᕗᓪᓕᖅᐸᐅᑎᑦᓯᑉᐸᑕ 
ᐃᖅᑲᓇᐃᔭᖅᑎᑦᓯᓂᕐᒥᒃ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ ᑭᓇᑐᐃᓐᓇᐅᑉ ᐱᓕᕆᖃᑎᖓᓂᒃ 
ᓂᕈᐊᖅᑕᖓᑦ ᐊᑦᑐᐊᓂᖃᑐᐊᖅᐸᑦ ᑕᐅᑐᒐᕆᔭᖏᓐᓂᒃ ᐱᑐᐃᓐᓇᐅᑎᓐᓇᒋᑦ ᐱᔾᔪᑎᒋᓪᓗᒍ 
ᓇᓪᓕᐊᑐᐃᓐᓇᖅ ᑎᒥᐅᔪᖅ, ᓱᓴᐃᐊᑎ, ᐅᕝᕙᓘᓐᓃᑦ ᑯᐊᐳᕆᓴᐅᔪᖅ ᓇᑉᐸᖅᑕᐅᓂᖓ ᐊᒻᒪᓗ 
ᑎᒥᐅᔪᖅ, ᓱᓴᐃᐊᑎ ᐅᕝᕙᓘᓐᓃᑦ ᑯᐊᐳᕇᓴᐅᔪᖅ, 

(ᐃ) ᑮᓇᐅᔭᓕᐅᕋᓱᐊᖅᑎᐅᙱᐸᑦ ᑎᒥᐅᓗᓂ, ᓱᓴᐃᐊᑎᐅᓗᓂ ᐅᕙᓘᓐᓃᑦ 
ᑯᐊᐳᕇᔭᐅᓗᓂ; ᐊᒻᒪᓗ  

(ᐱ) ᐃᒪᐃᑦᑑᑉᐸᑦ, 
(i) ᐃᑲᔪᕋᓱᐊᖅᑎᐅᑉᐸᑕ, ᐃᓕᓐᓂᐊᕈᑕᐅᓂᐊᖅᐸᑕ, 

ᐅᑉᐱᖅᑑᖃᑎᒌᓐᓂᖏᓐᓄᑦ ᐊᑦᑐᐊᑉᐸᑦ, ᐅᑉᐱᕐᓂᕐᒨᖓᑉᐸᑕ, 
ᐱᓕᐅᔾᔭᕈᓯᕐᓄᑦ, ᐃᓅᖃᑎᒌᓐᓂᕐᒧᑦ ᐅᕝᕙᓘᓐᓃᑦ 
ᐃᓕᖅᑯᓯᓕᕆᓂᕐᒧᑦ, ᓱᓴᐃᐊᑎᓄᑦ ᐅᕝᕙᓘᓐᓃᑦ ᑯᐊᐳᕇᓴᐅᔪᓄᑦ, 
ᐅᕝᕙᓘᓐᓃᑦ 

(ii) ᑲᑐᔾᔨᖃᑎᒌᕕᐅᑉᐸᑦ, ᓱᓴᐃᐊᑎᐅᑉᐸᑦ ᐅᕝᕙᓘᓐᓃᑦ 
ᑯᐊᐳᕇᓴᐅᑉᐸᑦ ᐊᐅᓚᑕᐅᓗᓂ ᐱᔾᔪᑎᒋᓗᒍ ᐱᕙᓪᓕᐊᑎᑦᓯᓂᖓ 
ᖃᓄᐃᓐᖏᑦᓯᐊᕐᓂᕐᒨᖓᔪᓂᒃ ᐅᑉᐱᕐᓂᓕᕆᔪᑦ ᐅᕝᕙᓘᓐᓃᑦ 
ᐃᓅᖃᑎᒌᖑᔪᑦ. 

 
ᐃᒻᒥᓄᑦ ᐊᑦᑐᐊᔪᑦ ᐱᔨᑦᓯᕋᕈᑏᑦ ᐊᖏᕐᕋᕆᔭᐅᔪᒥ 
 (7) ᐆᒪ ᓈᓴᐅᑎᓕᐅᑉ ᐃᓚᖓᑕ ᐃᓗᐊᓃᑦᑐᖅ ᐱᔾᔪᑎᒋᓪᓗᒍ ᐊᒻᒪᓗ ᓈᓴᐅᑎᓕᒃ 10, 
ᓱᓕᔪᕐᓇᑦᓯᐊᖅᐳᖅ ᐃᖅᑲᓇᔮᖑᔪᒧᑦ ᐊᑐᖅᑕᐅᔭᕆᐊᖃᕐᓂᖓ ᐃᒪᓐᓇᐃᑉᐸᑦ, 
ᓂᕈᐊᑦᓯᔭᕆᐊᖃᖅᑎᓪᓗᒋᑦ ᑎᒥᒥᒃ ᐃᒻᒥᒎᖅᑐᒥᒃ ᐱᔨᑦᓯᕈᓐᓇᖅᑐᒥᒃ ᐃᒻᒥᓂᖅᓱᕐᓗᓂ 
ᐊᖏᕐᕋᕆᔭᐅᔪᒥ, ᐃᖅᑲᓇᐃᔭᕐᕕᒃ ᐃᓚᐃᓐᓈᕋᔭᖅᐳᖅ ᐊᑐᕐᓗᒍ ᓱᓕᔪᕐᓇᓯᐊᕐᓂᖅ ᐱᔾᔪᑎᒋᓪᓗᒍ 
ᐱᕙᓪᓕᐊᑎᑦᓯᔭᕆᐊᖃᕈᑎᒃ ᐅᕝᕙᓘᓐᓃᑦ ᒥᐊᓂᖅᓯᒍᑎᒋᓂᐊᕐᓗᒍ ᐊᕙᑎᒋᔭᐅᒍᒪᔪᒥᒃ ᓇᔪᒐᐅᑉ 
ᐃᓗᐊᓂ, ᓯᖁᒥᑦᓯᓂᖅᑕᖃᓐᖏᑉᐸᑦ ᐊᓯᐊᒍᑦ ᐆᒥᖓ ᐱᖁᔭᒥᒃ ᐊᓗᐊᓂ ᐃᖅᑲᓇᐃᔭᖅᑎᑕᐅᓂᕐᒧᑦ 
ᐊᑦᑐᐊᓂᖃᖅᑎᓪᓗᒍ. 
 
ᐃᖃᓇᐃᔮᖅᑖᕋᓱᐊᕈᑎᐅᔪᑦ ᐊᒻᒪᓗ ᑐᓴᖅᑎᑦᓯᔾᔪᑏᑦ ᑐᓴᕋᑦᓴᑎᒍᑦ 
10. (1) ᑭᓇᓘᓐᓃᑦ ᐃᒪᐃᓐᓂᐊᙱᓚᖅ ᐅᕝᕙᓘᓐᓃᑦ ᓯᐊᒻᒪᑎᑦᓯᓂᐊᙱᓚᖅ 
ᓇᓪᓕᐊᓐᓂᓪᓘᓐᓃᑦ ᐃᖅᑲᓇᐃᔮᖅᑖᕋᓱᐊᕈᑎᐅᔪᓂᒃ, ᑕᑯᑦᓴᕈᖅᑎᑦᓯᓗᑎᓪᓘᓐᓃᑦ ᐊᑦᑐᐊᔪᓂᒃ 
ᐃᖅᑲᓇᐃᔭᕐᓂᕐᒧᑦ, ᐅᕝᕙᓘᓐᓃᑦ ᓴᓇᓂᐊᙱᓚᖅ ᑎᑎᖅᑲᑎᒍᑦ ᐅᖃᐅᓯᒃᑯᓪᓘᓐᓃᑦ 
ᖃᐅᔨᓇᓱᐊᕐᓗᓂ ᐃᒪᓐᓇᐃᑦᑐᓂᒃ, 

(ᐃ) ᓇᓗᓇᕈᓐᓃᑎᑦᓯᓗᑎᒃ ᐅᕝᕙᓘᓐᓃᑦ ᑲᖐᓱᓕᖅᑎᑦᓯᓇᓱᐊᕐᓗᑎᒃ 
ᓇᓪᓕᐊᓐᓂᓘᓐᓃᑦ ᓯᕗᒧᐊᙱᒍᑕᐅᒍᓐᓇᖅᑐᓂᒃ, ᑕᐃᒪᓐᓇ 
ᑭᓯᐊᓃᓚᒍᑕᐅᒍᓐᓇᖅᑐᓂᒃ ᓇᓗᓇᐃᖅᓯᓗᓂ ᐅᕝᕙᓘᓐᓃᑦ 
ᐱᐅᓂᖅᐹᓚᒍᑕᐅᒍᓐᓇᖅᑐᓂᒃ ᑎᒃᑯᐊᖅᓯᓗᑎᒃ ᕿᓈᖃᕈᑕᐅᒍᓐᓇᖅᑐᓂᒃ 
ᐊᑭᕋᖅᑐᕈᑎᒋᓗᒍ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ ᑭᓇᑐᐃᓐᓇᕐᑕᐅᑉ 
ᐱᓕᕆᖃᑎᒋᕙᑦᑕᖏᓐᓂᒃ ᑐᙵᕕᒋᓗᒋᑦ ᕿᓈᖃᕈᑕᐅᔭᕆᐊᖃᙱᑦᑐᑦ; 
ᐅᕝᕙᓘᓐᓃᑦ 

(ᐱ) ᑐᑦᓯᕋᕐᕕᖃᕐᓗᑎᒃ ᐃᖅᑲᓇᐃᔮᖅᑖᕋᓱᐊᖅᑐᒥᒃ ᑐᓂᓯᖁᓪᓗᒍ 
ᑐᑭᓯᒋᐊᕈᑕᐅᒍᓐᓇᖅᑐᓂᒃ ᐃᖅᑲᓇᐃᔮᖅᑖᕋᓱᐊᖅᑑᑉ ᒥᑦᓵᓄᑦ ᐃᓱᒪᒋᓗᒋᑦ 
ᕿᓈᖃᕈᑕᐅᔭᕆᐊᖃᙱᑦᑐᑦ. 

 
ᐱᔾᔪᑎᖃᑦᓯᐊᖅᑐᒥᒃ ᐃᖅᑲᓇᐃᔭᖅᑎᑦᓯᓂᑦ ᐱᑐᐃᓐᓇᐅᙱᓐᓂᖓᓄᑦ 

(2) ᐃᓗᐊᓃᑦᑐᖅ ᓈᓴᐅᑎᓕᐅᑉ (1) ᐊᑐᖅᑎᑕᐅᙱᑦᑐᖅ ᐃᓱᒪᒋᓪᓗᒍ 
ᐊᑐᖅᑕᐅᕙᓐᓂᖓᑕ ᑐᙵᕕᒋᔭᐅᓂᖓ ᐱᔾᔪᑎᖃᑦᓯᐊᖅᑐᒥᒃ ᐃᖅᑲᓇᐃᔭᖅᑎᑦᓯᓂᐅᒻᒪᑦ 
ᐱᑐᐃᓐᓇᐅᖏᓐᓂᖓ ᐱᔾᔪᑎᒋᓪᓗᒍ.  
 
ᐊᑲᕐᕆᑎᑦᓯᓂᖅ/ᐃᖢᕆᑎᑦᑎᓂᖅ 

(3) ᖃᓄᐃᑦᑑᒐᓗᐊᖅᐸᑦ ᓇᓪᓕᐊᓪᓘᓐᓃᑦ ᐊᑐᖅᑕᐅᕙᑦᑐᖅ ᐅᖃᖅᑕᐅᓯᒪᓂᖓ ᐃᓗᐊᓂ 
ᓈᓴᐅᑎᓕᐅᑉ (1) ᓴᖅᑮᒐᓗᐊᖅᐸᑦ ᑎᑭᐅᑎᑦᓴᐅᑎᒋᓗᒍ ᕿᓈᖃᕐᓂᖅ ᐅᕝᕙᓘᓐᓃᑦ 
ᖁᕕᐊᓇᙱᑦᑐᒥᒃ ᓴᖅᑮᑉᐸᑦ ᕿᓈᖃᕐᓂᒃᑯᑦ, ᐃᓱᒪᒋᔭᐅᓂᐊᕈᓂ ᐱᔾᔪᑎᖃᖅᓯᕐᓂᕋᖅᑕᐅᓗᓂ 
ᐃᖅᑲᓇᐃᔭᖅᑎᑦᓯᓂᖓ ᐱᑐᐃᓐᓇᐅᙱᓐᓂᖓ ᐱᔾᔪᑎᒋᓪᓗᒍ, ᐋᖅᑭᑦᓯᒪᒋᐊᖃᖅᑐᖅ ᑖᒃᑯᐊ 
ᐊᑲᕐᕆᖁᓪᓗᒍ/ᐃᖢᕆᖁᓪᓗᒍ ᑭᓇᑐᐃᓐᓇᖅ ᐅᕝᕙᓘᓐᓃᑦ ᑭᒃᑯᑐᐃᓐᓇᐃᑦ ᐱᓕᕆᖃᑎᒌᖑᔪᑦ 
ᐊᑦᑐᖅᑕᐅᔪᑦ ᐊᑲᐅᙱᓕᑎᑦᓯᒐᔭᙱᒃᑲᓗᐊᕐᒪᖔᑕ ᐱᔭᕆᐊᑐᓗᐊᓚᖓᑎᓪᓗᒍ ᐊᑦᓱᕈᖅᑎᑦᓯᓗᑎᒃ 
ᑭᓇᑐᐃᓐᓇᕐᒥᒃ ᑖᑦᓱᒥᖓ ᐱᔨᑦᓯᕋᕆᐊᖃᕋᔭᖅᑐᒥᒃ ᑖᒃᑯᐊ ᐊᑲᕐᕆᕚᓪᓕᕈᑎᑦᓴᖏᓐᓄᑦ 
ᐃᖢᕐᕆᑎᑕᐅᕚᓪᓕᕈᑎᑦᓴᖏᓐᓂᑦ. 
 

ᑲᑐᔾᔨᖃᑎᒌᕝᕕᐅᔪᑦ ᐊᒻᒪᓗ ᑲᑐᔾᔨᖃᑎᒌᖑᔪᑦ 
 
ᑲᑐᔾᔨᖃᑎᒌᕝᕕᐅᔪᑦ ᐊᒻᒪᓗ ᑲᑐᔾᔨᖃᑎᒌᖑᔪᑦ 
11. (1) ᓇᓪᓕᐊᓘᓐᓃᑦ ᐃᖅᑲᓇᐃᔭᕐᑏᑦ ᑲᑐᔾᔨᖃᑎᒌᑦ, ᐱᓕᕆᔨᐅᖃᑎᒌᑦ ᑮᓇᐅᔭᐃᖅᐸᑦᑐᑎᒃ 
ᑲᑐᔾᔨᖃᑎᒌᑦ, ᐱᓕᕆᖃᑎᒌᓐᓂᒃᑯᑦ ᑲᑐᔾᔨᖃᑎᒌᑦ, ᐃᖅᑲᓇᐃᔭᖅᑎᑕᐅᓂᒃᑯᑦ ᐅᕝᕙᓘᓐᓃᑦ 
ᐱᓕᕆᔨᒻᒪᕇᑦ ᑲᑐᔾᔨᖃᑎᒌᑦ ᐅᕝᕙᓘᓐᓃᑦ ᓱᓴᐃᐊᑎᐅᔪᑦ, ᐃᖅᑲᓇᐃᔭᖅᑎᑦᓯᔪᑦ ᑲᑐᔾᔨᖃᑎᒌᑦ 
ᐅᕝᕙᓘᓐᓃᑦ ᑯᐊᐸᑎᒍᑦ ᑎᒥᐅᔪᑦ ᐅᕙᓘᓐᓃᑦ ᑲᑐᔾᔨᖃᑎᒌᕝᕕᐅᔪᑦ ᐃᒪᓐᓇᐃᑐᑦᓴᐅᕗᑦ, 
ᑐᙵᕕᖃᖅᑐᑦᓴᐅᙱᓚᑦ ᕿᓈᖃᕈᑕᐅᔭᕆᐊᖃᙱᑦᑐᓂᒃ, ᐊᑐᖅᑕᐅᑉᐸᑦ ᑭᓯᐊᓂ 
ᓱᓕᓇᓱᐊᑦᓯᐊᓂᒃᑯᑦ ᐱᔾᔪᑎᑦᓴᖃᑦᓯᐊᕐᓂᒃᑯᓪᓗ, 

(ᐃ) ᐃᓚᐃᓐᓈᕐᓂᒃᑯᑦ ᓇᓪᓕᐊᓐᓂᓪᓘᓐᓃᑦ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ 
ᑭᓇᑐᐃᓐᓇᐅᑉ ᐱᓕᕆᖃᑎᖏᓐᓂᒃ 
ᐃᓚᒋᔭᐅᔾᔪᑎᖃᖅᑎᑦᓯᑦᑕᐃᓕᓂᐊᓐᓂᐊᙱᓚᑦ; 

(ᐱ) ᐊᓂᑎᑦᓯᓗᑎᒃ, ᓄᖅᑲᑎᑦᓯᓗᑎᒃ ᐅᕝᕙᓘᓐᓃᑦ ᐊᔾᔨᐅᙱᑎᑦᓯᓗᑎᒃ 
ᐊᑭᕋᖅᑐᕐᓂᒃᑯᑦ ᓇᓪᓕᐊᓂᓪᓘᓐᓃᑦ ᐃᓚᒋᔭᐅᔾᔪᑎᓕᖁᑎᒥᓂᒃ; 
ᐅᕝᕙᓘᓐᓃᑦ 

(ᑎ) ᕿᓈᖃᕐᓂᐊᙱᓚᑦ ᐊᑭᕋᖅᑐᕐᓗᑎᒃ ᓇᓪᓕᐊᓂᓪᓘᓐᓃᑦ ᑭᓇᑐᐃᓐᓇᕐᒥᒃ 
ᐱᔾᔪᑎᒋᓪᓗᒍ ᑖᑦᓱᒪ ᐊᕐᓇᐅᒐᓗᐊᖅᐸᑦ ᐊᖑᑕᐅᒐᓗᐊᖅᐸᓪᓘᓐᓃᑦ 
ᐃᖅᑲᓇᐃᔭᖅᑎᑕᐅᓂᖓ ᐃᖅᑲᓇᐃᔭᖅᑎᑦᓯᔪᒧᑦ. 

 
ᐊᑲᕐᕆᑎᑦᓯᓂᖅ/ᐃᖢᕆᑎᑦᑎᓂᖅ 
 (2) ᐊᑐᖅᑕᐅᔪᖃᖅᐸᑦ ᑎᑎᕋᖅᑕᐅᓯᒪᔪᒦᑦᑐᒥᒃ ᐃᓚᒃᑲᓐᓂᖓᓂ (1)-ᒥ ᐃᒪᐃᓕᑎᑦᑎᒃᐸᑦ 
ᐊᔾᔨᒌᙱᑎᑦᑎᓂᕐᒥᒃ, ᐃᓱᒪᒋᔭᐅᓂᐊᕈᓂ ᐱᔾᔪᑎᖃᖅᓯᐊᕐᓂᕋᖅᑕᐅᓗᓂ ᐃᖅᑲᓇᐃᔭᖅᑎᑦᓯᓂᖓ 

ᐱᑐᐃᓐᓇᐅᙱᓐᓂᖓ ᐱᔾᔪᑎᒋᓪᓗᒍ, ᐋᖅᑭᑦᓯᒪᒋᐊᖃᖅᑐᖅ ᑖᒃᑯᐊ ᐊᑲᕐᕆᖁᓪᓗᒍ/ᐃᖢᕆᖁᓪᓗᒍ 
ᑭᓇᑐᐃᓐᓇᖅ ᐅᕝᕙᓘᓐᓃᑦ ᑭᒃᑯᑐᐃᓐᓇᐃᑦ ᐱᓕᕆᖃᑎᒌᖑᔪᑦ ᐊᑦᑐᖅᑕᐅᔪᑦ 
ᐊᑲᐅᙱᓕᑎᑦᓯᒐᔭᓐᖏᒃᑲᓗᐊᕐᒪᖔᑕ ᐱᔭᕆᐊᑐᓗᐊᓚᖓᑎᓪᓗᒍ ᐊᑦᓱᕈᖅᑎᑦᓯᓗᑎᒃ 
ᑭᓇᑐᐃᓐᓇᕐᒥᒃ ᑖᑦᓱᒥᖓ ᐱᔨᑦᓯᕋᕆᐊᖃᕋᔭᖅᑐᒥᒃ ᑖᒃᑯᐊ ᐊᑲᕐᕆᕚᓪᓕᕈᑎᑦᓴᖏᓐᓄᑦ/ 
ᐃᖢᕐᕆᑎᑕᐅᕚᓪᓕᕈᑎᑦᓴᖏᓐᓄᑦ. 
 

ᓱᓇᒃᑯᑏᑦ, ᐱᔨᑦᓯᕋᕈᑏᑦ, ᐃᓪᓗᐃᑦ ᓇᔪᒐᐃᑦ, ᐊᑲᕐᕆᒍᑏᑦ ᐅᕝᕙᓘᓐᓃᑦ ᑳᓐᑐᓛᑦ 
 
ᓱᓇᒃᑯᑏᑦ, ᐱᔨᑦᓯᕋᕈᑏᑦ, ᐃᓪᓗᐃᑦ ᓇᔪᒐᐃᑦ, ᐊᑲᕐᕆᒍᑏᑦ ᐅᕝᕙᓘᓐᓃᑦ ᑳᓐᑐᓛᑦ 
12. (1) ᑭᓇᓘᓐᓃᑦ ᐃᒪᓐᓇᐃᓐᓂᐊᙱᓚᖅ, ᑐᙵᕕᖃᕐᓗᑎᒃ ᕿᓈᖃᕈᑕᐅᔭᕆᐊᖃᙱᑦᑐᓂᒃ 
ᕿᓈᖃᕐᓂᐊᙱᓚᑦ, ᓱᓕᔪᕐᓇᑦᓯᐊᙱᑐᐊᖅᐸᑦ ᐱᔾᔪᑎᖃᑦᓯᐊᙱᑐᐊᖅᐸᑦᓗ. 

(ᐃ) ᕿᐱᓗᒍᑎᒋᓗᒍ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ ᑭᓇᑐᐃᓐᓇᐅᑉ 
ᐱᓕᕆᖃᑎᒋᕙᑦᑕᖏᓐᓂᒃ ᓇᓪᓕᑐᐃᓐᓇᖓᓂᒃ ᐅᑯᐊ ᓱᓇᒃᑯᑏᑦ, 
ᐱᔨᑦᓯᕋᕈᑏᑦ, ᐃᓪᓗᐃᑦ ᓇᔪᒐᐃᑦ ᐅᕝᕙᓘᓐᓃᑦ ᐊᑲᕐᕆᒍᑏᑦ ᑖᒃᑯᐊᓗ 
ᐊᑐᐃᓐᓇᐅᑎᑕᐅᒐᔪᑦᑐᑦ ᑭᒃᑯᑐᐃᓐᓇᕐᓄᑦ; 

(ᐱ) ᕿᐱᓗᒍᑕᐅᓪᓗᑎᒃ ᑭᓇᑐᐃᓐᓇᕐᒧᑦ ᐅᕝᕙᓘᓐᓃᑦ ᑭᓇᑐᐃᓐᓇᐅᑉ 
ᐱᓕᕆᖃᑎᒋᕙᑦᑕᖏᓐᓄᑦ ᐱᔪᓐᓇᕐᓂᖓ ᒪᓕᓪᓗᒍ 
ᐊᖏᖃᑎᖃᕈᓐᓇᕐᓂᖏᑦ ᓇᓪᓕᐊᓐᓂᓘᓐᓃᑦ ᑳᓐᑐᓛᖑᔪᓂᒃ 
ᐊᑐᐃᓐᓇᐅᑎᑕᐅᕙᑦᑐᓂᒃ ᑭᒃᑯᑐᐃᓐᓇᕐᓄᑦ; 

(ᑎ) ᕿᓈᖃᕐᓂᒃᑯᑦ ᐊᑭᕋᖅᑐᕈᑕᐅᓗᑎᒃ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ 
ᑭᓇᑐᐃᓐᓇᐅᑉ ᐱᓕᕆᖃᑎᖏᓐᓂᒃ ᐱᔾᔪᑎᒋᓪᓗᒍ ᓇᓪᓕᐊᑐᐃᓐᓇᖅ 
ᓱᓇᒃᑯᑏᑦ, ᐱᔨᑦᓯᕋᕈᑏᑦ, ᐃᓪᓗᐃᑦ ᓇᔪᒐᐃᑦ ᐅᕝᕙᓘᓐᓃᑦ  ᐊᑲᕐᕆᒍᑏᑦ 
ᑖᒃᑯᐊᓗ ᐊᑐᐃᓐᓇᐅᑎᑕᐅᒐᔪᑦᑐᑦ ᑭᒃᑯᑐᐃᓐᓇᕐᓄᑦ; 

(ᑭ) ᕿᓈᖃᕐᓂᒃᑯᑦ ᐊᑭᕋᖅᑐᕈᑕᐅᓗᑎᒃ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ 
ᑭᓇᑐᐃᓐᓇᐅᑉ ᐱᓕᕆᖃᑎᖏᓐᓂᒃ ᐱᔾᔪᑎᒋᓪᓗᒍ ᐱᔪᓐᓇᕐᓂᖓ ᒪᓕᓪᓗᒍ 
ᐊᖏᖃᑎᖃᕈᓐᓇᕐᓂᖏᑦ ᓇᓪᓕᐊᓐᓂᓪᓘᓐᓃᑦ ᑳᓐᑐᓛᖑᔪᓂᒃ 
ᐊᑐᐃᓐᓇᐅᑎᑕᐅᕙᑦᑐᓂᒃ ᑭᒃᑯᑐᐃᓐᓇᕐᓄᑦ; ᐅᕝᕙᓘᓐᓃᑦ  

(ᒋ) ᕿᓈᖃᕐᓂᒃᑯᑦ ᐊᑭᕋᖅᑐᕈᑕᐅᓗᑎᒃ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ 
ᑭᓇᑐᐃᓐᓇᐅᑉ ᐱᓕᕆᖃᑎᖏᓐᓂᒃ ᐱᔾᔪᑎᒋᓪᓗᒍ ᓇᓪᓕᐊᑐᐃᓐᓇᖅ 
ᐅᖃᐅᓯᖅᑕᖏᑦ ᐅᕝᕙᓘᓐᓃᑦ ᖃᓄᐃᒋᐊᖃᕐᓂᖏᑕ 
ᓇᓗᓇᐃᖅᑕᐅᓯᒪᓂᖏᓪᓘᓐᓃᑦ ᐃᓗᐊᓂ ᓇᓪᓕᐊᓪᓘᓐᓃᑦ ᑲᓐᑐᓛᖑᔪᑦ 
ᐊᑐᐃᓐᓇᐅᑎᑕᐅᔪᑦ ᐅᕙᓘᓐᓃᑦ ᒪᓂᒪᑎᑕᐅᔪᑦ ᑭᒃᑯᑐᐃᓐᓇᕐᓄᑦ. 

 
ᐊᑲᕐᕆᑎᑦᓯᓂᖅ/ᐃᖢᕆᑎᑦᑎᓂᖅ 
 (2) ᐊᑐᖅᑕᐅᔪᖃᖅᐸᑦ ᑎᑎᕋᖅᑕᐅᓯᒪᔪᒦᑦᑐᒥᒃ ᐃᓚᒃᑲᓐᓂᖓᓂ (1)-ᒥ ᐃᒪᐃᓕᑎᑦᑎᒃᐸᑦ 
ᐊᔾᔨᒌᙱᑎᑦᑎᓂᕐᒥᒃ, ᑎᑭᐅᑎᑦᓴᐅᑎᒋᓗᒍ ᕿᓈᖃᕐᓂᖅ ᐃᓱᒪᒋᔭᐅᓂᐊᕈᓂ 
ᐱᔾᔪᑎᖃᖅᓯᐊᕐᓂᕋᖅᑕᐅᓗᓂ ᐃᖅᑲᓇᐃᔭᖅᑎᑦᓯᓂᖓ ᐱᑐᐃᓐᓇᐅᖏᓐᓂᖓ ᐱᔾᔪᑎᒋᓪᓗᒍ, 
ᐋᖅᑭᑦᓯᒪᒋᐊᖃᖅᑐᖅ ᑖᒃᑯᐊ ᐊᑲᕐᕆᖁᓪᓗᒍ/ᐃᖢᕆᖁᓪᓗᒍ ᑭᓇᑐᐃᓐᓇᖅ ᐅᕝᕙᓘᓐᓃᑦ 
ᑭᒃᑯᑐᐃᓐᓇᐃᑦ ᐱᓕᕆᖃᑎᒌᖑᔪᑦ ᐊᑦᑐᖅᑕᐅᔪᑦ ᐊᑲᐅᙱᓕᑎᑦᓯᒐᔭᙱᒃᑲᓗᐊᕐᒪᖔᑕ 
ᐱᔭᕆᐊᑐᓗᐊᓚᖓᑎᓪᓗᒍ ᐊᑦᓱᕈᖅᑎᑦᓯᓗᑎᒃ ᑭᓇᑐᐃᓐᓇᕐᒥᒃ ᑖᑦᓱᒥᖓ ᐱᔨᑦᓯᕋᕆᐊᖃᕋᔭᖅᑐᒥᒃ 
ᑖᒃᑯᐊ ᐊᑲᕐᕆᕚᓪᓕᕈᑎᑦᓴᖏᓐᓄᑦ/ᐃᖢᕐᕆᑎᑕᐅᕚᓪᓕᕈᑎᑦᓴᖏᓐᓄᑦ. 

ᑭᓪᓕᖃᖅᑎᑕᐅᓂᖏᑦ ᓇᓪᓕᐅᒃᑯᒫᑦ ᑳᓐᑐᓛᓄᑦ 
 (3) ᓇᓪᓕᐊᓐᓂᑐᐃᓐᓇᖅ ᐅᓇ ᐃᒻᒥᑰᖅᑐᖅ ᓴᐳᔾᔨᒍᑕᐅᓂᐊᖅᐸᑦ ᑭᓇᑐᐃᓐᓇᕐᒥᒃ 
ᕿᓈᖃᕈᑕᐅᔾᔭᐃᒃᑯᑎᐅᓗᓂ, ᐃᓗᐊᓃᑦᑐᖅ ᓈᓴᐅᑎᓕᒃ (1) ᐊᑦᑐᐃᓂᖃᙱᓚᖅ ᐊᐅᓚᓂᖏᓐᓂᒃ 
ᓇᓪᓕᐊᓐᓂᑐᐃᓐᓇᖅ, 

(ᐃ) ᑳᓐᑐᓛᑦ ᐊᑦᑐᐊᔪᑦ ᓄᓇᒃᑰᔫᓄᑦ, ᐃᓅᓯᕐᒧᑦ, ᐱᓂᕐᓗᓐᓂᕐᒧᑦ, 
ᐋᓐᓂᐊᓂᕐᒧᑦ ᐅᕝᕙᓘᓐᓃᑦ ᐊᔪᕈᑎᖃᕐᓂᕐᒧᑦ ᓇᓪᓕᐅᒃᑯᒫᖏᓐᓄᑦ; 

(ᐱ) ᐊᑯᓐᓂᖏᓐᓂ ᑳᓐᑐᓛᑦ ᑲᑐᔾᔨᓂᒃᑯᑦ ᓇᓪᓕᐅᒃᑯᒫᖅᑐᑦ ᐊᒻᒪᓗ 
ᑲᑐᔾᔨᖃᑎᒌᖑᔪᖅ ᐅᕝᕙᓘᓐᓃᑦ ᑭᓇᑐᐃᓐᓇᐅᑉ;  

(ᑎ) ᐃᓅᓯᓕᒫᖅ ᐊᑭᓕᖅᓱᖅᑕᐅᒍᑎᐅᔪᓂᒃ 
(ᑭ) ᐃᖅᑲᓇᐃᔮᒥᒃ ᓄᖅᑲᖓᓕᕋᓗᐊᖅᑎᓪᓗᒍ ᐊᑭᓕᖅᓱᖅᑕᐅᓂᖅ 

ᑳᓐᑐᓛᖑᔪᑦ; ᐅᕝᕙᓘᓐᓃᑦ  
(ᒋ) ᖃᓄᐃᑦᑑᓂᖓ ᑳᓐᑐᓛᖑᔫᑉ, ᐊᓯᐊᒍᑦ ᑖᒃᑯᐊ ᐅᖃᐅᑕᐅᔪᑦ 

ᑎᑎᕋᖅᓯᒪᔪᓂ ᓇᓗᓇᐃᒃᑯᑕᖃᖅᑐᑦ (ᐃ)-ᒥᒃ (ᑭ)-ᒧᑦ, ᑖᒃᑯᐊᓗ 
ᐋᖅᑭᑦᑕᐅᓯᒪᓪᓗᑎᒃ ᑕᐃᒫᒃ,  

ᑕᒪᓐᓇᓗ ᓴᖅᑭᑎᑦᓯᕗᖅ ᐊᔾᔨᒌᙱᓐᓂᙱᓐᓂᒃ ᐅᕝᕙᓘᓐᓃᑦ ᐊᓚᒡᒐᐃᑦᑐᒥᒃ ᑭᓪᓕᖃᖅᑎᑦᓯᕗᖅ, 
ᐱᑕᖃᖅᑎᑦᓯᑕᐃᓕᓪᓗᓂᓗ ᐅᕝᕙᓘᓐᓃᑦ ᐱᐅᒋᔭᐅᓂᖅᐹᖑᑎᑦᓯᑦᑕᐃᓕᓪᓗᓂ ᓱᓕᔪᕐᓇᑦᓯᐊᖁᓪᓗᒍ 
ᐱᔾᔪᑎᖃᑦᓯᐊᕐᓂᖏᓐᓂᒃ ᐱᔾᔪᑎᐅᔪᓂᒃ ᐱᓪᓗᒋᑦ ᐊᔪᕈᑎᖃᖅᑐᑦ, ᐊᕐᓇᐅᓂᖅ/ᐊᖑᑎᐅᓂᕐᓘᓐᓃᑦ, 
ᐊᕐᕌᒍᕆᔭᐅᔪᑦ, ᐊᐃᑉᐸᕇᓐᓂᕐᒧᑦ ᓇᓗᓇᐃᒃᑯᑕᐅᔪᑦ ᐅᕝᕙᓘᓐᓃᑦ ᐃᓚᒌᓄᑦ ᓇᓗᓇᐃᒃᑯᑕᐅᔪᑦ. 
 

ᐊᑐᖅᑐᐊᖅᑎᑦᓯᓂᒃᑯᑦ ᐃᓪᓗᖃᖅᑎᑦᓯᓂᖅ 
 
ᕿᓈᖃᕐᓂᖅ ᐱᔾᔪᑎᒋᓪᓗᒍ ᐊᑐᖅᑐᐊᕐᓂᒃᑯᑦ ᐃᓪᓗᖃᖅᑎᑦᓯᓂᖅ 
13. (1) ᑭᓇᓘᓐᓃᑦ ᐃᒪᓐᓇᐃᓐᓂᐊᙱᓚᖅ, ᑐᙵᕕᖃᕐᓗᓂ ᕿᓈᖃᕈᑕᐅᔭᕆᐊᖃᙱᑦᑐᒥᒃ, 
ᑭᓯᐊᓂ ᓱᓕᔪᕐᓇᑦᓯᐊᑐᐊᖅᐸᑦ ᐱᔾᔪᑎᖃᑦᓯᐊᖅᐸᓪᓘᓐᓃᑦ,  

(ᐃ) ᕿᐱᓗᓐᓂᐊᙱᓚᖅ ᑖᑦᓱᒧᖓ ᓇᓪᓕᐊᓐᓄᓪᓘᓐᓃᑦ ᑭᓇᑐᐃᓐᓇᕐᒧᑦ 
ᐅᕝᕙᓘᓐᓃᑦ ᑭᓇᑐᐃᓐᓇᐅᑉ ᐱᓕᕆᖃᑎᒋᖃᑦᑕᖅᑕᖏᓐᓄᑦ 
ᒪᑭᒪᔾᔪᑎᖏᓐᓂᒃ (ᐱᔪᓐᓇᐅᑎᖏᓐᓂᒃ) ᐱᔾᔪᑎᒋᓪᓗᒍ ᓇᔪᖅᑕᖓ 
ᐊᑐᖅᑐᐊᕐᓂᒃᑯᑦ ᐃᓪᓗᖁᑎᒋᔭᐅᔪᒥᒃ ᓇᓪᓕᐊᓐᓂᑐᐃᓐᓇᖅ 
ᑮᓇᐅᔭᓕᐅᕋᓱᐊᕈᑎᐅᔪᑦ ᐃᓪᓗᖁᑎᒋᔭᐃᑦ ᐅᕝᕙᓘᓐᓃᑦ ᓇᔪᒐᐅᔪᑦ 
ᐊᑐᖅᑕᐅᓂᖏᓐᓄᑦ ᑖᒃᑯᐊᓗ ᑐᓴᕋᑦᓴᑎᒍᑦ ᑕᑯᑦᓴᐅᑎᑕᐅᔪᓂᒃ 
ᐅᕝᕙᓘᓐᓃᑦ ᐊᓯᐊᒍᑦ ᓇᓪᓕᐊᒍᓪᓘᓐᓃᑦ ᓇᓗᓇᐃᖅᑕᐅᓯᒪᑉᐸᑦ 
ᐊᑐᐃᓐᓇᐅᓂᖓ ᓇᔪᒐᐅᒍᓐᓇᕐᓂᖓ ᐊᑐᖅᑐᐊᕐᓂᐊᖅᑐᒧᑦ 
ᐃᓪᓗᖁᑎᒋᔭᐅᔪᖅ; ᐅᕝᕙᓘᓐᓃᑦ 

(ᐱ) ᕿᓈᖃᕈᑕᐅᓂᐊᙱᓚᖅ ᐊᑭᕋᖅᑑᑎᒋᓗᒍ ᓇᓪᓕᐊᓄᓪᓘᓐᓃᑦ 
ᑭᓇᑐᐃᓐᓇᕐᒧᑦ ᐅᕙᓘᓐᓃᑦ  ᑭᓇᑐᐃᓐᓇᐅᑉ ᐱᓕᕆᖃᑎᒋᕙᑦᑕᖏᓐᓂᒃ 
ᐱᔾᔪᑎᒋᓪᓗᒍ ᑖᒃᑯᓄᖓ ᓇᓪᓕᐊᑐᐃᓐᓇᖅ ᐅᖃᐅᓯᖅᑕᖏᑦ ᐅᕝᕙᓘᓐᓃᑦ 
ᖃᓄᐃᒋᐊᖃᕐᓂᖏᑕ ᓇᓗᓇᐃᖅᑕᐅᓯᒪᓂᖏᓪᓘᓐᓃᑦ ᐃᓗᐊᓂ 
ᓇᔪᒐᖃᕐᓂᐅᑉ ᓇᓪᓕᐊᑐᐃᓐᓇᖅ ᑮᓇᐅᔭᓕᐅᕋᓱᐊᕈᑕᐅᔪᑦ 
ᐃᓪᓗᖁᑎᒋᔭᐅᔪᑦ ᐅᕝᕙᓘᓐᓃᑦ ᓇᔪᒐᐅᔪᑦ ᐊᑐᖅᑕᐅᓂᖏᓐᓄᑦ. 

ᐱᙱᑕᑐᐊᕆᓗᒋᑦ 
(2) ᐃᓗᐊᓃᑦᑐᖅ ᓇᓴᐅᑎᓕᐅᑉ (1) ᐊᑐᖅᑎᑕᐅᙱᓚᖅ ᑖᒃᑯᓄᖓ,  

(ᐃ) ᓂᕈᐊᖅᑕᖓᓄᑦ ᐊᑐᖅᑐᐊᖅᑑᑉ ᐃᓚᖓᓂ ᒪᕐᕉᓕᖓᔫᒃ ᐃᓪᓘᒃ ᑖᑦᓱᒧᖓ 
ᐱᖁᑎᖃᖅᑐᒧᑦ ᐊᑦᑐᐊᒍᑎᔫᓐᓂᒃ ᐃᓪᓘᓐᓂᒃ, ᑖᓐᓇᓗ ᐱᖁᑎᖃᖅᑐᖅ 
ᓇᔪᒐᖃᕐᓂᖅᐸᑦ ᐃᓪᓗᒥᒃ ᑖᑦᓱᒪ ᒪᕐᕉᓕᖓᔫᒃ ᐃᓚᖓᓂ; 

(ᐱ) ᓂᕈᐊᖅᑕᖓᓄᑦ ᑐᔪᕐᒥᔫᑉ ᐅᕝᕙᓘᓐᓃᑦ ᐃᓪᓗᕈᓯᖃᖅᑎᑕᐅᓂᖓ 
ᐊᖏᕐᕋᕆᔭᐅᔪᖅ ᓇᒻᒥᓂᕆᔭᐅᓪᓗᓂ ᑖᑦᓱᒧᖓ ᓇᔪᒐᖃᖅᑐᒧᑦ ᓇᔪᒐᐅᔪᒥ; 
ᐅᕝᕙᓘᓐᓃᑦ  

(ᑎ) ᐃᓂᒋᔭᐅᑎᑕᐅᔪᖅ ᓇᓗᓇᐃᖅᑕᐅᓯᒪᔪᖅ ᐅᖃᖅᑕᐅᓯᒪᓂᖓ ᑖᑦᓱᒪ 
ᐃᓗᐊᓂ ᐱᖁᔭᐅᑉ 

 
ᐊᑲᕐᕆᑎᑦᓯᓂᖅ/ᐃᖢᕆᑎᑦᑎᓂᖅ 

(3) ᐊᑐᖅᑕᐅᔪᖃᖅᐸᑦ ᑎᑎᕋᖅᑕᐅᓯᒪᔪᒦᑦᑐᒥᒃ ᐃᓚᒃᑲᓐᓂᖓᓂ (1)-ᒥ ᐃᒪᐃᓕᑎᑦᑎᒃᐸᑦ 
ᐊᔾᔨᒌᙱᑎᑦᑎᓂᕐᒥᒃ, ᐃᓱᒪᒋᔭᐅᓂᐊᕈᓂ ᐱᔾᔪᑎᖃᑦᓯᐊᕐᓂᕋᖅᑕᐅᓗᓂ ᐃᖅᑲᓇᐃᔭᖅᑎᑦᓯᓂᖓ  
ᐱᑐᐃᓐᓇᐅᙱᓐᓂᖓ ᐱᔾᔪᑎᒋᓪᓗᒍ, ᐋᖅᑭᑦᓯᒪᒋᐊᖃᖅᑐᖅ ᑖᒃᑯᐊ ᐊᑲᕐᕆᖁᓪᓗᒍ/ᐃᖢᕆᖁᓪᓗᒍ 
ᑭᓇᑐᐃᓐᓇᖅ ᐅᕝᕙᓘᓐᓃᑦ ᑭᒃᑯᑐᐃᓐᓇᐃᑦ ᐱᓕᕆᖃᑎᒌᖑᔪᑦ ᐊᑦᑐᖅᑕᐅᔪᑦ 
ᐊᑲᐅᓐᖏᓕᑎᑦᓯᒐᔭᙱᒃᑲᓗᐊᕐᒪᖔᑕ ᐱᔭᕆᐊᑐᓗᐊᓚᖓᑎᓪᓗᒍ ᐊᑦᓱᕈᖅᑎᑦᓯᓗᑎᒃ 
ᑭᓇᑐᐃᓐᓇᕐᒥᒃ ᑖᑦᓱᒥᖓ ᐱᔨᑦᓯᕋᕆᐊᖃᕋᔭᖅᑐᒥᒃ ᑖᒃᑯᐊ ᐊᑲᕐᕆᕚᓪᓕᕈᑎᑦᓴᖏᓐᓄᑦ 
ᐃᖢᕐᕆᑎᑕᐅᕚᓪᓕᕈᑎᑦᓴᖏᓐᓄᑦ. 
 

ᐅᖃᓕᒫᕋᑦᓴᓕᐅᕐᓂᖅ 
 
ᖃᐅᔨᒃᑲᐃᔾᔪᑏᑦ, ᓇᓗᓇᐃᒃᑯᑕᐃᑦ, ᑎᑎᖅᑐᖅᓯᒪᔪᑦ, ᑕᖅᓴᐃᑦ ᐊᒻᒪᓗ ᑭᒡᒐᖅᑐᐃᒍᑕᐅᔪᓐᓇᖅᑐᑦ 
14. (1) ᑭᓇᓘᓐᓃᑦ ᐃᒪᓐᓇᐃᑦᓴᕆᐊᖃᙱᓚᖅ, ᑐᙵᕕᖃᕐᓗᓂ 
ᕿᓈᖃᕈᑕᐅᔭᕆᐊᖃᙱᑦᑐᓂᒃ ᓴᖅᑭᑎᑦᓯᒋᐊᖃᙱᓚᖅ ᐅᕝᕙᓘᓐᓃᑦ ᑕᑯᑦᓴᐅᑎᑦᓯᓗᓂ 
ᐅᕙᓘᓐᓃᑦ ᓴᖅᑭᖅᑕᐅᑎᑦᓯᓗᓂ ᓴᖅᑭᕈᓐᓇᑎᑦᓯᓗᓂᓘᓐᓃᑦ ᐅᕝᕙᓘᓐᓃᑦ ᑕᑯᑦᓴᐅᑎᑦᓯᓗᓂ 
ᑕᑯᑦᓴᕈᖅᑎᑦᓯᓗᓂᓘᓐᓃᑦ ᓇᓪᓕᐊᓐᓂᑐᐃᓐᓇᖅ ᖃᐅᔨᒃᑲᐃᔾᔪᑏᑦ, ᓇᓗᓇᐃᒃᑯᑕᐃᑦ, 
ᑎᑎᖅᑐᖅᓯᒪᔪᑦ, ᑕᖅᓴᐃᑦ ᐊᒻᒪᓗ ᐊᓯᖏᑦ ᑭᒡᒐᖅᑐᐃᒍᑕᐅᔪᓐᓇᖅᑐᓂᒃ ᖃᐅᔨᒃᑲᐃᒍᑕᐅᓗᑎᒃ 
ᐅᖃᐅᓯᕆᒍᒪᔭᒥᓂᒃ ᐅᕝᕙᓘᓐᓃᑦ ᑲᖏᑦᓴᐃᓗᓂ ᕿᓈᖃᕈᑎᒋᓗᒋᑦ ᐅᕝᕙᓘᓐᓃᑦ ᖃᓄᕐᓘᓐᓃᑦ 
ᐱᓇᓱᐊᕈᑎᒋᓗᒋᑦ ᕿᓈᖃᕈᒪᓂᕐᒧᑦ, ᐅᕝᕙᓘᓐᓃᑦ ᐊᔭᐅᖅᓯᒍᑎᒋᓗᒋᑦ ᐅᕝᕙᓘᓐᓃᑦ ᐸᕐᓇᓯᒪᔪᒃᑯᑦ 
ᐊᔭᐅᖅᓯᕈᑎᒋᓗᒋᑦ ᐊᓯᒥᓂᒃ ᕿᓈᖃᓚᕿᑎᑦᓯᓗᓂ, ᐊᑭᕋᖅᑐᕐᓂᒃᑯᑦ ᓇᓪᓕᐊᓐᓂᑐᐃᓐᓇᖅ 
ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ  ᑭᓇᑐᐃᓐᓇᐅᑉ ᐱᓕᕆᖃᑎᖏᓐᓂᒃ. 

(ᐃ) ᒪᓕᑦᑕᐅᒋᐊᓖᑦ ᐃᓗᓕᖏᑦ ᐱᔾᔪᑎᖃᖅᑎᓪᓗᒋᑦ ᑭᓱᑐᐃᓐᓇᕐᓂᒃ, 
ᐱᔨᑦᓯᕋᐅᑎᓂᒃ, ᐊᑲᕐᕆᔾᔪᑎᓂᒃ ᐅᕝᕙᓘᓐᓃᑦ ᑳᓐᑐᓛᓂᒃ 

(ᐱ) ᒪᓕᑦᑕᐅᒋᐊᓖᑦ ᐃᓗᓕᖏᑦ ᐱᔾᔪᑎᖃᖅᑎᓪᓗᒋᑦ ᑮᓇᐅᔭᓕᐅᕋᓱᐊᕈᑎᓂᒃ 
ᐃᓪᓗᓂᒃ ᐅᕝᕙᓘᓐᓃᑦ ᓇᔪᒐᕐᓂᒃ ᐊᑐᖅᑐᐊᖅᑕᐅᕙᑦᑐᓂᒃ 

(ᑎ) ᐱᔾᔪᑎᒋᓪᓗᒋᑦ ᐊᑦᑐᐊᔪᑦ ᐃᖅᑲᓇᐃᔭᕐᓂᕐᒧᑦ; ᐅᕝᕙᓘᓐᓃᑦ  
(ᑭ) ᐱᔾᔪᑎᒋᓪᓗᒋᑦ ᐃᓚᒋᔭᐅᕙᑦᑐᑦ ᐃᖅᑲᓇᐃᔭᕐᓂᕐᒧᑦ ᑲᑐᔾᔨᖃᑎᒌᖑᔪᑦ, 

ᐱᓕᕆᖃᑎᒌᑦ ᑲᑐᔾᔨᖃᑎᒌᑉᐸᑦᑐᑦ ᑲᑎᖅᓱᖅᓯᒪᓪᓗᑎᒃ ᑮᓇᐅᔭᑎᒍᑦ 
ᐊᐅᓚᔾᔪᑎᖏᑦ, ᐱᓕᕆᖃᑎᒌᑦ ᑲᑐᔾᔨᖃᑎᒌᖏᑦ, ᐃᖅᑲᓇᐃᔭᕐᓂᕐᒧᑦ 
ᐅᕝᕙᓗ ᐱᓕᕆᔨᒻᒪᕆᐅᔪᑦ ᑲᑐᔾᔨᖃᑎᒌᖏᑦ ᐅᕝᕙᓘᓐᓃᑦ ᓱᓴᐃᐊᑎᐅᔪᑦ, 

ᐃᖅᑲᓇᐃᔭᖅᑎᑦᓯᕙᑦᑐᑦ ᑎᒥᖁᑎᖏᑦ ᐅᕝᕙᓘᓐᓃᑦ ᑯᐊᐸᑎᒍᑦ 
ᑲᑐᔾᔨᖃᑎᒌᑉᐸᑦᑐᑦ ᐅᕝᕙᓗ ᑎᒥᐅᔪᑦ. 

 
ᐱᙱᑦᑕᑐᐊᕆᓗᒋᑦ 
 (2) ᐃᓗᐊᓃᑦᑐᖅ ᓈᓴᐅᑎᓕᐅᑉ (1) ᐊᑐᙱᑦᑐᖅ ᐃᓱᒪᒋᓪᓗᒍ ᑖᒃᑯᐊ ᐱᔭᐅᓐᖏᑦᑐᑐᐊᑦ 
ᐅᖃᐅᓯᐅᔪᑦ ᐃᓗᐊᓃᑦᑐᑦ ᓈᓴᐅᑎᓖᑦ 9(6), 12(3), ᐊᒻᒪᓗ 13(2). 
  

ᐊᓂᑎᑦᓯᓂᖅ, ᓄᖅᑲᑲᐃᓐᓇᑎᑦᓯᓂᖅ, ᐊᒻᒪᓗ ᐃᓕᒪᓱᑦᑎᑦᓯᓂᖅ 
 
ᐊᓂᑎᑦᓯᓂᖅ, ᓄᖅᑲᑲᐃᓐᓇᑎᑦᓯᓂᖅ, ᐊᒻᒪᓗ ᐃᓕᒪᓱᑦᑎᑦᓯᓂᖅ 
15. ᑭᓇᓘᓐᓃᑦ ᐃᒪᓐᓇᐃᓐᓂᐊᙱᓚᖅ ᐊᓂᑎᑦᓯᓗᓂ, ᐊᓂᑦᓯᓗᓂ, ᐊᓂᑕᐅᑎᑦᓯᓗᓂ, 
ᓄᖅᑲᑎᑦᓯᓗᓂ, ᐃᓕᒪᓱᑦᑎᑦᓯᓗᓂ, ᐱᓇᓱᐊᒡᒐᑎᑦᓯᓗᓂ, ᐊᔭᐅᕆᓗᐊᕐᓂᒃᑯᑦ ᐊᑲᐅᙱᓕᕐᑎᑦᓯᓗᓂ 
ᓇᓪᓕᐊᓐᓂᓪᓘᓐᓃᑦ ᑮᓇᐅᔭᑎᒍᑦ ᐊᓕᖏᓴᐃᒍᑎᖃᕐᓗᓂ ᐅᑯᓂᖓ, ᕿᐱᓗᓐᓂᒃᑯᑦ ᒪᑭᒪᔾᔪᑎᐅᔪᒥᒃ 
(ᐱᔪᓐᓇᐅᑎᐅᔪᒥᒃ) ᐅᕝᕙᓘᓐᓃᑦ ᐱᓚᕿᒍᑎᒋᓗᒋᑦ ᑖᒃᑯᓄᖓ ᐅᕝᕙᓘᓐᓃᑦ ᐊᓯᐊᒍᑦ 
ᐊᑭᓂᐊᕈᑎᒋᓗᒋᑦ ᓇᓪᓕᐊᓐᓄᑐᐃᓐᓇᖅ ᑭᓇᑐᐃᓐᓇᕐᒧᑦ ᐱᔾᔪᑎᒋᓪᓗᒍ ᑖᓐᓇ ᑭᓇᑐᐃᓐᓇᖅ 

(ᐃ) ᓈᒻᒪᓴᙱᑦᑐᕕᓂᐅᑉᐸᑦ ᐅᕝᕙᓘᓐᓃᑦ ᓈᒻᒪᓴᙱᓐᓇᓱᐊᕐᓂᖅᐸᑦ ᒪᓕᓪᓗᒍ 
ᐃᓗᐊᓃᑦᑐᖅ ᐆᒪ ᐱᖁᔭᐅᑉ; 

(ᐱ) ᑐᓂᓯᓐᓂᖅᐸᑦ ᖃᐅᔨᒍᑎᑦᓴᐅᔪᓂᒃ ᐅᕝᕙᓘᓐᓃᑦ ᐱᖃᑕᐅᕕᖃᕐᓂᖅᐸᑦ; 
ᐅᕝᕙᓘᓐᓃᑦ ᑐᓂᓯᕙᓪᓚᐃᔪᒥᓂᐅᑉᐸᑦ ᖃᐅᔨᒍᑎᑦᓴᓂᒃ ᐅᕝᕙᓘᓐᓃᑦ 
ᐱᖃᑕᐅᕕᖃᕐᓂᖅᐸᑦ, ᑲᒪᒋᔭᐅᑎᓪᓗᒍ ᐅᓇ ᐱᖁᔭᖅ, ᐅᕝᕙᓘᓐᓃᑦ 

(ᑎ) ᐃᑲᔪᕐᓂᖅᐸᑦ ᓇᐅᒃᑯᑐᐃᓐᓇᖅ,  
(i) ᖃᐅᔨᒃᑲᐃᓂᒃᑯᑦ ᖃᐅᔨᒃᑲᐃᓇᓱᐊᕐᓂᑯᓪᓘᓐᓃᑦ ᑭᓪᓕᓯᓂᐊᖅᑎᓂᒃ 

ᐱᔾᔪᑎᖃᕐᓗᓂ ᑭᒃᑯᑐᐃᓐᓇᐃᑦ ᒪᑭᒪᓪᔪᑎᖏᓐᓂᒃ 
(ᐱᔪᓐᓇᐅᑎᖏᓐᓂᒃ) ᒪᓕᓪᓗᒍ ᐃᓗᐊᓃᑦᑐᖅ ᐆᒪ ᐱᖁᔭᐅᑉ; 
ᐅᕝᕙᓘᓐᓃᑦ 

(ii) ᐊᖏᖃᑎᒌᒍᑎᖃᕐᓂᖅᐸᑦ, ᖃᐅᔨᓇᓱᐊᕐᓂᒃᑯᑦ ᐅᕝᕙᓘᓐᓃᑦ 
ᐋᔩᖃᑎᖃᕐᓗᓂ ᓈᒻᒪᑦᓴᙱᒍᑕᐅᔪᒥᒃ ᒪᓕᓪᓗᒍ ᐃᓗᐊᓃᑦᑐᖅ 
ᐆᒪ ᐱᖁᔭᐅᑉ.  

 
ᐊᒡᒍᖅᓯᒪᓂᖅ 3 

 
ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᓐᓂᒃ (ᐱᔪᓐᓇᐅᑎᖏᓐᓂᒃ) ᑭᓪᓕᓯᓂᐊᖅᑏᑦ 

 
ᓴᖅᑭᖅᑎᑕᐅᓂᖏᑦ ᐊᒻᒪᓗ ᑐᙵᕕᖏᑕ ᐋᖅᑭᑦᓯᒪᓂᖏᑦ 

 
ᑭᓪᓕᓯᓂᐊᖅᑏᑦ ᓴᖅᑭᖅᑎᑕᐅᓂᖏᑦ 
16. (1) ᓄᓇᕗᒻᒥ ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᓐᓂᒃ (ᐱᔪᓐᓇᐅᑎᖏᓐᓂᒃ) ᑭᓪᓕᓯᓂᐊᖅᑏᑦ 
ᓴᖅᑭᖅᑎᑕᐅᕗᑦ ᑲᑎᒪᔨᐅᖃᑕᐅᓂᐊᖅᑐᑦ ᑎᒃᑯᐊᖅᑕᐅᓯᒪᓪᓗᑎᒃ ᑲᒥᓯᓇᖓᓐᓄᑦ ᒪᓕᒐᓕᐅᖅᑏᑦ 
 



S.Nu. 2003,c.12 

ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᓐᓄᑦ (ᐱᔪᓐᓇᐅᑎᖏᓐᓄᑦ) ᐱᖁᔭᖅ 

13

ᐱᓕᕆᒍᓐᓇᕐᓂᖏᑦ 
 (2) ᑭᓇᑐᐃᓐᓇᖅ ᑎᒃᑯᐊᖅᑕᐅᔪᖅ ᑭᓪᓕᓯᓂᐊᖅᑎᓄᑦ ᐊᖏᖅᓯᒪᑦᓯᐊᕆᐊᓕᒃ 
ᐱᓕᕆᐊᖃᕈᒪᓗᓂᓗ ᐃᓗᓕᖏᓐᓂᒃ, ᐃᑉᐱᒋᔭᖃᑦᓯᐊᕐᓗᓂᓗ ᒪᑭᒪᔾᔪᑎᒋᔭᐅᔪᓂᒃ 
(ᐱᔪᓐᓇᐅᑎᒋᔭᐅᔪᓂᒃ) ᑭᒃᑯᑐᐃᓐᓇᕐᓄᑦ, ᐊᒻᒪᓗ ᐃᓄᐃᑦ ᐃᓕᖅᑯᓯᖏᓐᓂᒃ ᐱᒻᒪᕆᐅᑎᑕᖏᓐᓂᓪᓗ 
ᑕᒪᓐᓇ ᑐᙵᕕᐅᒻᒪᑦ ᐃᓄᐃᑦ ᐃᓅᔾᔪᓯᖏᓐᓄᑦ. 
 
ᖃᓄᑎᒋ ᑲᑎᒪᔨᐅᓂᕆᓂᐊᖅᑕᖏᑦ 

(3) ᑖᓐᓇ ᑭᓪᓕᓯᓂᐊᖅᑎᓄᑦ ᑲᑎᒪᔨᐅᖃᑦᑕᓂᐊᖅᑐᖅ ᑲᑎᒪᔨᐅᒐᔭᖅᑐᑦ ᐊᕐᕌᒍᓂᒃ 
ᓯᑕᒪᓂᒃ. ᐱᙱᑕᑐᐊᕆᓗᒋᑦ ᑖᒃᑯᐊ ᓯᕗᓪᓕᖅᐹᒥ ᑲᑎᒪᔨᐅᖃᑕᐅᓂᐊᖅᑐᑦ ᑎᒃᑯᐊᖅᑕᐅᔪᑦ 
ᑭᓪᓕᓯᓂᐊᖅᑎᐅᖃᑕᐅᖁᓪᓗᒋᑦ ᑖᒃᑯᐊᓕ ᑲᑎᒪᔨᐅᓂᐊᖅᑐᑦ ᒪᕐᕉᓐᓂᒃ ᐊᕐᕌᒎᓐᓂᒃ ᑎᑭᓪᓗᒍ 
ᐊᕐᕌᒍᐃᑦ ᓯᑕᒪᑦ ᐅᖃᖅᑕᐅᓯᒪᓂᖏᑦ ᒪᓕᓪᓗᒋᑦ ᑎᒃᑯᐊᖅᑕᐅᑎᓪᓗᒋᑦ. 
 
ᐱᔨᑦᓯᕐᓂᐅᔪᖅ ᐃᓱᓕᑦᑎᓐᓇᒍ 
 (4) ᐱᔾᔪᑎᖃᕐᓗᓂ, ᑲᑎᒪᔨᐅᖃᑕᐅᔪᖅ ᑭᓪᓕᓯᓂᐊᖅᑎᓄᑦ, ᑲᑎᒪᔨᐅᖃᑕᐅᒍᓐᓃᕐᓂᖅᐸᑦ 
ᑎᑭᓚᐅᖅᑎᓐᓇᒍ ᐃᓱᓕᕝᕕᑦᓴᖓ ᑲᑎᒪᔨᐅᓂᖓᑕ, ᑲᒥᓯᓇᖓᑦ ᒪᓕᒐᓕᐅᖅᑏᑦ ᑎᒃᑯᐊᖅᓯᓇᔭᖅᑐᑦ 
ᐊᓯᐊᓂᒃ ᑲᑎᒪᔨᐅᓇᔭᖅᑐᒥᒃ ᑎᑭᓐᓇᓱᐊᕐᓂᖓᓂᒃ ᐃᓱᓕᕝᕕᑦᓴᖓ ᑕᕝᕙᓂ ᐃᓂᖓᓂ 
ᑲᑎᒪᔨᐅᓚᐅᖅᑑᒐᓗᐊᑉ. 
 
ᑎᒃᑯᐊᖅᑕᐅᓕᖅᑭᓐᓂᖅ 

(5) ᑖᓐᓇ ᑲᑎᒪᔨᐅᖃᑕᐅᔪᖅ ᑭᓪᓕᓯᓂᐊᖅᑎᓄᑦ ᑎᒃᑯᐊᖅᑕᐅᑲᓐᓂᕈᓐᓇᖅᑐᖅ 
ᐃᓱᓕᕝᕕᑦᓴᖓ ᑎᑭᐅᑎᓐᓂᖅᐸᑦ. 
 
ᓄᖅᑲᖅᑎᑕᐅᓂᖅ ᐱᔾᔪᑎᖃᕐᓗᓂ 
 (6) ᑎᒃᑯᐊᖅᑕᐅᓯᒪᓂᖓ ᑲᑎᒪᔨᐅᖃᑕᐅᔫᑉ ᑭᓪᓕᓯᓂᐊᖅᑎᓄᑦ ᓄᖅᑲᖅᑎᑕᐅᓂᐊᙱᓚᖅ 
ᐱᔾᔪᑎᖃᑦᓯᐊᙱᑐᐊᕈᓂ. 
 
ᐃᓱᓕᕕᖓ ᓈᒻᒪᑦᓯᓯᒪᓕᕋᓗᐊᖅᑎᓪᓗᒍ ᑲᔪᓯᑐᐃᓐᓇᕐᓂᖅ 
 (7) ᐱᙱᑦᑕᑐᐊᕆᓗᒍ ᓄᖅᑲᕈᒪᔪᖃᖅᑎᓪᓗᒍ, ᑲᑎᒪᔨᐅᖃᑕᐅᔪᖅ ᑭᓪᓕᓯᓂᐊᖅᑏᑦ 
ᒪᑭᒪᔾᔪᑎᓕᕆᔨᖏᓐᓄᑦ (ᐱᔪᓐᓇᐅᑎᓕᕆᔨᖏᓐᓄᑦ) ᑲᑎᒪᔨᐅᖃᑕᐅᒍᓐᓇᖅᑐᖅ ᐃᓱᓕᕝᕕᖓ 
ᑲᑎᒪᔨᐅᖃᑕᐅᓂᖓᑕ ᑎᑭᐅᑎᓯᒪᓕᕋᓗᐊᖅᑎᓪᓗᒍ ᑖᓐᓇ, ᐃᓱᓕᕝᕕᖓ ᑎᑭᐅᑎᓚᐅᖅᑎᓐᓇᒍ 
ᑖᓐᓇ, ᑲᑎᒪᔨᐅᖃᑕᐅᔪᖅ ᑎᓕᔭᐅᓯᒪᓐᓂᐊᖅᐸᑦ ᑭᓪᓕᓯᓂᐊᖃᑕᐅᖁᓪᓗᒍ ᖃᐅᔨᒃᑲᐃᔾᔪᑕᐅᔪᒥᒃ 
ᐊᒻᒪᓗ ᑭᓪᓕᓯᓂᐊᖃᑕᐅᓯᒪᓕᕇᕐᓂᖅᐸᑦ ᖃᐅᔨᒃᑲᐃᔾᔪᑕᐅᔪᒥᒃ. 
 
ᐊᑭᓕᖅᓱᖅᑕᐅᓂᖏᑦ 
 (8) ᑖᓐᓇ ᑲᒥᓯᓇᖓᑦ ᒥᓂᔅᑕᐃᑦ ᑲᑎᒪᔨᖏᑕ ᐋᖅᑮᒍᓐᓇᖅᑐᖅ ᐊᑭᓕᖅᓱᕐᑕᐅᒍᑎᖏᓐᓂᒃ 
ᐱᔭᑦᓴᒫᖏᓐᓂᓪᓗ ᐊᑭᓖᒍᑕᐅᓂᐊᖅᑐᓂᒃ ᑮᓇᐅᔭᖅᑐᖅᑐᑦ ᐱᔾᔪᑎᒋᓪᓗᒋᑦ 
ᑭᓪᓕᓯᓂᐊᖅᑎᐅᖃᑕᐅᓂᐅᑉ ᐃᓗᐊᓂ.  

ᐃᑦᓯᕙᐅᑕᖓᑦ ᒪᑭᒪᔾᔪᑎᓕᕆᔩᑦ (ᐱᔪᓐᓇᐅᑎᓕᕆᔩᑦ), ᑐᖏᓕᖓᓗ  
17. (1) ᑲᒥᓯᓇᖓᑦ ᒥᓂᔅᑕᐃᑦ ᑲᑎᒪᔨᖏᑕ ᓂᕈᐊᕋᔭᖅᑐᖅ ᑭᓪᓕᓯᓂᐊᖅᑏᑦ 
ᐃᑦᓯᕙᐅᑕᑦᓴᖓᓐᓂᒃ ᐊᒻᒪᓗ ᑐᖏᓕᑦᓴᖓᓂᒃ ᐊᑕᐅᓯᕐᒥᒃ ᐅᖓᑖᓄᓪᓘᓐᓃᑦ ᐱᓯᒪᓗᑎᒃ 
ᑲᑎᒪᔨᐅᖃᑕᐅᔪᓂᑦ ᑭᓪᓕᓯᓂᐊᖅᑎᓄᑦ.  
 
ᐃᑦᓯᕙᐅᑕᖓᑕ ᑐᖏᓕᖓ 
 (2) ᑖᓐᓇ ᐃᑦᓯᕙᐅᑕᖓᑕ ᑐᖏᓕᖓ ᐃᑦᓯᕙᐅᑕᕆᓕᐅᑎᑲᐃᓐᓇᕋᔭᖅᑐᖅ ᐊᒻᒪᓗ 
ᐊᑐᕈᓐᓇᕐᓗᓂ ᒪᑭᒪᔾᔪᑎᓕᒫᖏᓐᓂᒃ (ᐱᔪᓐᓇᐅᑎᓕᒫᖏᓐᓂᒃ) ᐊᒻᒪ ᐊᐅᓚᑦᓯᒍᓐᓇᕐᓗᓂ 
ᐱᓕᕆᐊᕆᒋᐊᓕᓕᒫᖏᓐᓂᒃ ᑲᒪᒋᔭᕆᐊᓕᓕᒫᖏᓐᓂᓪᓗ ᑖᑦᓱᒪ ᐃᑦᓯᕙᐅᑕᐅᑉ.  
 
ᐃᖅᑲᓇᐃᔭᖅᑎᒋᔭᐅᔪᑦ 
 (3) ᐃᖅᑲᓇᐃᔭᖅᑎ ᑭᓪᓕᓯᓂᐊᖅᑎᓄᑦ ᑎᒃᑯᐊᖅᑕᐅᕙᑉᐳᑦ ᒪᓕᓪᓗᒍ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ ᐱᖁᔭᖅ.  
 
ᖃᐅᔨᒪᔨᑕᐃᑦ ᐊᒻᒪᓗ ᖃᐅᔨᒪᔪᒻᒪᕇᑦ 
 (4) ᑭᓪᓕᓯᓂᐊᖅᑏᑦ ᑎᒃᑯᐊᖅᓯᒍᓐᓇᖅᑐᑦ ᐅᕝᕙᓘᓐᓃᑦ 
ᐊᑐᕈᓐᓇᖅᑐᑦ/ᐱᓕᕆᑎᑦᓯᒍᓐᓇᖅᑐᑦ ᖃᐅᔨᒪᔨᑕᕐᓂᒃ ᐊᒻᒪᓗ ᖃᐅᔨᒪᔪᒻᒪᕆᓐᓂᒃ ᑭᓪᓕᓯᓂᐊᖅᑏᑦ 
ᐱᔭᕆᐊᖃᖅᓱᕆᓂᖏᑦ ᒪᓕᓪᓗᒋᑦ ᑎᒍᒥᐊᖅᑕᐅᑦᓯᐊᖁᓪᓗᒋᑦ ᐱᔪᓐᓇᕐᓂᐅᔪᑦ ᐊᒻᒪᓗ 
ᐱᓕᕆᐊᖑᔭᕆᐊᓖᑦ ᑭᓪᓕᓯᓂᐊᖅᑎᓄᑦ ᐊᒻᒪᓗ ᐋᖅᑭᒍᓐᓇᕋᔭᕐᒥᔪᑦ ᐊᑭᓕᖅᓱᖅᑕᐅᒍᑎᖏᓐᓂᒃ. 
 
ᐊᑐᖅᑎᑕᐅᓂᖏᑦ 
 (5) ᑖᓐᓇ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᖅ ᐊᑐᖅᑎᑕᐅᙱᑦᑐᖅ ᑕᒪᑐᒧᖓ 
ᐱᓕᕆᑎᑕᐅᓂᖏᓐᓄᑦ, ᐊᑭᓕᖅᓱᖅᑕᐅᓂᖏᓐᓄᑦ ᐅᕝᕙᓘᓐᓃᑦ ᑎᒃᑯᐊᖅᑕᐅᓂᖏᑦ ᖃᐅᔨᒪᔨᑕᐃᑦ 
ᐊᒻᒪᓗ ᖃᐅᔨᒪᔪᒻᒪᕇᑦ ᒪᓕᓪᓗᒍ ᐃᓗᐊᓃᑦᑐᖅ ᓈᔭᐅᑎᓕᐅᑉ (4). 
 
ᐋᖅᑭᑦᑕᐅᓯᒪᔪᑦ ᒪᓕᑦᑕᐅᔭᕆᐊᓖᑦ 
18. (1) ᒪᓕᓪᓗᒍ ᐅᓇ ᐱᖁᔭᖅ ᐋᖅᑭᑦᑕᐅᓯᒪᔪᐃᓪᓗ ᒪᓕᑦᑕᐅᔭᕆᐊᓖᑦ, ᑭᓪᓕᓯᓂᐊᖅᑏᑦ 
ᐋᖅᑮᒍᓐᓇᖅᑐᑦ ᒪᓕᑦᑕᐅᔭᕆᐊᓕᓐᓂᒃ 

(ᐃ) ᐊᐅᓚᑦᓯᒍᑕᐅᓂᐊᖅᑐᓂᒃ ᖃᐅᔨᒃᑲᐃᔾᔪᑏᑦ ᐊᐅᓚᓂᖏᓐᓂᒃ; ᐊᒻᒪᓗ 
(ᐱ) ᐊᐅᓚᑕᐅᖁᓪᓗᒋᑦ ᐱᓕᕆᔾᔪᓯᖏᑦ ᐃᓕᖅᑯᓯᖏᓪᓗ ᐃᓗᐊᓂ ᑕᒪᒃᑮᒃ 

ᑭᓪᓕᓯᓂᐊᕐᓂᐊᑎᓪᓗᒋᑦ ᐊᒻᒪᓗ ᑭᓪᓕᓯᓂᐊᖅᑎᓪᓗᒋᑦ ᐊᒻᒪᓗ 
ᐊᓯᒐᓚᖏᑦ ᐊᐅᓚᑕᐅᒋᐊᓖᑦ.  

 
ᐊᑐᖅᑎᑕᐅᓂᖓ ᒪᓕᒐᓕᐅᕐᓂᕐᒧᑦ ᐱᖁᔭᖅ 

(2) ᐋᖅᑭᑦᑕᐅᓯᒪᔪᑦ ᒪᓕᑦᑕᐅᔭᕆᐊᓖᑦ ᑖᒃᑯᓄᖓ ᑭᓪᓕᓯᓂᐊᖅᑎᓄᑦ ᒪᓕᓪᓗᒍ 
ᐃᓗᐊᓃᑦᑐᖅ ᓈᓴᐅᑎᓕᐅᑉ (1) ᐋᖅᑭᑦᑕᐅᓯᒪᔪᑦ ᒪᓕᑦᑕᐅᔭᕆᐊᓖᑦ ᑐᑭᓕᐊᖑᓯᒪᓂᖏᑦ 
ᐱᓯᒪᓐᖏᓚᑦ ᐃᓗᐊᓂᒃ ᒪᓕᒐᓕᐅᕐᓂᕐᒧᑦ ᐱᖁᔭᖓᑕ. 

ᐅᖃᐅᔾᔨᒋᐊᖅᑏᑦ 
19. (1) ᑖᓐᓇ ᐃᑦᓯᕙᐅᑕᖓ ᑭᓪᓕᓯᓂᐊᖅᑏᑦ ᑎᒃᑯᐊᖅᓯᖃᑦᑕᓂᐊᖅᑐᑦ 
ᐅᖃᐅᔾᔨᒋᐊᖅᑎᐅᓂᐊᖅᑐᓂᒃ ᐊᑐᓂᓪᓗ ᐱᓯᒪᓗᑎᒃ ᑲᑎᒪᔨᐅᖃᑕᐅᔪᓂᒃ ᑭᓪᓕᓯᓂᐊᖅᑎᓄᑦ 
ᐊᑕᐅᓯᐅᒍᓐᓇᖅᑐᖅ ᐅᕝᕙᓘᓐᓃᑦ ᐅᖓᑖᓄᑦ ᑲᑎᒪᔨᐅᖃᑕᐅᓂᖏᑦ ᑭᓪᓕᓯᓂᐊᖅᑏᑦ 
ᑭᓪᓕᓯᓂᐊᖅᑎᑦᓯᖃᑦᑕᕐᓗᑎᒃ ᑭᓪᓕᓯᓂᐊᕆᐊᖃᑐᐊᕈᑎᒃ ᒪᓕᓪᓗᒍ ᐃᓗᐊᓃᑦᑐᑦ ᐆᒪ ᐱᖁᔭᐅᑉ 
ᐱᔾᔪᑎᖃᑐᐊᖅᐸᑕ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓄᑦ ᖃᐅᔨᒃᑲᕐᑕᐅᔾᔪᑕᐅᔪᓂᒃ ᐊᒻᒪᓗ, ᑕᐃᒪ 
ᐅᖃᐅᔾᔨᒋᐊᖅᑏᑦ ᑭᓪᓕᓯᓂᐊᖅᐸᑕ, ᑖᒃᑯᐊ ᐅᖃᐅᔾᔨᒋᐊᖅᑏᑦ ᐱᔪᓐᓇᐅᑎᓕᒫᓂᒃ ᐊᒻᒪᓗ 
ᐱᓕᕆᐊᑦᓴᐅᔪᓕᒫᓂᒃ ᐱᓯᒪᑎᑕᐅᔪᑦ, ᐱᓐᖏᑕᑐᐊᕆᓗᒍ ᐱᔪᓐᓇᕐᓂᐅᔪᖅ ᐃᓗᐊᓃᑦᑐᖅ 
ᓈᓴᐅᑎᓕᐅᑉ 18(1), ᑐᓂᔭᐅᒪᔪᑦ ᑭᓪᓕᓯᓂᐊᖅᑎᓄᑦ ᐃᓗᐊᓃᑦᑐᑦ ᑖᑦᓱᒪ ᐱᖁᔭᐅᑉ. 
 
ᐃᑦᓯᕙᐅᑕᖓ ᐅᖃᐅᔾᔨᒋᐊᖅᑏᑦ  
 (2) ᑖᓐᓇ ᐃᑦᓯᕙᐅᑕᖓᑦ ᑭᓪᓕᓯᓂᐊᖅᑏᑦ ᑎᓕᓯᓂᐊᖅᐳᖅ ᐊᑕᐅᓯᕐᒥᒃ 
ᐅᖃᐅᔾᔨᒋᐊᖅᑎᐅᖃᑕᐅᔪᒥᒃ ᐊᑐᓂᑦ ᐅᖃᐅᔾᔨᒋᐊᕆᐊᖃᓕᕋᐃᑉᐸᑕ ᓯᕗᓕᕐᓂᐊᖅᑐᒥᒃ 
ᐅᖃᐅᔾᔨᒋᐊᖅᑏᑦ ᑭᓪᓕᓯᓂᐊᖅᑎᓪᓗᒋᑦ ᐊᑕᐅᓯᑑᓐᓂᖏᑉᐸ ᐅᖃᐅᔾᔨᒋᐊᖅᑎᐅᑎᑕᐅᔪᑦ. 
 
ᐃᓇᖏᖅᑕᐅᓂᖏᑦ ᐅᖃᐅᔾᔨᒋᐊᖅᑏᑦ  
 (3) ᑕᐃᒪ ᒪᑭᒪᔾᔪᑏᑦ (ᐱᔪᓐᓇᐅᑏᑦ) ᐱᔪᓐᓇᐅᑎᓕᕆᔨᖏᑦ ᖃᓄᕐᓘᓐᓃᑦ ᐱᔾᔪᑎᖃᕐᓗᑎᒃ 
ᐱᔪᓐᓇᕐᓂᖏᑉᐸᑕ ᐊᑐᕆᐊᓕᓐᓂᒃ ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ 28 ᐅᕝᕙᓘᓐᓃᑦ 
ᐃᓗᐊᓃᑦᑐᖅ ᓈᓴᐅᑎᓕᐅᑉ 34(3), ᑖᓐᓇ ᐃᑦᓯᕙᐅᑕᖓᑦ ᑭᓪᓕᓯᓂᐊᖅᑏᑦ ᐊᓯᐊᓂᒃ 
ᑎᓕᓯᒐᔭᖅᑐᖅ ᐅᖃᐅᔾᔨᒋᐊᖅᑏᑦ ᐃᓇᖏᖅᑕᐅᓗᑎᒃ. 
 
ᑭᓪᓕᖃᖅᑎᑕᐅᓂᖏᑦ 
 (4) ᑭᓇᓘᓐᓃᑦ ᐃᒻᒥᒎᖅᑐᖅ ᑎᒥ ᓂᕈᐊᖅᑕᐅᓂᐊᓐᖏᓚᖅ ᐅᖃᐅᔾᔨᒋᐊᖅᑎᓄᑦ 
ᐃᓚᒋᔭᐅᓯᒪᑐᐊᕈᓂ ᖃᐅᔨᒃᑲᐃᔾᔪᑏᑦ ᐱᓕᕆᐊᖑᑎᓪᓗᒋᑦ, ᐱᓇᓱᐊᓪᓚᕆᓐᓂᖏᑦ ᑖᒃᑯᐊ 
ᑭᓪᓕᓯᓂᐊᖅᑏᑦ ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᐅᑉ 24(1) ᐅᕝᕙᓘᓐᓃᑦ (3) ᐅᕝᕙᓘᓐᓃᑦ 
ᑭᓪᓕᓯᓂᐊᓚᖓᑐᐃᓐᓇᑎᓪᓗᒋᑦ, ᖃᐅᔨᒃᑲᐃᔾᔪᑎᐅᔪᒥᒃ ᑖᓐᓇᓗ ᐊᑦᑐᐊᓂᖃᑐᐊᖅᐸᑦ 
ᐱᔾᔪᑎᒋᔭᐅᔪᓄᑦ ᐅᖃᐅᔾᔨᒋᐊᖅᑏᑦ ᑭᓪᓕᓯᓂᐊᖅᑕᖓᓐᓄᑦ, ᐅᕝᕙᓘᓐᓃᑦ ᑖᓐᓇ 
ᐱᓇᓱᐊᖃᑕᐅᓯᒪᑐᐊᕈᓂ ᐊᖏᖃᑎᒌᒍᑕᐅᓇᓱᐊᖅᑎᓪᓗᒍ ᖃᐅᔨᒃᑲᐃᔾᔪᑎᐅᔪᖅ 
 
ᐊᕐᕌᒍᑕᒫᑦ ᐅᓂᒃᑳᓕᐊᖑᕙᑦᑐᑦ ᑭᓪᓕᓯᓂᐊᖅᑎᓄᑦ 
20. (1) ᑖᒃᑯᐊ ᑭᓪᓕᓯᓂᐊᖅᑏᑦ ᐊᑐᐃᓐᓇᕈᐃᖃᑦᑕᕆᐊᓖᑦ ᐊᕐᕌᒍᑕᒫᑦ ᐅᓂᒃᑳᓕᐊᖑᕙᑦᑐᓂᒃ 
ᐊᒻᒪᓗ ᑐᓂᔭᐅᓗᑎᒃ ᒥᓂᔅᑕᐅᔪᒧᑦ ᒪᓕᓪᓗᒍ ᐃᓚᖓᓃᑦᑐᖅ ᓈᓴᐅᑎᓕᒃ IX ᐱᓯᒪᔪᖅ 
ᑭᓇᐅᔭᓕᕆᓂᕐᒧᑦ ᐊᐅᓚᑕᐅᓂᖏᓐᓄᑦ ᐱᖁᔭᖓᓂ. 
 
ᒪᓕᒐᓕᐅᖅᑏᑦ ᑲᑎᒪᔨᖏᑦ 
 (2) ᐃᓘᓐᓇᑎᒃ ᐅᓂᒃᑳᓕᐊᖑᔪᑦ ᑐᓂᔭᐅᔪᑦ ᒪᓕᓪᓗᒍ ᐃᓗᐊᓃᑦᑐᑦ ᐃᓚᒃᑲᓐᓂᖓᓂ (1) 
ᐃᓚᔭᐅᖃᑦᑕᕆᐊᓖᑦ ᓯᕗᕌᓐᓄᑦ ᒪᓕᒐᓕᐅᖅᑏᑦ ᑲᑎᒪᔨᖏᑕ ᐱᕕᖃᑐᐊᓕᖅᐸᑕ ᕿᓚᒥᐅᓂᖅᐹᒃᑯᑦ 
ᐱᔭᐅᓚᐅᖅᑎᓪᓗᒋᑦ ᒥᓂᔅᑕᒧᑦ.  

ᐊᒡᒍᖅᓯᒪᓂᖅ 4 
 

ᖃᐅᔨᒃᑲᐃᓂᖅ 
 

ᐊᕙᑖᓂᒃ ᑕᐅᑐᓪᓗᒍ 
 
ᖃᐅᔨᒃᑲᐃᓂᖅ 
21. ᑭᓇᑐᐃᓐᓇᖅ ᐅᕝᕙᓘᓐᓃᑦ ᑲᑐᔾᔨᖃᑎᒌᑦ ᐃᒻᒥᒎᖅᑐᑦ ᐱᔾᔪᑎᖃᑦᓯᐊᖅᑐᕆᑐᐊᕈᑎᒃ ᑖᓐᓇ 
ᐃᒻᒥᒎᖅᑐᖅ ᑎᒥ ᐱᓂᕐᓗᐃᓂᖓᓂᒃ ᐆᒥᖓ ᐱᖁᔭᕐᒥᒃ ᐊᒻᒪᓗ ᐱᓂᕐᓗᑦᑕᐅᓂᕋᕐᓗᓂ 
ᓯᖁᒥᑕᐅᓂᖓᓄᑦ ᑖᓐᓇ ᒪᓕᑦᑕᐅᒋᐊᓕᒃ, ᖃᐅᔨᒃᑲᐃᒍᓐᓇᖅᑐᖅ ᑭᓪᓕᓯᓂᐊᖅᑎᓂᒃ ᐅᖃᐅᓯᒃᑯᑦ 
ᐅᕝᕙᓘᓐᓃᑦ ᐊᓯᖏᑎᒍᑦ ᓴᖅᑮᒍᑕᐅᒍᓐᓇᖅᑐᓂᒃ ᐅᕝᕙᓘᓐᓃᑦ ᖃᓄᐃᑦᑐᒥᒃ ᐊᖅᑯᑎᖃᕋᓗᐊᕈᑎᒃ 
ᖃᐅᔨᒃᑲᐃᓂᖏᑦ ᓈᒻᒪᒋᔭᐅᑐᐊᖅᐸᑕ ᑭᓪᓕᓯᓂᐊᖅᑎᓄᑦ.  
 
ᖃᐅᔨᒃᑲᐃᔾᔪᑎᒥᒃ ᑐᓂᓯᒍᓐᓇᕐᓂᖅ ᑭᒡᒐᖃᕐᓂᒃᑯᑦ 
22. (1) ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕ (2), ᖃᐅᔨᒃᑲᐃᓂᐅᑉ ᐃᓗᐊᓂ ᓈᓴᐅᑎᓕᐅᑉ 
ᐃᓗᐊᓃᑦᑐᖅ 21 ᑐᓂᓯᒍᓐᓇᖅᑐᑦ ᑭᒡᒐᖃᕐᓗᑎᒃ 

(ᐃ) ᐊᓯᒥᓂᒃ ᐃᒻᒥᒎᖅᑐᒥᒃ ᑎᒥᒥᒃ; ᐅᕝᕙᓘᓐᓃᑦ 
(ᐱ) ᑲᑐᔾᔨᔪᓄᑦ ᐅᕝᕙᓘᓐᓃᑦ ᐱᓕᕆᖃᑎᒌᓄᑦ ᐃᒻᒥᒎᖅᑐᓄᑦ ᑎᒥᓄᑦ 

ᐃᓚᒋᔭᐅᑉᐸᑦ ᐃᓚᒋᔭᐅᙱᒃᑲᓗᐊᖅᐸᓪᓘᓐᓃᑦ ᐃᒻᒥᒎᕐᓂᕐᒥᒍᑦ ᑐᓂᓯᔪᖅ 
ᖃᐅᔨᒃᑲᐃᔾᔪᑎᒥᓂᒃ ᑖᒃᑯᓄᖓ ᑲᑐᔾᔨᔪᓄᑦ ᐅᕝᕙᓘᓐᓃᑦ ᐱᓕᕆᖃᑎᒌᓄᑦ. 

 
ᑭᓪᓕᓯᓂᐊᖅᑏᑦ ᕿᐱᓗᒍᓐᓇᖅᑐᑦ ᖃᐅᔨᒃᑲᐃᔾᔪᑎᓂᒃ ᑐᓂᔭᐅᔪᓂᒃ 
 (2) ᑖᒃᑯᐊ ᑭᓪᓕᓯᓂᐊᖅᑏᑦ ᐃᒪᐃᓚᖓᔪᑦ ᖃᐅᔨᒃᑲᐃᔾᔪᑎᓂᒃ ᑐᓂᔭᐅᔪᓂᒃ ᐊᑐᕐᓗᒍ 
ᓈᓴᐅᑎᓕᒃ (1) ᑭᒡᒐᖅᑐᖅᑕᐅᒍᑕᐅᔪᓂᒃ ᐊᓯᒥᓐᓄᑦ ᐅᕝᕙᓘᓐᓃᑦ ᑲᑐᔾᔨᔪᓄᑦ ᐅᕝᕙᓘᓐᓃᑦ 
ᐱᓕᕆᖃᑎᒌᓄᑦ ᐃᒻᒥᒎᑦ ᑎᒥᐅᔪᓄᑦ, ᑖᒃᑯᐊ ᑭᓪᓕᓯᓂᐊᖅᑏᑦ ᓈᒻᒪᓴᑐᐊᕈᑎᒃ ᐃᒪᓐᓇᐃᓐᓂᖓᓂᒃ, 

(ᐃ) ᑖᓐᓇ ᑭᓇᑐᐃᓐᓇᖅ ᕿᓈᕆᔭᐅᓯᒪᓂᕐᒥᓂᒃ ᑲᔪᓯᑎᑦᓯᒍᒪᐃᖅᐸᑦ 
ᖃᐅᔨᒃᑲᐃᔾᔪᑎᐅᔪᒥᒃ; ᐅᕝᕙᓘᓐᓃᑦ 

(ᐱ) ᐃᖏᕐᕋᓂᖓ ᖃᐅᔨᒃᑲᐃᔾᔪᑎᐅᑉ ᑲᒪᒋᔭᐅᒍᒪᒍᓐᓃᖅᐸᑦ ᑲᑐᔾᔨᔪᓄᑦ 
ᐅᕝᕙᓘᓐᓃᑦ ᐱᓕᕆᖃᑎᒌᖑᔪᓄᑦ ᑭᒡᒐᖅᑐᐃᓂᕐᒥᓂᒃ 
ᖃᐅᔨᒃᑲᐃᒍᑕᐅᔪᒥᒃ. 

 
ᑲᑎᑕᐅᓂᖏᑦ ᖃᐅᔨᒃᑲᐃᔾᔪᑎᐅᔪᑦ 
 (3) ᑖᒃᑯᐊ ᑭᓪᓕᓯᓂᐊᖅᑏᑦ ᑲᔪᓯᑎᑦᓯᒍᓐᓇᖅᑐᑦ ᒪᕐᕉᓐᓂᒃ ᐅᕝᕙᓘᓐᓃᑦ ᐅᖓᑖᓄᑦ 
ᖃᐅᔨᒃᑲᐃᔾᔪᑎᓂᒃ ᐊᑕᐅᑦᓯᒃᑯᑦ ᑭᓪᓕᓯᓂᐊᖅᑏᑦ ᓈᒻᒪᑦᓴᑐᐊᖅᐸᑕ ᑕᒪᓐᓇᓗ ᓈᒻᒪᑉᐸᑦ 
ᐱᔾᔪᑎᑦᓴᖃᑦᓯᐊᖅᑲᑕᓗ ᖃᓄᐃᓐᓂᐅᑉ ᐃᓗᐊᓂ ᑕᐃᒪᐃᑦᓴᕆᐊᖃᕐᓂᖓᑕ. 
 
ᖃᐅᔨᒃᑲᐃᓂᐅᑉ ᐱᕕᑦᓴᖃᖅᑎᑕᐅᓂᖓᑕ ᐃᓱᖃᖅᑎᑕᐅᓂᖓ 
23. (1) ᖃᐅᔨᒃᑲᐃᔾᔪᑏᑦ ᑐᓂᔭᐅᔭᕆᐊᓕᒃ ᐃᓗᐊᓂ ᒪᕐᕉᒃ ᐊᕐᕌᒍᒃ ᐅᖃᐅᓯᐅᓯᒪᓕᖅᑎᓪᓗᒍ 
ᓯᖁᒥᑦᓯᓂᕋᖅᑕᐅᓂᖓ. 

ᓯᖁᒥᑦᓯᓂᕋᖅᑕᐅᖏᓐᓇᑐᐃᓐᓇᖅᐸᑦ  
 (2) ᑖᑦᓱᒪ ᓈᓚᙱᓐᓂᖓ ᑲᔪᓯᑐᐃᓐᓇᖅᑲᑦ ᐅᖃᐅᓯᐅᓯᒪᒐᓗᐊᖅᑎᓪᓗᒋᑦ 
ᖃᐅᔨᒃᑲᐃᔾᔪᑎᒃᑯᑦ, ᖃᐅᔨᒃᑲᐃᒍᑕᐅᔪᖅ ᑐᓂᔭᐅᒋᐊᖃᕋᔭᖅᑐᖅ ᐃᓗᐊᓂ ᐊᕌᒎᒃ ᒪᕐᕉᒃ 
ᑭᖑᓪᓕᖅᐹᒥ ᐅᖃᐅᓯᒥᓂᐅᓂᖓ ᑭᓪᓕᒋᓗᒍ ᓈᓚᙱᓐᓂᖓᑕ.  
 
ᖃᐅᔨᒃᑲᐃᔾᔪᑎ ᑐᓂᔭᐅᓐᓂᖅᐸᑕ ᖄᖏᖅᓯᒪᓕᖅᑎᓪᓗᒍ ᐱᕕᑦᓴᖃᖅᑎᑕᐅᓂᖓ 
 (3) ᑖᒃᑯᐊ ᑭᓪᓕᓯᓂᐊᖅᑏᑦ ᑎᒍᓯᒍᓐᓇᖅᑐᑦ ᖃᐅᔨᒃᑲᐃᔾᔪᑎᒥᒃ ᑐᓂᔭᐅᔪᒥᒃ 
ᖄᖏᖅᓯᒪᓕᕋᓗᐊᖅᑎᓪᓗᒍ ᑭᓪᓕᖃᖅᑎᑕᐅᓂᖓ ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ (1) 
ᐅᕝᕙᓘᓐᓃᑦ (2) ᑕᐃᒪᓐᓇ ᑭᓪᓕᓯᓂᐊᖅᑏᑦ ᐋᖅᑮᑐᐊᖅᐸᑕ 

(ᐃ) ᖃᐅᔨᒃᑲᐃᔾᔪᑎᒥᒃ ᑐᓂᓯᓂᖓᑕ ᑭᖑᕙᕐᓂᕆᔭᖓ ᐊᑑᑎᓐᓂᖅᐸᑦ 
ᐱᓇᓱᐊᑦᓯᐊᓂᒃᑯᑦ; ᐊᒻᒪᓗ 

(ᐱ) ᐱᙱᔭᐃᓐᓂᕐᒥᒃ ᓴᖅᑭᖅᑐᖃᓐᓂᐊᙱᓚᖅ ᐃᒻᒥᒎᖅᑐᒧᑦ ᑎᒥᐅᔪᒧᑦ 
ᐱᔾᔪᑎᒋᓪᓗᒍ ᑭᖑᕙᕐᓂᖓ 

 
ᐊᓯᐊᓃᑦᑐᖅ ᐱᖁᔭᐅᑉ  
24. (1) ᑕᑯᑦᓴᕈᕐᓂᖓ ᒪᓕᓪᓗᒍ ᑖᒃᑯᓄᖓ ᑭᓪᓕᓯᓂᐊᖅᑎᓄᑦ ᑖᓐᓇ ᖃᐅᔨᒃᑲᐃᔾᔪᑎᐅᔪᖅ 
ᑲᒪᒋᔭᐅᒍᓐᓇᕐᓂᖓᓂᒃ ᑲᒪᒋᔭᐅᒋᐊᖃᕐᓂᖓᓂᓪᓗ ᒪᓕᓪᓗᒍ ᐱᖁᔭᖅ ᐊᓯᐊᓃᑦᑐᖅ ᐆᒪ ᐱᖁᔭᐅᑉ, 
ᑭᓪᓕᓯᓂᐊᖅᑏᑦ ᐃᒪᐃᒍᓐᓇᖅᑐᑦ, ᐃᓱᒪᒋᔭᐅᔪᑦ ᐊᑐᕆᐊᕐᓗᒋᑦ, ᐋᖅᑮᒍᓐᓇᖅᑐᑦ 
ᑲᒪᒍᒪᙱᓐᓂᕋᕐᓗᑎᒃ ᐃᓗᐊᓃᑦᑐᓕᒫᓂᒃ ᐅᕝᕙᓘᓐᓃᑦ ᐃᓚᐃᓐᓇᖏᓐᓂᒃ ᐃᓗᐊᓃᑦᑐᓂᒃ 
ᖃᐅᔨᒃᑲᐃᔾᔪᑎᒦᑦᑐᓂ. 
 
ᐃᓱᒪᒋᔭᖃᑦᓯᐊᕐᓂᖅ 
 (2) ᖃᐅᔨᓇᓱᐊᕐᓂᖃᖅᑎᓪᓗᒋᑦ ᒪᓕᓪᓗᒍ ᐃᓗᐊᓂ ᓈᓴᐅᑎᓕᒃ (1), ᑭᓪᓕᓯᓂᐊᖅᑏᑦ 
ᐃᓱᒪᒋᔭᖃᕆᐊᕐᓂᐊᖅᐳᑦ ᐊᑦᑐᐃᓂᖃᕈᓐᓇᖅᑐᓕᒫᓂᒃ, ᐱᖃᑕᐅᓗᑎᒃ ᐃᓗᓕᖏᑦ ᐅᖃᐅᓯᖃᖅᑐᑦ 
ᐊᒻᒪᓗ ᐃᓕᖅᑯᓯᕆᔭᐅᔪᑦ ᐊᓯᐊᓄᑦ ᐱᖁᔭᐅᔪᒧᑦ ᐊᒻᒪ ᓈᒻᒪᓐᓂᖏᑦ ᐃᑲᔪᖅᓯᒍᑕᐅᒋᐊᕈᓐᓇᖅᑐᑦ 
ᐊᑐᐃᓐᓇᐅᑎᑕᐅᔪᑦ ᐊᓯᐊᓂ ᐱᖁᔭᐅᑉ ᖃᓄᐃᓐᓂᐅᑉ ᐃᓗᐊᓂ. 
 
ᓴᒃᑯᑦᓯᓂᖅ ᖃᐅᔨᒃᑲᐃᔾᔪᑕᐅᔪᒥᒃ  

(3) ᑭᓪᓕᓯᓂᐊᖅᑏᑦ ᑲᒪᓂᐊᙱᓚᑦ ᖃᐅᔨᒃᑲᐃᔾᔪᑎᒥᒃ ᐃᒪᐃᑉᐸᑦ 
(ᐃ) ᐃᓱᒪᒋᔭᖏᑦ ᒪᓕᓪᓗᒋᑦ ᑭᓪᓕᓯᓂᐊᖅᑏᑦ, ᐃᓗᓕᖏᑦ ᐱᔾᔪᑎᒋᔭᐅᔪᑦ 

ᖃᐅᔨᒃᑲᐃᔾᔪᑎᐅᔪᒧᑦ ᐱᒻᒪᕆᐅᙱᑉᐸᑕ, 
ᐱᓐᖑᐊᖃᕋᓱᐊᑐᐃᓐᓇᕐᓂᐅᑉᐸᑕ, ᐊᑭᓂᐊᕈᑕᐅᑉᐸᑦ ᐅᕝᕙᓘᓐᓃᑦ 
ᓴᓇᔭᒥᓂᐅᑉᐸᑕ ᓈᒻᒪᙱᑦᑐᒻᒪᕆᐅᓗᑎᒃ; 

(ᐱ) ᖃᐅᔨᒃᑲᐃᔾᔪᑕᐅᔪᖅ ᐃᓗᐊᓃᓐᖏᑉᐸᑦ ᐱᔪᓐᓇᕐᓂᖃᕐᕕᒋᔭᖏᑕ 
ᑭᓪᓕᓯᓂᐊᖅᑏᑦ; 

(ᑎ) ᖃᐅᔨᔭᐅᓯᒪᔪᑦ ᐃᓗᓕᖏᑦ ᖃᐅᔨᒃᑲᐃᔾᔪᑕᐅᔪᒧᑦ ᑐᙵᕕᓕᐊᖑᓯᒪᔪᑦ 
ᐊᑑᑎᓐᓂᖅᐸᑕ ᐊᕐᕌᒎᑉ ᒪᕐᕉᒃ ᐅᖓᑖᓂ ᖃᐅᔨᒃᑲᐃᔾᔪᑕᐅᔪᖅ 
ᑐᓂᔭᐅᓚᐅᖅᑎᓐᓇᒍ ᐱᙱᑕᑐᐊᕆᓗᒋᑦ ᑭᓪᓕᓯᓂᐊᖅᑏᑦ ᓈᒻᒪᓴᕐᓂᖏᑦ 
ᑖᑦᓱᒪ ᑭᖑᕙᕐᓂᕆᔭᖓ ᐱᔾᔪᑎᑦᓴᖃᑦᓯᐊᑐᐊᖅᐸᑦ ᐊᒻᒪ ᐊᓚᒡᒐᐃᑦᑐᒥᒃ 
ᐃᓚᐃᓐᓈᕐᓂᐅᔪᖅ ᓴᖅᑭᓚᖓᙱᑐᐊᖅᐸᑦ ᓇᓪᓕᐊᓄᓪᓘᓐᓃᑦ ᑎᒥᐅᔪᒧᑦ 
ᐊᑦᑐᖅᑕᐅᔪᒧᑦ ᑭᖑᕙᕐᓂᖓᓄᑦ; 

(ᑭ) ᐃᓱᒪᒋᔭᖏᑦ ᒪᓕᓪᓗᒋᑦ ᑭᓪᓕᓯᓂᐊᖅᑏᑦ, ᓇᓗᓇᐃᖅᓯᔾᔪᑎᓪᓚᕆᐅᔪᒥᒃ 
ᐱᑕᖃᙱᑉᐸᑦ ᕿᓈᖃᖅᑐᖃᖅᑐᒥᓂᐅᒋᐊᖓ ᐊᑐᖅᑕᐅᖁᔭᐅᙱᑦᑐᒥᒃ 
ᐅᕝᕙᓘᓐᓃᑦ ᓇᓗᓇᓐᖏᑦᓯᐊᖅᑐᒥᒃ ᐊᑐᓪᓚᕆᑦᓯᒪᔪᑦ ᐊᓚᒡᒐᐃᑦᑐᒥᒃ 
ᓴᐳᑎᔭᐅᓂᖏᓐᓂᒃ; ᐅᕝᕙᓘᓐᓃᑦ  

(ᒋ) ᐃᓱᒪᒋᔭᖏᑦ ᒪᓕᓪᓗᒋᑦ ᑭᓪᓕᓯᓂᐊᖅᑏᑦ, ᑖᓐᓇ ᑭᓇᑐᐃᓐᓇᖅ 
ᑐᓂᓯᔪᒥᓂᖅ ᖃᐅᔨᑎᑦᓯᔾᔪᑎᒥᒃ ᕿᐱᓗᑦᑐᒥᓂᐅᑉᐸᑦ ᓈᒻᒪᓐᓂᖅᐹᒃᑯᑦ 
ᐋᖅᑮᓇᓱᐊᕈᑕᐅᔪᒥᒃ. 

 
ᐊᖅᑮᒍᑎᐅᔪᑦ 
25. ᒪᓕᓪᓗᒍ ᓈᓴᐅᑎᓕᒃ 24, ᑭᓪᓕᓯᓂᐊᖅᑏᑦ ᐆᑦᑐᕈᓐᓇᖅᑐᑦ ᐋᖅᑮᓂᕐᒧᑦ 
ᑎᑭᐅᑎᓇᓱᐊᕐᓗᒍ ᖃᐅᔨᒃᑲᐃᔾᔪᑎᐅᔪᖅ. 
 
ᑐᓂᓯᓂᖅ ᐋᖅᑭᒍᑎᓂᒃ ᐊᖏᖃᑎᒌᓐᓂᒃᑯᑦ  
26. (1) ᐱᓕᕆᖃᑕᐅᔪᖅ ᐋᖅᑮᒑᓱᐊᕈᑎᐅᔪᒧᑦ ᐅᖃᐅᓯᐅᔪᖅ ᐃᓚᖓᓂ 25 ᐸᓯᑦᓯᑉᐸᑦ 
ᓯᖁᒥᑕᐅᓂᕋᐃᓗᓂ ᐋᖅᑭᒍᑎᐅᔪᒥᒃ ᐊᖏᖃᑎᒌᓐᓂᒃᑯᑦ, ᑖᓐᓇ ᐱᓕᕆᖃᑕᐅᔪᖅ ᐸᓯᑦᓯᔪᖅ 
ᓯᖁᒥᑦᓯᓂᕐᒥᒃ ᑐᓂᓯᒍᓐᓇᖅᑐᖅ ᐊᖏᖃᑎᒌᒍᑎᒥᒃ ᑭᓪᓕᓯᓂᐊᖅᑎᓄᑦ. 
 
ᐊᑐᓕᖅᑎᑕᐅᓂᖏᑦ ᐋᖅᑭᒍᑎᐅᔪᑦ ᐊᖏᖃᑎᒌᓐᓂᒃᑯᑦ 

(2) ᐋᖅᑮᒍᑎᐅᔪᖅ ᐊᖏᖃᑎᒌᓐᓂᒃᑯᑦ ᑐᓂᔭᐅᔪᖅ ᒪᓕᓪᓗᒍ ᐃᓗᐊᓃᑦᑐᖅ 
ᐃᓚᒃᑲᓐᓂᖓᓂ (1) ᐊᑐᓕᖅᑎᑕᐅᒍᓐᓇᖅᑐᖅ ᑕᐃᒫᑦᓴᐃᓐᓇᖅ ᑎᓕᓯᔾᔪᑎᖏᑎᑐᑦ ᑭᓪᓕᓯᓂᐊᖅᑏᑦ 
ᒪᓕᓪᓗᒍ ᐃᓗᐊᓃᑦᑑᖅ ᓈᓴᐅᑎᓕᐅᑉ 34(3) ᑭᓯᐊᓂᓕ ᑭᓪᓕᖃᖅᑎᑕᐅᔪᖅ ᐱᔪᓐᓇᕐᓂᖏᑦ ᑖᒃᑯᐊ 
ᑭᓪᓕᓯᓂᐊᖅᑏᑦ ᒪᓕᓪᓗᒍ ᑖᓐᓇ ᐃᓗᐊᓃᑦᑐᖅ ᓈᓴᐅᑎᓕᐅᑉ ᑎᓕᓯᔾᔪᑎᐅᒍᓐᓇᕐᓂᖓ 
ᑐᑭᓕᐊᖑᓯᒪᔪᑦ ᐱᔾᔪᑎᒋᓪᓗᒋᑦ ᐊᖏᖃᑎᒌᒍᒻᒦᑦᑐᑦ. 
 
ᒪᑭᒪᔾᔪᑏᑦ (ᐱᔪᓐᓇᐅᑏᑦ) ᓴᒃᑯᐃᔭᐅᔪᓐᓇᙱᓐᓂᖏᑦ 

(3) ᑐᓂᓯᒍᓐᓇᖅᑎᑕᐅᓂᖅ ᐋᖅᑮᒍᑎᐅᔪᓂᒃ ᐊᖏᖃᑎᒌᓐᓂᒃᑯᑦ ᐃᓗᐊᓃᑦᑐᖅ 
ᐃᓚᒃᑲᓐᓂᖓᓂ (1) ᓴᒃᑯᐃᔭᐅᔪᓐᓇᙱᑦᑐᖅ. 
 
ᐱᔪᓐᓇᐅᑏᑦ ᓴᒃᑯᐃᔭᐅᓂᖏᑕ ᐊᑐᖅᑎᑕᐅᙱᓐᓂᖏᑦ 

(4) ᐱᖁᔭᐅᑉ ᐃᓗᐊᓂ ᐱᓯᒪᔪᑦ ᐅᖃᐅᓯᖅᑕᖏᑦ ᐋᖅᑭᒍᑎᐅᔫᑉ ᐊᖏᖃᑎᒌᓐᓂᒃᑯᑦ 
ᐅᖃᖅᓯᒪᔪᑦ ᓴᒃᑯᐃᒋᐊᖃᕐᓂᕋᐃᓪᓗᑎᒃ ᐱᔪᓐᓇᐅᑎᒋᔭᐅᔪᓂᒃ (ᒪᑭᒪᔾᔪᑎᒋᔭᐅᔪᓂᑦ) 
ᑐᓂᓯᒍᓐᓇᖅᑎᑕᐅᓂᖅ ᐱᔾᔪᑎᒋᓪᓗᒍ ᐊᑐᖅᑎᑕᐅᙱᑦᑐᖅ ᒪᓕᓪᓗᒍ ᐃᓗᐊᓃᑦᑐᖅ 
ᐃᓚᒃᑲᓐᓂᖓᓂ (1). 
 
ᑭᓪᓕᓯᓂᐊᖅᑏᑦ ᑭᓪᓕᓯᓂᐊᖅᑎᑦᓯᓂᖏᑦ ᓈᓚᑦᑎᖃᕐᓗᑎᒃ 
27. (1) ᖃᐅᔨᒃᑲᐃᔾᔪᑦ ᑲᔪᓯᒍᓐᓇᐃᓕᖅᑲᑎᓪᓗᒍ ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ 24(1) 
ᐅᕝᕙᓘᓐᓃᑦ (3), ᐅᕝᕙᓘᓐᓃᑦ ᑭᓪᓕᓯᓂᐊᖅᑏᑦ ᐋᖅᑮᒍᓐᓇᐃᓕᑉᐸᑕ ᖃᐅᔨᒃᑲᐃᔾᔪᑏᑦ 
ᐱᔾᔪᑎᒋᓪᓗᒍ, ᑭᓪᓕᓯᓂᐊᖅᑏᑦ ᑭᓪᓕᓯᓂᐊᖅᑎᑦᓯᒐᔭᖅᑐᑦ ᓈᓚᑦᑎᖃᕐᓗᑎᒃ. 

ᓯᕗᓂᖓᓂ ᑭᓪᓕᓯᓂᐊᖅᑎᑦᓯᓂᖅ 
(2) ᑕᐃᒪᐃᑦᓴᕆᐊᖃᖅᓱᕆᒍᑎᒃ ᑭᓪᓕᓯᓂᐊᖅᑏᑦ ᑖᑦᓱᒪ ᐃᓕᖅᑯᓯᖓ ᖃᐅᔨᒃᑲᐃᔾᔪᑎᐅᑉ 

ᐱᑕᖃᕆᐊᖃᖅᑎᑦᓯᑉᐸᑦ ᐅᕝᕙᓘᓐᓃᑦ ᐅᖃᐅᔾᔭᐅᒋᐊᓕᑦᑕᖃᖅᐸᑦ, ᑖᒃᑯᐊ ᑭᓪᓕᓯᓂᐊᖅᑏᑦ 
ᓯᕗᓂᖓᓂ ᖃᐅᔨᓇᓱᐊᖅᑎᑦᓯᒍᓐᓇᖅᑐᑦ ᑭᓪᓕᓯᓂᐊᖅᑎᑦᓯᓗᑎᒃ. 
 
ᖃᐅᔨᒃᑲᐃᓂᖅ ᑭᓪᓕᓯᓂᐊᖅᑐᖃᔾᔮᙱᓐᓂᖓᓂᒃ 

(3) ᑖᒃᑯᐊ ᑭᓪᓕᓯᓂᐊᖅᑏᑦ ᐋᖅᑮᑉᐸᑕ ᑭᓪᓕᓯᓂᐊᖅᑐᖃᔾᔮᙱᓐᓂᖓᓂᒃ, 
ᖃᐅᔨᒃᑲᐃᒋᐊᖃᕋᔭᖅᑐᑦ ᑐᓂᓯᔪᒥᓂᕐᒧᑦ ᖃᐅᔨᒃᑲᐃᔾᔪᒻᒥᒃ ᐊᒻᒪᓗ ᑖᑦᓱᒧᖓ ᐃᒻᒥᒎᖅᑐᒧᑦ 
ᑭᓇᑐᐃᓐᓇᕐᒧᑦ ᐊᑭᕋᖅᑐᖅᑕᐅᔪᒧᑦ ᖃᐅᔨᔭᐅᒃᑲᖅᑕᐅᓂᒃᑯᑦ ᑎᑎᖅᑲᑎᒍᑦ ᖃᐅᔨᒃᑲᖅᑕᐅᓗᓂ 
ᐃᓱᒪᓕᐊᖑᔪᑦ ᒥᑦᓵᓄᑦ ᐱᔾᔪᑎᖏᓐᓂᓪᓗ. 
 
ᐱᓕᕆᐊᖑᖃᑕᐅᔪᑦ ᖃᐅᔨᑎᑦᓯᒍᑕᐅᔪᒧᑦ 
28. (1) ᐱᓕᕆᐊᖑᖃᑕᐅᓂᕋᖅᑕᐅᒍᓐᓇᖅᑐᑦ ᖃᐅᔨᒃᑲᐃᔾᔪᑎᐅᔪᒧᑦ ᑭᓪᓕᓯᓂᐊᖅᑎᓄᑦ 
ᐅᑯᐊᖑᕗᑦ 

(ᐃ) ᐃᒻᒥᒎᖅᑐᖅ ᑭᓇᑐᐃᓐᓇᖅ ᖃᐅᔨᒃᑲᐃᔾᔪᑎᓕᐅᓚᐅᖅᑐᖅ, ᐱᑕᖃᖅᐸᑦ; 
(ᐱ) ᐃᒻᒥᒎᖅᑐᖅ ᑭᓇᑐᐃᓐᓇᖅ ᑭᒡᒐᑐᖅᑕᐅᓂᒃᑯᑦ ᖃᐅᔨᒃᑲᐃᔾᔪᑎᐅᔪᖅ 

ᑐᓂᔭᒥᓂᐅᑉᐸᑦ ᑖᓐᓇᓗ ᐃᒻᒥᒎᖅᑐᖅ ᑎᒥ ᐱᓕᕆᐊᖑᖃᑕᐅᔪᓄᑦ 
ᐃᓚᒋᔭᐅᒍᒪᑉᐸᑦ; 

(ᑎ) ᓇᓪᓕᐊᑐᐃᓐᓇᖅ ᐃᒻᒥᒎᖅᑐᖅ ᑭᓇᑐᐃᓐᓇᖅ ᐊᑎᖓ ᑕᐃᔭᐅᔪᖅ 
ᖃᐅᔨᒃᑲᐃᔾᔪᑎᒥ ᐸᓯᔭᐅᓗᓂ ᓯᖁᒥᑦᓯᔪᒥᓂᐅᓂᖓᓂᒃ ᐆᒥᖓ ᐱᖁᔭᕐᒥᒃ; 
ᐊᒻᒪᓗ  

(ᑭ) ᓇᓪᓕᐊᑐᐃᓐᓇᖅ ᐃᒻᒥᒎᖅᑐᖅ ᑭᓇᑐᐃᓐᓇᖅ ᓯᖁᒥᑦᓯᓂᖅᐸᑦ ᐆᒥᖓ 
ᐱᖁᔭᒥᒃ ᖃᐅᔨᒃᑲᐃᔾᔪᑎᑎᒍᑦ ᖃᐅᔨᔭᐅᓪᓗᓂ 

 
ᐱᓕᕆᖃᑕᐅᓂᐊᖅᑐᓂᒃ ᐃᓚᓯᒋᐊᕐᓂᖅ 

(2) ᑖᒃᑯᐊ ᑭᓪᓕᓯᓂᐊᖅᑏᑦ ᐃᓚᓯᒋᐊᕈᓐᓇᖅᑐᑦ ᐱᓕᕆᖃᑕᐅᓂᐊᖅᑐᓂᒃ 
ᐅᖃᖅᑕᐅᓯᒪᓂᖏᑦ ᒪᓕᓪᓗᒋᑦ ᐃᓗᐊᓂ ᓈᓴᐅᑎᓕᐅᑉ (1)(ᑭ) ᖃᖓᑐᐃᓐᓇᒃᑯᑦ 
ᑐᓂᔭᐅᒪᓕᖅᑎᓪᓗᒍ ᖃᐅᔨᒃᑲᐃᔾᔪᑎᐅᔪᖅ ᑐᙵᕕᒋᓗᒋᑦ ᖃᓄᐃᖁᔭᐅᓂᐅᔪᑦ ᐊᒻᒪᓗ 
ᒪᓕᑦᑕᐅᖁᔭᐅᔪᑦ ᑖᒃᑯᓄᖓ ᑭᓪᓕᓯᓂᐊᖅᑎᓄᑦ. 
 

ᐊᒡᒍᖅᓯᒪᓂᖅ 5 
 

ᑭᓪᓕᓯᓂᐊᕐᓂᖅ 
 
ᑭᓪᓕᓯᓂᐊᕐᓂᖅ 
29. ᑖᒃᑯᐊ ᑭᓪᓕᓯᓂᐊᖅᑏᑦ ᐋᖅᑮᑉᐸᑕ ᑭᓪᓕᓯᓂᐊᕈᒪᓪᓗᑎᒃ ᐱᔾᔪᑕᐅᓗᓂ ᑭᒃᑯᑐᐃᓐᓇᐃᑦ 
ᒪᑭᒪᔾᔪᑎᖏᑦ (ᐱᔪᓐᓇᐅᑎᖏᑦ) ᐱᔾᔪᑎᒋᓪᓗᒋᑦ ᖃᐅᔨᒃᑲᐃᔾᔪᑕᐅᔪᖅ, ᑖᓐᓇ ᑭᓪᓕᓯᓂᐊᕐᓂᖅ 
ᐱᒋᐊᕋᔭᖅᑐᖅ ᐱᕕᖃᖅᑎᑕᐅᓂᖓᑕ ᐃᓗᐊᓂ ᐋᖅᑭᑦᑕᐅᓯᒪᔪᖅ ᒪᓕᓪᓗᒍ. 

ᓇᓗᓇᐃᖅᓯᔾᔪᑕᐅᔪᖅ 
30. (1) ᓇᓗᓇᐃᖅᓯᔾᔪᑕᐅᔪᖅ ᑐᓂᔭᐅᒍᓐᓇᖅᑐᖅ ᓯᕗᕌᓐᓄᑦ ᑭᓪᓕᓯᓂᐊᖅᑏᑦ, 
ᐊᖏᖅᑎᑕᐅᓂᒃᑯᑦ, ᓱᓕᕗᖔᕈᑎᑎᒍᑦ ᐅᖃᖅᑎᑕᐅᓂᒃᑯᑦ, ᐅᕝᕙᓘᓐᓃᑦ ᐊᓯᖏᑎᒍᑦ 
ᐃᓕᖅᑯᓯᐅᔪᑎᒍᑦ ᑭᓪᓕᓯᓂᐊᖅᑏᑦ ᓈᒻᒪᒋᔭᖏᑎᒍᑦ ᐊᒻᒪᓗ, ᐱᔾᔪᑎᒋᓪᓗᒍ ᐃᓗᐊᓃᑦᑐᖅ 
ᓈᓴᐅᑎᓕᒃ (2), ᑖᒃᑯᐊᓕ ᑭᓪᓕᓯᓂᐊᖅᑏᑦ ᕿᓚᑦᓱᖅᓯᒪᙱᑦᑐᑦ ᑖᒃᑯᓄᖓ ᒪᓕᒐᑦᓴᓕᐊᖑᓯᒪᔪᓄᑦ 
ᓇᓗᓇᐃᖅᓯᔾᔪᑕᐅᔪᑦ ᑲᒪᒋᔭᐅᑎᓪᓗᒋᑦ ᐃᓗᐊᓂ ᖃᓄᐃᒋᐊᕐᓂᐅᔫᑉ ᑭᒃᑯᑐᐃᓐᓇᕐᓄᑦ ᐅᕝᕙᓘᓐᓃᑦ 
ᐊᑑᑎᔪᖃᖅᑎᓪᓗᒍ ᖃᓄᐃᒋᐊᕈᑕᐅᒋᐊᓕᓐᓂᒃ. 
 
ᑭᓪᓕᖃᖅᑎᑦᓯᓂᖅ 

(2) ᑖᒃᑯᐊ ᑭᓪᓕᓯᓂᐊᖅᑏᑦ ᐃᓯᖅᑎᑦᓯᒐᔭᓐᖏᑦᑐᑦ ᐅᕝᕙᓘᓐᓃᑦ ᐱᔪᓐᓇᑎᑦᓯᓗᑎᒃ 
ᓇᓗᓇᐃᖅᓯᔾᔪᑕᐅᔪᒥᒃ ᐃᓗᓕᖃᕐᓂᖓ ᓈᒻᒪᓚᖓᙱᑐᐊᖅᐸᑦ ᐃᖅᑲᖅᑐᐃᕕᐅᑉ ᐃᓗᐊᓂ 
ᒪᓕᒐᖅᑎᒍᓪᓗ ᓴᐳᑎᔭᐅᓯᒪᑐᐊᖅᐸᑦ ᑐᓴᖅᑕᐅᒋᐊᖃᙱᓐᓂᖓ ᑭᒃᑯᑐᐃᓐᓇᕐᓄᑦ ᒪᓕᓪᓗᒍ 
ᐃᓗᐊᓃᑦᑐᖅ ᐱᖁᔭᐅᑉ ᓇᓗᓇᐃᖅᓯᔾᔪᑕᐅᔫᑉ. 
 
ᓴᖅᑭᖅᑕᐅᖏᓐᓇᑐᐊᖅᐸᑦ ᐱᓂᐊᕐᓂᐅᔪᖅ 

(3) ᑭᓪᓕᓯᓂᐊᖅᑐᖃᖅᑎᓪᓗᒍ, ᑖᒃᑯᐊ ᑭᓪᓕᓯᓂᐊᖅᑏᑦ ᑎᒍᓯᒍᓐᓇᖅᑐᑦ ᐊᒻᒪᓗ 
ᐱᔪᓐᓇᑎᑦᓯᓗᑎᒃ ᓇᓗᓇᐃᖅᓯᔾᔪᑕᐅᔪᖅ ᑕᓯᐅᖅᓯᒍᑕᐅᖁᓪᓗᒍ ᐋᖅᑮᓇᓱᐊᖅᑎᓪᓗᒋᑦ ᑖᓐᓇ 
ᓴᖅᑭᖅᑕᐅᖏᓐᓇᑐᐊᖅᐸᑦ ᐱᓂᐊᕐᓂᕆᓕᐅᔾᔭᐅᓯᒪᓗᓂ ᐊᑭᕋᖅᑐᕐᓂᖓ ᐅᕝᕙᓘᓐᓃᑦ 
ᓱᖁᑎᑦᓴᓐᖏᓐᓂᖓ ᐅᕝᕙᓘᓐᓃᑦ ᓈᓚᙱᓐᓂᖓ ᓇᓪᓕᐊᓐᓂᑐᐃᓐᓇᖅ ᓴᐳᒻᒥᑦᓯᒍᑕᐅᔪᓂᒃ 
ᐋᖅᑭᑦᑕᐅᓯᒪᔪᓂᒃ ᐅᑯᑎᒎᓇ ᐱᖁᔭᖅᑎᒍᑦ, ᐊᒻᒪᓗ ᑖᒃᑯᐊ ᑭᓪᓕᓯᓂᐊᖅᑏᑦ ᐃᓕᓯᒍᓐᓇᖅᑐᑦ 
ᓇᓪᓕᐊᓐᓂᑐᐃᓐᓇᖅ ᓇᖏᕐᕕᐅᔪᓐᓇᖅᑐᓂᒃ ᓈᒻᒪᓐᓇᓱᕆᑐᐊᕈᓂᐅᒃ ᑖᑦᓱᒧᖓ 
ᓇᓗᓇᐃᖅᓯᔾᔪᑕᐅᔪᒧᑦ ᐊᒻᒪᓗ ᓴᖅᑭᖅᑕᐅᖏᓐᓇᖅᑐᒧᑦ ᐱᓂᐊᕐᓂᒃᑯᑦ ᓴᖅᑭᖅᑎᑕᐅᓂᖏᑦ 
ᒪᓕᓪᓗᒋᑦ ᑕᕝᕙᙵᑦ ᓇᓗᓇᐃᖅᓯᔾᔪᑕᐅᔪᒥᒃ ᑎᑭᐅᑎᖁᓪᓗᒋᑦ ᐃᓱᒪᓕᐅᕐᓂᕐᒧᑦ. 
 
ᐅᐸᒃᑎᓐᓇᒋᑦ ᐱᓕᕆᐊᖑᖃᑕᐅᔪᑦ 
31. ᑖᒃᑯᐊ ᑭᓪᓕᓯᓂᐊᖅᑏᑦ ᐃᒪᐃᒍᓐᓇᖅᑐᑦ, ᓇᓗᓇᐃᒃᑯᑕᕐᒥᒃ ᑐᓂᓯᓗᑎᒃ 
ᑐᓂᓯᔪᒥᓂᐅᓂᕐᒥᓂᒃ ᐱᓕᕆᐊᖑᖃᑕᐅᔪᓄᑦ ᖃᐅᔨᒃᑲᐃᔾᔪᑎᒥᒃ ᑭᓪᓕᓯᓂᐊᖅᑐᖃᓚᖓᓂᖓᓂᒃ, 
ᑲᔪᓯᑐᐃᓐᓇᕈᓐᓇᖅᑐᑦ ᑭᓪᓕᓯᓂᐊᕐᓂᕐᒥᒃ ᐅᐸᙱᒃᑲᓗᐊᖅᑎᓪᓗᒋᑦ ᐱᓕᕆᐊᖑᖃᑕᐅᔪᑦ 
ᖃᐅᔨᑎᑦᓯᑦᓯᐊᑐᐊᕈᑎᒃ ᖃᐅᔨᒃᑲᐃᔾᔪᑎᓂᒃ ᑐᓂᓯᑦᓯᐊᖅᑐᒥᓂᐅᓂᕐᒥᓂᒃ ᑖᒃᑯᐊᓗ 
ᐱᓕᕆᐊᖑᖃᑕᐅᔪᑦ ᓲᕐᓗ ᐅᐸᑦᑐᑎᑐᑦ ᐱᔭᐅᓕᕐᓗᑎᒃ. 
 
ᑭᒃᑯᑐᐃᓐᓇᐃᑦ ᑐᓵᑎᓪᓗᒋᑦ ᑭᓪᓕᓯᓂᐊᕐᓂᖅ 
32. ᑭᓪᓕᓯᓂᐊᕐᓂᖅ ᓯᕗᕌᓐᓂ ᑭᓪᓕᓯᓂᐊᖅᑏᑦ ᒪᑐᐃᖓᑎᑕᐅᖃᑦᑕᓂᐊᖅᑐᖅ 
ᑭᒃᑯᑐᐃᓐᓇᕐᓄᖅ ᑭᓯᐊᓂ ᑐᒃᓯᕋᕐᕕᐅᒍᑎᒃ ᑭᓇᑐᐃᓐᓇᕐᒧᑦ ᑭᒃᑯᑐᐃᓐᓇᕐᓄᑦ 
ᒪᑐᐃᖓᑎᑕᐅᖃᑦᑕᔾᔮᙱᑦᑐᖅ, ᐃᓱᒪᒋᔭᖏᑦ ᒪᓕᓪᓗᒋᑦ ᑭᓪᓕᓯᓂᐊᖅᑏᑦ ᑕᒪᐃᓐᓂᒃ 
ᐃᓚᖓᓂᒡᓘᓐᓃᑦ ᐱᔾᔪᑎᖃᕐᓗᑎᒃ ᑲᑎᒪᒋᐊᖃᖅᐸᑕ ᒪᑐᓯᒪᔪᑎᒍᑦ. 
 
ᐱᔪᓐᓇᕐᓂᖏᑦ ᑭᓪᓕᓯᓂᐊᖅᑏᑦ 
33. ᐱᔾᔪᑎᒋᓪᓗᒍ ᑭᓪᓕᓯᓂᐊᖅᑎᑦᓯᓂᖅ ᖃᐅᔨᒃᑲᐃᔾᔪᑎᐅᔪᒧᑦ, ᑖᒃᑯᐊ ᑭᓪᓕᓯᓂᐊᖅᑏᑦ 
ᐊᑕᖏᖅᑐᒥᒃ ᐱᔪᓐᓇᕐᓂᖃᖅᐳᑦ ᑲᑎᒪᔨᐅᓂᕐᒧᑦ ᑎᒃᑯᐊᖅᑕᐅᓯᒪᓪᓗᑎᒃ ᒪᓕᓪᓗᒍ ᐃᓗᐊᓃᑦᑐᖅ 
ᑭᓇᒃᑯᓕᒫᑦ ᑭᒡᒐᖅᑐᕐᓗᒋᑦ ᖃᐅᔨᓴᐃᓂᕐᒧᑦ ᒪᓕᒐᖓ. 

ᐃᓱᒪᓕᐊᖏᑦ ᑭᓪᓕᓯᓂᐊᖅᑏᑦ 
34. (1) ᐱᔭᕇᖅᑕᐅᓚᐅᖅᑎᓪᓗᒍ ᑭᓪᓕᓯᓂᐊᖅᑕᐅᓂᖓ ᖃᐅᔨᒃᑲᐃᔾᔪᑎᐅᑉ, ᑖᒃᑯᐊ 
ᑭᓪᓕᓯᓂᐊᖅᑏᑦ ᐃᓱᒪᓕᐅᕆᐊᖃᕋᔭᖅᑐᑦ ᑖᓐᓇ ᖃᐅᔨᒃᑲᐃᔾᔪᑎᐅᔪᖅ ᐱᒻᒪᕆᐅᒻᒪᖔᑦ 
ᐱᒻᒪᕆᐅᙱᒻᒪᖔᕐᓘᓐᓃᑦ ᐃᓘᓐᓇᓕᒫᖓ ᐃᓚᐃᓐᓇᖓᓘᓐᓃᑦ. 
 
ᖁᔭᓈᖅᓯᓂᖅ ᐅᖃᐅᔾᔨᓂᒃᑯᑦ 

(2) ᑖᒃᑯᐊ ᑭᓪᓕᓯᓂᐊᖅᑏᑦ ᖃᐅᔨᑉᐸᑕ, ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ (1), ᑖᓐᓇ 
ᖃᐅᔨᒃᑲᐃᔾᔪᑎᐅᔪᖅ ᑐᙵᕕᖃᙱᓐᓂᖓᓂᒃ, ᑖᒃᑯᐊ ᒪᑭᒪᔾᔪᑏᑦ (ᐱᔪᓐᓇᐅᑏᑦ) 
ᐱᔪᓐᓇᐅᑎᓕᕆᔨᖏᑦ ᐅᖃᐅᔾᔨᒐᔭᖅᑐᑦ ᑖᓐᓇ ᖃᐅᔨᒃᑲᐃᔾᔪᑎᐅᔪᖅ ᖁᔭᓈᖅᑕᐅᖁᓪᓗᒍ. 
 
ᐅᖃᐅᔾᔨᓂᖅ 

(3) ᑖᒃᑯᐊ ᑭᓪᓕᓯᓂᐊᖅᑏᑦ ᖃᐅᔨᒍᑎᒃ, ᒪᓕᓪᓗᒍ ᐃᓗᐊᓃᑦᑐᖅ ᐃᓚᒃᑲᓐᓂᖓ (1), ᑖᓐᓇ  
ᖃᐅᔨᒃᑲᐃᔾᔪᑎᐅᔪᖅ ᐱᒻᒪᕆᐅᓂᖓᓂᒃ ᐃᓘᓐᓈᒍᑦ ᐃᓚᐃᓐᓇᖓᓘᓐᓃᑦ, ᑖᒃᑯᐊ ᑭᓪᓕᓯᓂᐊᖅᑏᑦ 

(ᐃ) ᐃᒪᐃᒍᓐᓇᖅᑐᑦ ᐅᖃᐅᔾᔨᓗᑎᒃ ᐱᓕᕆᐊᖑᖃᑕᐅᔪᓂᒃ ᖃᐅᔨᔭᐅᔪᓂᒃ 
ᐃᒪᐃᓕᐅᖅᑎᑦᓯᓗᑎᒃ ᓂᕈᐊᕐᓗᑎᒃ ᐊᑕᐅᓯᕐᒥᒃ ᐅᕝᕙᓘᓐᓃᑦ ᐅᖓᑖᓄᑦ 
ᐅᑯᓂᖓ ᓇᓪᓕᐊᓐᓂᑐᐃᓐᓇᖅ  
(i) ᓄᖅᑲᖅᑎᑕᐅᓗᓂ ᓯᖁᒥᑦᓯᓂᐅᔪᖅ ᑖᓐᓇ ᖃᐅᔨᔭᐅᓚᕿᒍᑕᐅᔪᖅ,  
(ii) ᑕᐃᒪᐃᒃᑲᓐᓂᖅᑎᑕᐅᑦᑕᐃᓕᓗᓂ ᓯᕗᓂᑦᑎᓐᓂ ᑕᒪᓐᓇ 

ᐊᑑᑎᒃᑲᓐᓂᖁᓇᒍ ᐅᕝᕙᓘᓐᓃᑦ ᑕᐃᒫᑦᓴᐃᓐᓇᖅ ᐊᔾᔨᒐᓚᖓᓂᒃ 
ᓯᖁᒥᑦᓯᑲᓐᓂᑦᑕᐃᓕᖁᓪᓗᒍ, 

(iii) ᐱᒍᓐᓇᖅᓯᑎᑕᐅᖁᓪᓗᒍ ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᔪᖅ 
ᐊᑦᑐᖅᑕᐅᔪᖅ ᓯᖁᒥᑕᐅᓂᖓᓄᑦ ᐆᒪ ᐱᖁᔭᐅᑉ ᐅᕝᕙᓘᓐᓃᑦ 
ᒪᓕᒋᐊᓖᑦ ᐱᖁᔭᓃᓐᖔᖅᓯᒪᔪᑦ ᐱᔾᔪᑎᒋᓪᓗᒋᑦ, 
ᒪᑭᒪᔾᔪᑎᖏᓐᓂᒃ (ᐱᔪᓐᓇᐅᑎᖏᓐᓂᒃ), 
ᐱᕕᑦᓴᕆᓚᐅᖅᑕᕋᓗᐊᖏᓐᓂᒃ, ᐊᒻᒪᓗ 
ᐱᓚᕿᔾᔪᑎᒋᒍᓐᓚᐅᖅᑕᕋᓗᐊᖏᓐᓂᓪᓘᓐᓃᑦ ᑖᑦᓱᒪ ᐃᒻᒥᒎᖅᑑᑉ 
ᑎᒥᐅᑉ ᑕᒻᒪᖅᑕᐅᓚᐅᙱᓐᓂᕐᒥᓂᒃ ᓯᖁᒥᑕᐅᓂᖓᓄᑦ ᐆᒪ 
ᐱᖁᔭᐅᑉ ᐅᕝᕙᓘᓐᓃᑦ ᒪᓕᒋᐊᓖᑦ ᐱᖁᔭᓃᓐᖔᖅᓯᒪᔪᑦ 
ᐱᔾᔪᑎᒋᓪᓗᒋᑦ, 

(iv) ᐅᑎᖅᑎᑦᓯᕕᐅᖁᓪᓗᒍ ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᔪᖅ 
ᑲᒪᒋᔭᐅᓚᕿᔪᖅ ᓯᖁᒥᑕᐅᓂᖓᓄᑦ ᐆᒪ ᐱᖁᔭᐅᑉ ᐅᕝᕙᓘᓐᓃᑦ 
ᐱᔾᔪᑎᒋᓪᓗᒋᑦ ᒪᓕᒋᐊᓖᑦ ᐱᖁᔭᓃᓐᖔᖅᓯᒪᔪᑦ ᑕᒪᕐᒥᒃ 
ᐅᕝᕙᓘᓐᓃᑦ ᐃᓚᐃᓐᓇᖏᑦ ᐊᑭᓕᖅᓱᖅᑕᐅᒍᑎᒋᒐᔭᖅᑕᒥᓂᓪᓗ 
ᔭᒐᐃᑎᓪᓗᒋᑦ, ᑮᓇᐅᔭᖅᑐᖅᑐᓪᓗ ᐱᔾᔪᑎᒋᓪᓗᒋᑦ ᐅᕝᕙᓘᓐᓃᑦ 
ᐊᓯᖏᑦ ᐊᓐᓇᐃᔭᐅᔪᑦ ᓯᖁᒥᑕᐅᓂᖓᓄᑦ ᐆᒪ ᐱᖁᔭᐅᑉ 
ᐅᕝᕙᓘᓐᓃᑦ ᒪᓕᒋᐊᓖᑦ ᐱᖁᔭᓃᓐᖔᖅᓯᒪᔪᑦ, 

(v) ᐊᑭᓕᖅᑕᐅᖁᓪᓗᒍ ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᓚᕿᔪᖅ 
ᓯᖁᒥᑕᐅᓂᖓᓄᑦ ᐆᒪ ᐱᖁᔭᐅᑉ ᐋᖅᑭᑦᑕᐅᓗᑎᒃ 
ᓈᒻᒪᒋᔭᐅᓗᑎᓪᓗ ᑭᓪᓕᓯᓂᐊᖅᑎᓄᑦ ᐊᑭᓕᐅᑕᐅᔪᑦ ᑖᑦᓱᒧᖓ 
ᐱᓕᕆᐊᖑᖃᑕᐅᔪᒧᑦ ᐋᓐᓂᖅᑐᐅᔪᒧᑦ ᐃᓗᒥᒍᑦ, 

ᐃᑉᐱᓐᓂᐊᓂᕐᒥᒍᑦ ᐅᕝᕙᓘᓐᓃᑦ ᐃᒻᒥᓂᒃ ᐊᑦᑐᖅᑕᐅᓂᖓᓄᑦ 
ᐃᒻᒥᓂᒃ ᑕᐅᑐᓐᓂᕆᔭᖓᑕ, 

(vi) ᖃᓄᐃᒋᐊᒃᑲᓐᓂᖁᔨᒍᓐᓇᖅᑐᖅ ᖃᓄᐃᒋᐊᒃᑲᓐᓂᖁᔨᒍᓂ 
ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᔪᖅ ᑖᒃᑯᓄᖓ 
ᑭᓪᓕᓯᓂᐊᖅᑎᓄᑦ ᓈᒻᒪᒋᔭᐅᓂᖓ ᑖᒃᑯᓄᖓ ᒪᓕᓪᓗᒍ 
ᐃᓕᔭᐅᖁᓪᓗᒍ ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᔪᖅ 
ᐃᓂᒋᓚᐅᖅᑕᖓᓄᑦ ᓯᖁᒥᑕᐅᓚᐅᖅᑎᓐᓇᒍ ᐅᓇ ᐱᖁᔭᖅ 
ᐅᕝᕙᓘᓐᓃᑦ ᒪᓕᒋᐊᓖᑦ ᐱᖁᔭᒦᓐᖔᖅᓯᒪᔪᑦ ᐃᓱᒪᒋᒋᐊᕐᓗᒍ 
ᑖᓐᓇ ᐃᒻᒥᒎᖅᑐᖅ ᑎᒥᐅᔪᖅ ᖃᓄᐃᒃᑲᔭᓚᐅᕐᒪᖔᑦ 
ᓯᖁᒥᑕᐅᓚᐅᓐᖏᑉᐸᑦ ᐅᓇ ᐱᖁᔭᖅ ᐅᕝᕙᓘᓐᓃᑦ 
ᒪᓕᒋᐊᓕᓐᓃᑦᑐᖅ ᐱᖁᔭᒦᓐᖔᖅᓯᒪᔪᖅ, 

(vii) ᐊᑭᓕᖅᑕᐅᖁᓪᓗᒍ ᓇᓪᓕᐊᑐᐃᓐᓇᖅ ᖃᐅᔨᒃᑲᐃᔪᖅ 
ᐱᔾᔪᑎᒋᓪᓗᒍ ᐱᓂᕐᓗᑦᑕᐅᓂᖓ ᓯᖁᒥᑕᐅᓂᖓᓄᑦ ᐆᒪ 
ᐱᖁᔭᐅᑉ ᐅᕝᕙᓘᓐᓃᑦ ᒪᓕᒋᐊᓖᑦ ᐱᖁᔭᓃᓐᖔᖅᓯᒪᔪᑦ, 
ᐊᒥᓲᓂᖏᑦ ᑭᓪᓕᓯᓂᐊᖅᑎᓄᑦ ᐋᖅᑭᑦᑕᐅᓗᑎᒃ 
ᓈᒻᒪᓐᓇᓱᕆᑦᓯᓂᖏᑦ ᒪᓕᓪᓗᒋᑦ, ᐅᑎᕐᕕᐅᖁᓪᓗᒍ ᑖᓐᓇ 
ᖃᐅᔨᒃᑲᐃᔪᖅ ᐱᔮᕆᔭᐅᓂᒃᑯᑦ ᐅᕝᕙᓘᓐᓃᑦ ᑲᒪᑦᓯᐊᙱᓐᓂᒃᑯᑦ 
ᐱᓂᕐᓗᑦᑕᐅᓂᖓᓄᑦ, 

(viii) ᑎᒍᓯᓗᑎᒃ ᐊᒻᒪᓗ ᐊᑐᓕᖅᑎᑦᓯᓗᑎᒃ ᐱᕙᓪᓕᐊᑎᑕᐅᓂᒃᑯᑦ 
ᐋᖅᑭᓱᖅᓯᒪᔪᑎᒍᑦ ᐱᐅᓯᕙᓪᓕᐊᑎᑦᓯᒍᑕᐅᓇᓱᐊᖅᑐᓂ 
ᐊᔪᕈᑎᖃᕐᓂᖅᓴᐅᔪᓄᑦ ᑭᒃᑯᑐᐃᓐᓇᕐᓄᑦ ᐅᕝᕙᓘᓐᓃᑦ ᑲᑐᔾᔨᔪᓄᑦ 
ᐊᓯᖏᓪᓘᓐᓃᑦ ᐃᑲᔪᖅᓯᒪᓇᓱᐊᖅᑐᓄᑦ ᐊᐅᓚᔾᔭᒋᐊᕈᑏᑦ 
ᐋᖅᑭᓱᖅᓯᒪᔪᑎᒍᑦ ᐅᖃᐅᑕᐅᓯᒪᓂᖏᑦ ᒪᓕᑦᑕᐅᓗᑎᒃ 
ᐃᓗᐊᓃᑦᑐᑦ ᓈᓴᐅᑎᓕᐅᑉ 7(2), ᑖᒃᑯᐊ ᓇᓗᓇᐃᖅᓯᔾᔪᑕᐅᔪᒥᒃ 
ᑭᓪᓕᓯᓂᐊᖅᑐᖃᖅᑎᓪᓗᒍ ᓴᖅᑭᑎᑦᓯᔪᖃᖅᐸᑦ 
ᓯᖁᒥᑦᓰᓐᓇᖃᑦᑕᕐᓂᖓᓂᒃ ᐱᓂᐊᕐᓂᕐᒥᒍᑦ ᐆᒥᖓ ᐱᖁᔭᕐᒥᒃ 
ᐅᕝᕙᓘᓐᓃᑦ ᒪᓕᒋᐊᓕᓐᓂᒃ ᐱᖁᔭᓃᓐᖔᖅᓯᒪᔪᓂᒃ, 

(ix) ᒪᒥᐊᓐᓂᖅᑕᖃᖁᓪᓗᒍ ᓇᓪᓕᐊᓐᓄᑐᐃᓐᓇᖅ 
ᐱᓕᕆᐊᖑᖃᑕᐅᔪᓄᑦ ᑲᒪᒋᔭᐅᓂᖓ ᐱᔾᔪᑎᒋᓪᓗᒍ 
ᓯᖁᒥᑕᐅᓂᖓᑕ ᐆᒪ ᐱᖁᔭᐅᑉ ᑭᓪᓕᓯᓂᐊᖅᑏᑦ ᓈᒻᒪᑦᓴᕐᓂᖏᑦ 
ᒪᓕᓪᓗᒋᑦ, 

(x) ᐱᓕᕆᒋᐊᒃᑲᓐᓂᖁᓪᓗᒋᑦ ᑭᓪᓕᓯᓂᐊᖅᑏᑦ ᓈᒻᒪᒋᔭᒥᓂᒃ 
ᐊᑐᕐᓗᑎᒃ ᐱᔾᔪᑎᒋᓪᓗᒋᑦ ᐃᓄᐃᑦ ᐃᓕᖅᑯᓯᖏᑦ 
ᐱᒻᒪᕆᐅᑎᑕᖏᓪᓗ ᑐᙵᕕᒋᔭᐅᓗᑎᒃ ᐃᓄᐃᑦ ᐃᓅᓯᖏᓐᓄᑦ 
ᐱᔾᔪᓯᐅᔪᑦ; ᐊᒻᒪᓗ 

(ᐱ) ᑖᒃᑯᐊ ᑎᓕᓯᔾᔪᑎᓕᐅᑐᐃᓐᓇᕆᐊᓖᑦ ᑕᒪᓐᓇ ᐱᓂᐊᕐᓂᕆᔭᐅᓚᐅᖅᑐᖅ 
ᐱᔾᔪᑎᐅᓪᓗᓂ ᐱᓯᒪᔪᖅ ᖃᐅᔨᒃᑲᐃᔾᔪᑕᐅᓚᐅᖅᑐᒥᒃ, ᐅᕝᕙᓘᓐᓃᑦ 
ᐊᔾᔨᒐᓚᖓᓂᒃ ᑕᐃᒪᓐᓇᐃᑦᑐᖃᕐᓂᖅᐸᑦ, ᕿᓈᖃᕐᓂᐅᒻᒪᑦ 
ᓯᖁᒥᑦᓯᓂᐊᓪᓗᓂᓗ ᐆᒥᖓ ᐱᖁᔭᕐᒥᒃ ᐅᕝᕙᓘᓐᓃᑦ ᒪᓕᒋᐊᓕᓐᓂᒃ 
ᐱᖁᔭCᓛᓃᓐᖔᖅᓯᒪᔪᓂᒃ. 

ᖃᐅᔨᔭᐅᔪᖃᖅᑎᓪᓗᒍ ᐊᑕᐅᓯᐅᑉ ᐅᖓᑖᓄᑦ ᐱᓕᕆᐊᖑᒋᐊᓖᑦ 
(4) ᓇᓗᓇᙱᓂᖅᓴᐅᖁᓪᓗᒍ, ᑭᓪᓕᓯᓂᐊᖅᑏᑦ ᐃᒪᐃᒍᓐᓇᖅᑐᑦ, ᒪᓕᓪᓗᒍ ᐃᓗᐊᓃᑦᑐᖅ 

ᐃᓚᒃᑲᓐᓂᖓᓂ (3), ᖃᐅᔨᒍᑎᒃ ᐊᑕᐅᓯᐅᑉ ᐅᖓᑖᓄᑦ ᐱᓕᕆᐊᖑᖃᑕᐅᒋᐊᓕᓐᓂᒃ, 
ᑎᓕᓯᑐᐃᓐᓇᕆᐊᖃᕋᔭᕐᒥᔪᑦ ᑖᒃᑯᓄᖓ ᐊᑐᓂᑦ ᐱᓕᕆᐊᖑᖃᑕᐅᔪᓄᑦ, ᐱᖃᑕᐅᓗᑎᒃ 
ᑎᓕᔭᐅᓂᖏᓐᓄᑦ ᐱᓕᕆᐊᖑᔭᕆᐊᓖᑦ ᐊᒡᒍᖅᑕᐅᓗᑎᒃ ᑖᒃᑯᓄᖓ ᑖᒃᑯᐊᓗ ᐱᓕᕆᐊᖑᔪᑦ 
ᐊᑭᓖᒍᓐᓇᖅᓯᖁᓪᓗᒋᑦ ᐅᑎᖅᑎᑕᐅᔭᕆᐊᓕᓐᓂᒃ.  
 
ᑭᓪᓕᓯᓂᐊᖅᑏᑦ ᑎᒍᒥᐊᕐᓂᖏᑦ 

(5) ᑖᒃᑯᐊ ᑭᓪᓕᓯᓂᐊᖅᑏᑦ ᑎᒍᒥᐊᓚᖓᔪᑦ ᑲᒪᒋᔭᐅᒋᐊᓕᒻᒥᒃ ᐅᖃᐅᔾᔨᒍᑕᐅᓯᒪᓂᖓ 
ᐃᓗᐊᓃᑦᑐᖅ ᐆᒪ ᐃᓚᖓᑕ ᐊᑦᑐᐊᓂᖓ ᒪᓕᓪᓗᒍ, ᑲᔪᓯᑎᑕᐅᒋᐊᓕᒃ 
ᑲᔪᓯᓪᓚᕆᓚᐅᙱᓐᓂᖓᓂ. 
 
ᑐᓂᔭᐅᔪᑦ ᑎᓕᓯᔾᔪᑏᑦ ᑭᓪᓕᓯᓂᐊᖅᑎᓄᑦ  

(6) ᑎᓕᓯᔾᔪᑏᑦ ᓴᓇᔭᐅᔪᑦ ᑖᒃᑯᓇᙵᑦ ᑭᓪᓕᓯᓂᐊᖅᑎᓂᑦ ᑐᓂᔭᐅᒍᓐᓇᖅᑐᑦ ᑖᒃᑯᓄᖓ 
ᑎᑎᕋᖅᑎᖓᓐᓄᑦ ᐃᖅᑲᖅᑐᐃᔩᑦ. 
 
ᐊᑐᓕᖅᑎᑕᐅᓂᖓ ᑎᓕᓯᔾᔪᑎᐅᔫᑉ 
 (7) ᑎᓕᓯᔾᔪᑎᐅᔪᖅ ᑐᓂᔭᐅᔪᖅ ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ (6) 
ᐊᑐᓕᖅᑎᑕᐅᒍᓐᓇᖅᑐᖅ ᑕᐃᒫᑦᓴᐃᓐᓇᖅ ᐃᓕᖅᑯᓯᖃᓲᖑᒻᒪᑕ ᑎᓕᓯᔾᔪᑕᐅᔪᑦ 
ᐃᖅᑲᖅᑐᐃᕕᒃᑯᓐᓄᑦ. 
 
ᓱᓕᙱᑦᑐᒥᒃ ᐅᖃᐅᓯᖃᕐᓂᖅ 
35. ᑖᒃᑯᐊ ᑭᓪᓕᓯᓂᐊᖅᑏᑦ ᓇᓗᓇᕈᓐᓃᑎᑦᓯᑉᐸᑦ ᖃᐅᔨᒃᑲᐃᔾᔪᑎᐅᑉ ᑐᙵᕕᖏᑦ 
ᑐᑭᓯᒋᐊᕈᑕᐅᔪᑦ ᐃᒻᒥᒎᖅᑐᖅ ᑎᒥᐅᑉ ᖃᐅᔨᒃᑲᐃᒍᑎᒋᓚᐅᖅᑕᖏᑦ ᖃᐅᔨᒪᓪᓗᓂ 
ᓱᓕᙱᓐᓂᖏᓐᓂᒃ ᐅᖃᐅᓯᖃᖅᑐᒥᓂᐅᓂᖓᓂᒃ, ᑖᒃᑯᐊ ᑭᓪᓕᓯᓂᐊᖅᑏᑦ ᑎᓕᓯᒍᓐᓇᖅᑐᑦ 
ᑖᑦᓱᒥᖓ ᐃᒻᒥᒎᖅᑐᒥᒃ ᑎᒥᐅᔪᒥᒃ ᐊᑭᓖᖁᓪᓗᒍ ᑖᑦᓱᒧᖓ ᐃᒻᒥᒎᖅᑐᒧᑦ ᑎᒥᐅᔪᒧᑦ ᐊᑎᖓ 
ᑕᐃᔭᐅᓯᒪᔪᖅ ᖃᐅᔨᒃᑲᐃᔾᔪᑎᐅᔪᒥ ᑖᓐᓇᓗ ᐸᓯᔭᐅᔪᖅ ᓯᖁᒥᑦᓯᔪᒥᓂᐅᓂᖓᓄᑦ ᐆᒥᖓ ᐱᖁᔭᕐᒥᒃ 

(ᐃ) ᐃᓚᖏᓐᓂᒃ ᐅᕝᕙᓘᓐᓃᑦ ᑕᒪᐃᓐᓂᒃ ᑖᑦᓱᒪ ᐊᐃᑉᐸᖓᑕ ᐃᒻᒥᒎᖅᑐᖅ 
ᑭᓇᑐᐃᓐᓇᐅᑉ ᐊᑭᓕᕆᐊᓕᖏᓐᓂᒃ ᓴᐳᒻᒥᓇᓱᐊᖅᑕᐅᒍᑎᖏᓐᓄᑦ 
ᑖᑦᓱᒧᖓ ᖃᐅᔨᒃᑲᐃᔾᔪᑕᐅᔪᒧᑦ; ᐊᒻᒪᓗ 

(ᐱ) ᓱᕋᑦᑕᐅᒍᑎᖏᓐᓄᑦ ᐋᓐᓂᖅᑕᐅᓂᖓᑕ ᑖᑦᓱᒪ ᑭᖑᓪᓕᐅᑉ ᐃᒻᒥᒎᖅᑑᑉ 
ᑭᓇᑐᐃᓐᓇᐅᑉ ᖃᐅᔨᒪᔭᐅᓂᖓ.  

 
ᑎᓕᓯᔾᔪᑎᐅᔪᖅ ᐊᑭᓕᕆᐊᓕᓐᓄᑦ 
36. ᑕᐃᒪ, ᑭᓪᓕᓯᓂᐊᖅᑎᓪᓗᒋᑦ ᖃᐅᔨᒃᑲᐃᔾᔪᑎᐅᔪᒥᒃ, ᑖᒃᑯᐊ ᑭᓪᓕᓯᓂᐊᖅᑏᑦ 
ᓈᒻᒪᓐᓇᓱᕆᑦᓯᓂᖏᑦ ᒪᓕᓪᓗᒋᑦ ᑕᒪᓐᓇ ᖃᐅᔨᒃᑲᐃᔾᔪᑎᐅᔪᖅ ᐱᙳᐊᖃᑐᐃᓐᓇᕆᐊᖓ 
ᐅᕝᕙᓘᓐᓃᑦ ᐸᕝᕕᓴᒍᑎᑐᐃᓐᓇᐅᒋᐊᖓ, ᐅᕝᕙᓘᓐᓃᑦ ᓈᒻᒪᑦᓴᑐᐊᕈᑎᒃ ᑕᒪᑐᒥᖓ 
ᖃᐅᔨᓇᓱᐊᕐᓂᐅᔪᒥᒃ ᐅᕝᕙᓘᓐᓃᑦ ᑭᓪᓕᓯᓂᐊᕐᓂᐅᔪᒥᒃ ᖃᐅᔨᒃᑲᐃᔾᔪᑕᐅᔪᒥᒃ ᐱᙳᐊᖃᕈᑕᐅᓂᖓ 
ᐅᕝᕙᓘᓐᓃᑦ ᐸᕝᕕᓴᒍᑕᐅᓇᓱᐊᕐᓂᖓ ᐊᑯᓃᖅᑎᑕᐅᓇᓱᐊᕐᓂᖓᓂᒃ ᖃᓄᐃᓕᐅᕐᓂᖓ 
ᐊᐅᓚᓂᖓᑕ ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᔫᑉ, ᑖᒃᑯᐊ ᑭᓪᓕᓯᓂᐊᖅᑏᑦ ᑎᓕᓯᒍᓐᓇᖅᑐᑦ 
ᑖᓐᓇ ᐱᓕᕆᐊᖑᖃᑕᐅᔪᖅ ᐸᓯᔭᑦᓴᐅᔪᖅ ᑖᑦᓱᒧᖓ ᖃᐅᔨᒃᑲᐃᓂᖓᓄᑦ ᐅᕝᕙᓘᓐᓃᑦ 

ᑭᐅᔭᕆᐊᖃᖅᑎᑕᐅᓗᓂ ᐅᕝᕙᓘᓐᓃᑦ ᐱᓂᐊᕐᓂᒥᓂᖓᓄᑦ ᐊᑭᓖᖁᔭᐅᓗᓂ ᐊᑭᓕᕆᐊᓕᓐᓂᒃ 
ᑕᒪᐃᓐᓂᒃ ᐅᕝᕙᓘᓐᓃᑦ ᐃᓚᖏᓐᓂᒃ ᓇᓪᓕᐊᓐᓄᑐᐃᓐᓇᖅ ᐱᓕᕆᐊᒥᓂᕐᒧᑦ. 
 
ᐊᑐᐃᓐᓇᐅᑎᑕᐅᓂᖏᑦ ᐃᓱᒪᓕᐊᖑᔪᑦ 
37. ᓇᓪᓕᐊᑐᐃᓐᓇᖅ ᐃᒻᒥᒎᖅᑐᖅ ᑎᒥ, ᑐᑦᓯᕋᕈᓐᓇᖅᑐᖅ ᑖᒃᑯᓄᖓ ᑭᓪᓕᓯᓂᐊᖅᑎᓄᑦ, 
ᕿᒥᕐᕈᒍᒪᒍᓂ ᐊᒻᒪᓗ ᐱᔪᒪᒍᓂ ᐊᔾᔨᖏᓐᓂᒃ ᓇᓪᓕᐊᑐᐃᓐᓇᖅ ᐃᓱᒪᓕᐅᕈᑕᐅᔪᑦ ᐅᕝᕙᓘᓐᓃᑦ 
ᑎᓕᓯᔾᔪᑕᐅᔪᓂᒃ ᑖᒃᑯᓇᙵᑦ ᑭᓪᓕᓯᓂᐊᖅᑎᓂᑦ, ᐱᖃᑕᐅᓗᑎᒃ ᖃᐅᔨᔭᐅᔪᑦ 
ᐊᑐᖅᑕᐅᓪᓚᕆᑦᑐᒥᓂᐅᔪᓂᒃ ᑖᒃᑯᓇᙵᓪᓗ ᐃᓱᒪᓕᐊᒍᔪᑦ ᐅᕝᕙᓘᓐᓃᑦ ᑎᓕᓯᔾᔪᑕᐅᔪᑦ 
ᑐᙵᕕᖃᖅᑎᑕᐅᓪᓗᑎᒃ ᐊᒻᒪᓗ ᐱᔾᔪᑎᒋᔭᐅᔪᑦ ᐃᓱᒪᓕᐊᖑᓚᕿᒍᑕᐅᔪᑦ ᐅᕝᕙᓘᓐᓃᑦ 
ᑎᓕᓯᒍᑕᐅᓚᕿᔪᑦ. 
 
ᐊᔪᐃᓐᓇᕆᐊᒃᑲᓐᓂᕈᑏᑦ 
38. (1) ᓇᓪᓕᐊᑐᐃᓐᓇᖅ ᐱᓕᕆᐊᖑᖃᑕᐅᔪᖅ ᑖᑦᓱᒧᖓ ᖃᐅᔨᒃᑲᐃᔾᔪᑕᐅᔪᒧᑦ 
ᐃᒪᐃᒍᓐᓇᖅᑐᖅ, ᖃᖓᑐᐃᓐᓇᒃᑯᑦ ᐃᓗᐊᓂ ᐅᓪᓗᐃᑦ 30 ᑐᓂᔭᐅᓚᐅᖅᑎᓪᓗᒋᑦ ᐃᓱᒪᓕᐊᖑᔪᑦ 
ᐅᕝᕙᓘᓐᓃᑦ ᑎᓕᓯᔾᔪᑎᖏᑦ ᑖᒃᑯᐊ ᑭᓪᓕᓯᓂᐊᖅᑏᑦ ᑖᑦᓱᒪ ᒥᑦᓵᓅᖓᔪᓂᒃ ᐱᓕᕆᐊᖑᔪᑉ, 
ᐊᔪᐃᓐᓇᕆᐊᒃᑲᓐᓂᕈᓐᓇᖅᑐᖅ ᐃᖅᑲᖅᑐᐃᔨᓄᑦ ᑖᒃᑯᐊ ᐃᓱᒪᓕᐊᖑᓯᒪᔪᑦ ᐅᕝᕙᓘᓐᓃᑦ 
ᑎᓕᓯᔾᔪᑎᐅᔪᑦ ᓴᖑᑎᑕᐅᖁᓪᓗᒋᑦ ᐅᕝᕙᓘᓐᓃᑦ ᐋᖅᑭᒋᐊᖅᑕᐅᖁᓗᒋᑦ ᑐᓂᓯᓂᒃᑯᑦ 
ᖃᐅᔨᒃᑲᐃᔾᔪᑎᒥᒃ ᐊᔪᐃᓐᓇᕐᓂᕐᒥᓂᒃ ᑖᒃᑯᐊ ᐱᓕᕆᖃᑎᒋᓗᒋᑦ ᑎᑎᕋᖅᑎᖓᑦ ᐃᖅᑲᕐᑐᐃᔩᑦ 
ᐊᒻᒪᓗ ᑐᓂᔭᐅᖁᓗᒋᑦ ᑖᒃᑯᓄᖓᓕᒫᖅ ᐱᓕᕆᐊᖑᖃᑕᐅᒋᐊᓕᓐᓄᑦ ᖃᐅᔨᒃᑲᐃᔾᔪᑦ ᐱᔾᔪᑎᒋᓪᓗᒍ.  
 
ᐱᔾᔪᑎᐅᔪᓐᓇᖅᑐᑦ ᐊᔪᐃᓐᓇᕆᐊᒃᑲᓐᓂᕐᓂᕐᒧᑦ 

(2) ᐊᔪᐃᓐᓇᕆᐊᒃᑲᓐᓂᖅᑐᖃᖅᐸᑦ ᒪᓕᓪᓗᒍ ᐆᒪ ᐃᓚᖓ ᐃᓗᐊᓃᑦᑐᖅ 
ᓴᓇᔭᐅᒍᓐᓇᖅᑐᑦ ᐊᐱᖅᑯᑎᖃᕐᐸᑕ ᐱᖁᔭᒥᒃ ᑭᓯᐊᓂ. 
 
ᑎᓕᓯᔾᔪᑎᐅᔪᖅ 

(3) ᑖᒃᑯᐊ ᐃᖅᑲᖅᑐᐃᔩᑦ ᐃᒪᐃᒍᓐᓇᖅᑐᑦ, ᑭᓪᓕᓯᓂᐊᓚᐅᕐᓗᑎᒃ 
ᐊᔪᐃᓐᓇᕆᐊᒃᑲᓐᓂᕈᑕᐅᔪᒥᒃ ᒪᓕᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ (1), ᓴᓇᒍᓐᓇᖅᑐᑦ ᐅᕝᕙᓘᓐᓃᑦ 
ᑎᓕᓯᔾᔪᑎᓕᐅᕈᓐᓇᖅᑐᑦ ᐃᑲᔪᖅᓱᐃᒍᑎᓂᒃ, ᖁᔭᓈᖅᓯᒍᑎᓂᒃ ᐅᕝᕙᓘᓐᓃᑦ 
ᐊᔾᔨᒋᓐᖏᑦᓯᐊᒻᒪᕆᑦᑕᖓᓂᒃ ᐃᓱᒪᓕᐊᖑᓚᐅᖅᑐᑦ ᐅᕝᕙᓘᓐᓃᑦ ᑎᓕᓯᔾᔪᑕᐅᓚᐅᖅᑐᑦ 
ᑭᓪᓕᓯᓂᐊᖅᑎᓄᑦ, ᐃᓗᓕᖏᑦ ᑕᐃᒪᐃᓕᖓᓂᖏᑦ ᒪᓕᓪᓗᒋᑦ, ᐊᒻᒪᓗ ᓴᓇᒍᓐᓇᖁᓪᓗᒋᑦ 
ᐊᓯᖏᓐᓂᒃ ᐃᓱᒪᓕᐅᕈᑎᓂᒃ ᐅᕝᕙᓘᓐᓃᑦ ᑎᓕᓯᓗᑎᒃ ᑖᒃᑯᐊ ᓄᓇᕗᒻᒥ ᐃᖅᑲᖅᑐᐃᔩᑦ 
ᑕᐃᒪᐃᑦᓴᕆᐊᖃᖅᓱᕆᓂᖏᑦ ᒪᓕᓪᓗᒋᑦ.   
 

ᐊᒡᒍᖅᓯᒪᓂᖅ 6 
 

ᖃᓄᑐᐃᓐᓇᖅ ᑐᕌᖓᔪᑦ 
 

ᓇᓗᓇᐃᖅᓯᒪᓂᖅᓴᐅᔪᑦ ᐋᖅᑭᒋᐊᕈᑎᑦᓴᐃᑦ 
 



S.Nu. 2003,c.12 

ᑭᒃᑯᑐᐃᓐᓇᐃᑦ ᒪᑭᒪᔾᔪᑎᖏᓐᓄᑦ (ᐱᔪᓐᓇᐅᑎᖏᓐᓄᑦ) ᐱᖁᔭᖅ 

25

ᑐᑦᓯᕋᐅᑎᑎᒍᑦ ᐃᖅᑲᖅᑐᐃᕕᒻᒧᑦ ᑎᓕᓯᔾᔪᑏᑦ 
39. (1) ᑕᐃᒪ ᖃᐅᔨᒃᑲᐃᔾᔪᑏᑦ ᑐᓂᔭᐅᓯᒪᓕᖅᑎᓪᓗᒋᑦ ᑭᓪᓕᓯᓂᐊᖅᑎᓄᑦ, ᑖᓐᓇ ᐃᒻᒥᒎᖅᑐᖅ 
ᐃᖅᑲᖅᑐᐃᕕᒃᑯᑦ ᓄᖅᑲᖅᑎᑦᓯᓂᖅ  ᑭᓇᑐᐃᓐᓇᖅ ᑐᓂᓯᓚᐅᖅᑐᖅ ᖃᐅᔨᒃᑲᐃᔾᔪᑎᒥᒃ 
ᑐᑦᓯᕋᕈᓐᓇᖅᑐᑦ ᑖᒃᑯᓄᖓ ᐃᖅᑲᖅᑐᐃᔨᓄᑦ ᐱᔪᒪᓗᑎᒃ ᑎᓕᓯᔾᔪᑕᐅᔪᒥᒃ ᐅᖑᒪᔭᐅᖁᓪᓗᒍ ᑖᓐᓇ 
ᐊᑎᓕᐅᖅᑕᐅᓯᒪᔪᖅ ᖃᐅᔨᒃᑲᐃᔾᔪᑎᒥ ᐸᓯᔭᐅᔪᖅ ᓯᖁᒥᑦᓯᔪᒥᓂᐅᓂᕋᖅᑕᐅᓗᓂ ᐆᒥᖓ ᐱᖁᔭᕐᒥᒃ 
ᐊᑦᑐᐊᓂᖃᖁᓇᒍ ᐊᐅᓚᑕᐅᓂᖓᓄᑦ ᐸᓯᑦᓯᔾᔪᑎᐅᑉ ᓯᖁᒥᑦᓯᔪᒥᓂᐅᓂᖓ ᐱᔾᔪᑎᒋᓪᓗᒍ, 
ᐅᕝᕙᓘᓐᓃᑦ ᒪᓕᑦᓴᕆᐊᖃᖁᔭᐅᓗᓂ ᑖᓐᓇ ᐃᒻᒥᒎᖅᑐᖅ ᑭᓇᑐᐃᓐᓇᖅ ᐆᒥᖓ ᐱᖁᔭᐅᔪᒥᒃ 
ᓇᓗᓇᐃᔭᖅᓯᒪᓗᑎᒃ ᐃᓱᒪᒋᑦᓯᐊᖁᔭᐅᔪᑦ ᐅᕝᕙᓘᓐᓃᑦ ᐱᓕᕆᐊᕆᒋᐊᓕᖏᑦ ᐅᕝᕙᓘᓐᓃᑦ 
ᐅᖑᒪᔭᐅᓗᓂ ᓱᑎᑕᐅᑦᑕᐃᓕᓂᒃᑯᑦ ᖃᓄᑐᐃᓐᓇᖅ ᐅᕝᕙᓘᓐᓃᑦ ᑭᓱᑐᐃᓐᓇᕐᒥᒃ, ᑖᓐᓇ 
ᖃᐅᔨᒃᑲᐃᔾᔪᑕᐅᔪᖅ ᓴᒃᑯᐃᔭᐅᓚᐅᙱᓐᓂᖓᓂ ᒪᓕᓪᓗᒍ ᑖᓐᓇ ᐱᖁᔭᐅᔪᖅ ᐅᕝᕙᓘᓐᓃᑦ 
ᐊᓯᐊᒍᑦ ᐱᕕᖃᖅᑎᑕᐅᓂᖓ ᑐᑦᓯᕋᐅᑎᐅᑉ ᓇᓗᓇᐃᖅᓯᒪᙱᑐᐊᖅᑲᑦ. 
 
ᓇᒥ ᑎᓕᓯᔾᔪᑎᐅᔪᑦ ᓴᓇᔭᐅᒍᓐᓇᕐᓂᐊᕐᒪᖔᑕ 

(2) ᑐᓴᖅᑕᐅᓚᐅᖅᑎᓪᓗᒋᑦ ᑐᑦᓯᕋᐅᑎᐅᔪᑦ ᐅᖃᖅᓯᒪᓂᖏᑦ ᓇᓗᓇᐃᖅᑕᐅᔪᑦ ᒪᓕᓪᓗᒋᑦ 
ᐃᓗᐊᓂ ᐆᒪ ᓈᓴᐅᑎᓕᐅᑉ (1), ᑖᒃᑯᐊ ᐃᖅᑲᖅᑐᐃᔩᑦ ᐱᔪᓐᓇᑎᑦᓯᑐᐃᓐᓇᕆᐊᓖᑦ ᑎᓕᓯᔾᔪᒻᒥᒃ 
ᖃᓄᑎᒋ ᐊᒻᒪᓗ ᖃᓄᐃᓕᖓᑎᑕᐅᒋᐊᕐᓂᖏᑦ ᖃᓄᐃᓕᖓᒋᐊᖃᖅᑐᕐᔫᔮᕐᒪᖓᑕᓗ 
ᐊᑲᐅᓂᖅᐹᖑᓱᕆᔭᒥᒍᑦ ᐱᓂᐊᕐᓂᖃᕐᓗᑎᒃ, ᑖᒃᑯᐊ ᐃᖅᑲᖅᑐᐃᔩᑦ ᓈᒻᒪᑦᓴᑐᐊᖅᐸᑕ ᑖᒃᑯᓂᖓ   
 

(ᐃ) ᑖᑦᓱᒪ ᐃᒻᒥᒎᖅᑐᖅ ᑭᓇᑐᐃᓐᓇᐅᑉ ᖃᐅᔨᒃᑲᐃᔾᔪᑎᒥᓂᖏᑦ 
ᐱᓕᕆᔾᔪᑎᑦᓯᐊᕙᐅᒍᓐᓇᑐᐊᖅᑲᑕ, ᑕᐃᒫᓪᓗ 
ᓇᓗᓇᐃᖅᓯᔾᔪᑕᐅᔪᓐᓇᓪᓚᕆᑦᑐᒥᒃ ᐱᑕᖃᖅᑎᓐᓇᒍ ᐊᑭᕋᖅᑐᕈᑕᐅᔪᒧᑦ, 
ᓇᓗᓇᐃᕆᔾᔪᑕᐅᒍᓐᓇᕐᓂᖏᑦ ᓇᓗᓇᕈᓐᓃᑎᑦᓯᑐᐊᖅᐸᑕ 
ᖃᐅᔨᔭᐅᒃᑲᖅᑕᐅᓯᒪᔪᖅ ᓯᖁᒥᑦᓯᔪᒥᓂᐅᓂᖓᓂᒃ ᑖᑦᓱᒥᖓ ᐱᖁᔭᕐᒥᒃ; 
ᐊᒻᒪᓗ 

(ᐱ) ᐱᔪᓐᓇᖅᑎᑕᐅᓂᖓ ᑎᓕᓯᔾᔪᑕᐅᔫᑉ ᓯᕗᒧᐊᑦᑎᑦᓯᓚᖓᑐᐊᖅᐸᑦ 
ᑕᐅᑐᒐᖏᓐᓂᒃ ᐆᒪ ᐱᖁᔭᐅᑉ. 

 
ᐃᖅᑲᖅᑐᐃᕕᒃᑯᑦ ᓄᖅᑲᖅᑎᑦᓯᓂᖅ 
40. ᓇᓪᓕᐊᑐᐃᓐᓇᖅ ᐃᒻᒥᒎᖅᑐᖅ ᑭᓇᑐᐃᓐᓇᖅ ᐃᒪᐃᒍᓐᓇᖅᑐᖅ, ᑎᑎᕋᖅᓯᒪᔪᑎᒍᑦ 
ᑐᑦᓯᕋᕈᓐᓇᖅᑐᑦ, ᖃᓄᐃᑕᐅᒋᐊᖁᔨᓂᕐᒥᓂᒃ ᓇᓪᓕᐊᓐᓂᑐᐃᓐᓇᖅ ᐃᒻᒥᒎᖅᑐᒥᒃ ᑎᒥᐅᔪᒥᒃ 
ᐃᖅᑲᖅᑐᐃᕕᒃᑯᑎᒍᑦ ᓄᖅᑲᖅᑎᑕᐅᓗᓂ ᑖᓐᓇ ᐃᒻᒥᒎᖅᑐᖅ ᑎᒥ ᐅᓚᕕᑦᓯᖁᓇᒍ, 
ᐱᑎᑦᓯᑦᑕᐃᓕᖁᓇᒍ, ᐅᕝᕙᓘᓐᓃᑦ ᐊᐅᓚᑦᓯᓕᖁᓇᒍ ᐅᕝᕙᓘᓐᓃᑦ ᐱᓇᓱᐊᑦᑕᐃᓕᑎᑕᐅᓗᓂ 
ᐅᓚᕕᑦᓯᓇᓱᐊᕐᓂᕐᒥᒃ, ᐱᑎᑦᓯᑦᑕᐃᓕᓂᕐᒥᒃ, ᐅᕝᕙᓘᓐᓃᑦ ᐊᐅᓚᑦᓯᒐᓱᐊᕐᓂᕐᒥᒃ, ᑐᙵᕕᖃᕐᓗᑎᒃ 
ᓇᓪᓕᐊᓐᓂᑐᐃᓐᓇᖅ ᕿᓈᖃᕆᐊᖃᙱᓐᓂᕐᒥᒃ ᐅᖃᖅᑕᐅᓯᒪᔪᒥᒃ ᑕᕝᕙᓂ ᐃᓗᐊᓃᑦᑐᖅ 
ᓈᓴᐅᑎᓕᐅᑉ ᐃᓚᒃᑲᓐᓂᖓᓂ 7(1), ᓇᓪᓕᐊᓐᓂᓪᓘᓐᓃᑦ ᐊᓯᒥᓂᒃ ᐃᒻᒥᒎᖅᑐᒥᒃ ᑭᓇᑐᐃᓐᓇᕐᒥᒃ 
ᖁᕕᐊᒋᔭᖃᖅᑎᓪᓗᒍ 

(ᐃ) ᐱᑕᖃᖅᑎᑦᓯᓂᕐᒥᒃ ᐅᑯᓂᖓ ᓱᓇᒃᑯᑏᑦ, ᐱᔨᑦᓯᕋᕈᑏᑦ, ᐊᑲᕐᕆᒍᑏᑦ 
ᐅᕝᕙᓘᓐᓃᑦ ᑳᓐᑐᓛᑦ; 

(ᐱ) ᐱᑕᖃᖅᑎᑦᓯᓂᕐᒥᒃ ᑮᓇᐅᔭᓕᐅᕋᓱᐊᕈᑕᐅᔪᓂᒃ ᐃᓪᓗᓂᒃ ᐅᕝᕙᓘᓐᓃᑦ 
ᓇᔪᒐᐃᑦ ᐊᑐᖅᑐᐊᖅᑕᐅᕙᑦᑐᓂᒃ;   

(ᑎ) ᓇᓪᓕᐊᓂᓪᓘᓐᓃᑦ ᐊᑦᑐᐊᔪᓂᒃ ᐃᖅᑲᓇᐃᔭᕐᓂᕐᒧᑦ; ᐅᕝᕙᓘᓐᓃᑦ 

(ᑭ) ᓇᓪᓕᐊᓐᓂᓪᓘᓐᓃᑦ ᐊᑦᑐᐊᔪᓂᒃ ᐃᓚᒋᔭᐅᒍᑎᖃᕐᓂᕐᒧᑦ 
ᐃᖅᑲᓇᐃᔭᖅᑎᖁᑎᓖᑦ ᑲᑐᔾᔨᖃᑎᒌᕝᕕᖏᓐᓂ, ᐱᓕᕆᔨᐅᖃᑎᒌᑦ 
ᑮᓇᐅᔭᖅᑎᒍᑦ ᑲᑐᔾᔨᖃᑎᒌᑦ, ᐱᓕᕆᔨᐅᖃᑎᒌᑦ ᑲᑐᔾᔨᖃᑎᒌᖏᑦ, 
ᐃᖅᑲᓇᐃᔭᖅᑎᑕᐅᓂᒃᑯᑦ ᐅᕝᕙᓘᓐᓃᑦ ᐱᓕᕆᔨᒻᒪᕇᑦ ᑲᑐᔾᔨᖃᑎᒌᖏᑦ 
ᐅᕝᕙᓘᓐᓃᑦ ᓱᓴᐃᐊᑎᐅᔪᑦ, ᐃᖅᑲᓇᐃᔭᖅᑎᑦᓯᔪᑦ ᑲᑐᔾᔨᖃᑎᒌᖏᑦ 
ᐅᕝᕙᓘᓐᓃᑦ ᑯᐊᐸᑎᒍᑦ ᑎᒥᐅᔪᑦ ᐅᕝᕙᓘᓐᓃᑦ ᑲᑐᔾᔨᖃᑎᒌᕕᐅᔪᑦ, 

ᐊᒻᒪᓗ ᑖᓐᓇ ᐃᖅᑲᖅᑐᐃᕕᒃ ᑐᓂᓯᒍᓐᓇᖅᑐᖅ ᓄᖅᑲᖅᑎᑦᓯᒍᒻᒥᒃ ᓇᓪᓕᐊᓐᓂᑐᐃᓐᓇᖅ 
ᖃᓄᐃᓕᖓᑎᑦᓯᒋᐊᕈᓐᓇᕐᓗᑎᒃ ᐋᖅᑭᑦᓱᐃᓗᑎᓪᓗ, ᐊᑲᐅᓂᖅᐹᖑᓱᕆᔭᒥᒍᑦ. 
 

ᐊᓯᒐᓚᖏᑦ ᐊᔾᔨᒌᙱᑦᑐᑦ 
 
ᐸᓯᔭᑦᓴᐅᓂᖅ ᒪᓕᒐᖅᑎᒍᑦ ᑮᓇᐅᔭᖅᑎᒍᓪᓘᓐᓃᑦ 
41. ᑖᒃᑯᐊ ᑭᓪᓕᓯᓂᐊᖅᑏᑦ, ᐃᓚᐅᖃᑕᐅᔪᐃᓪᓗ ᑭᓪᓕᓯᓂᐊᖅᑎᓄᑦ, ᐃᖅᑲᓇᐃᔭᖅᑎᖓᑦ 
ᑭᓪᓕᓯᓂᐊᖅᑎᓄᑦ ᐅᕝᕙᓘᓐᓃᑦ ᖃᐅᔨᒪᔨᑕᕆᔭᐅᔪᖅ ᐅᕝᕙᓘᓐᓃᑦ ᐃᓕᓐᓂᐊᖅᓯᒪᔪᒻᒪᕆᒃ 
ᐱᓕᕆᑎᑕᐅᔪᖅ ᑖᒃᑯᓇᙵᑦ ᑭᓪᓕᓯᓂᐊᖅᑎᓄᑦ, ᐅᕝᕙᓘᓐᓃᑦ ᓇᓪᓕᐊᑐᐃᓐᓇᖅ ᐃᒻᒥᒎᖅᑐᑦ 
ᑭᓇᑐᐃᓐᓇᖅ ᐱᔪᓐᓇᕐᓂᖃᖅᑎᑕᐅᔪᖅ ᐅᕝᕙᓘᓐᓃᑦ ᐱᓕᕆᒋᐊᖃᖅᑐᑦ ᒪᓕᓪᓗᒍ ᐅᓇ ᐱᖁᔭᖅ, 
ᒪᓕᒋᐊᓖᑦ ᐱᖁᔭᓃᙵᖅᓯᒪᔪᑦ ᐅᕝᕙᓘᓐᓃᑦ ᒪᓕᒋᐊᓖᑦ ᐋᖅᑭᑦᑕᐅᔪᑦ ᑖᒃᑯᓄᖓ 
ᑭᓪᓕᓯᓂᐊᖅᑎᓄᑦ ᐸᓯᔭᑦᓴᐅᔾᔮᙱᓚᑦ ᓇᓪᓕᐊᓐᓄᓪᓘᓐᓃᑦ ᐱᓕᕆᐊᖑᔪᓄᑦ ᐅᕝᕙᓘᓐᓃᑦ 
ᐱᓕᕆᐊᖑᓐᓂᖏᑦᑐᓄᑦ ᑖᑦᓱᒧᖓ ᑎᒥᐅᔪᒧᑦ ᐱᓇᓱᐊᑦᓯᐊᓂᒃᑯᑦ ᐱᓇᓱᐊᖅᑎᓪᓗᒋ 
ᐱᔪᓐᓇᖅᑎᑕᐅᓂᕐᒥᓂᒃ ᐅᕝᕙᓘᓐᓃᑦ ᐱᓂᐊᕐᓂᖃᖅᑎᓪᓗᒋᑦ ᐱᓕᕆᐊᕆᒋᐊᓕᒻᒥᓂᒃ. 
 
ᓇᓗᓇᐃᓪᓚᕆᒍᑕᐅᔪᑦ ᐱᓇᓱᐊᒡᒐᖅᑕᐅᒍᓐᓇᙱᑦᑐᑦ ᑭᓪᓕᓯᓂᐊᖅᑐᖃᖅᑎᓪᓗᒍ ᐊᓯᐊᒍᑦ 
42. (1) ᓇᓪᓕᐊᓪᓘᓐᓃᑦ ᐃᒪᐃᑎᑕᐅᓂᐊᙱᓚᖅ ᑕᓐᓇ ᐃᒻᒥᒎᖅᑐᖅ ᑭᓇᑐᐃᓐᓇᖅ 

(ᐃ) ᐃᓚᒋᔭᐅᒍᓂ ᑭᓪᓕᓯᓂᐊᖅᑎᓄᑦ, ᐅᕝᕙᓘᓐᓃᑦ 
(ᐱ) ᐃᖅᑲᓇᐃᔭᖅᑎᑕᐅᒍᓂ ᐊᐅᓚᑦᓯᔨᐅᖃᑕᐅᓗᓂ ᐆᒥᖓ ᐱᖁᔭᕐᒥᒃ, 

ᐱᖃᑕᐅᓗᓂ ᐃᖅᑲᓇᐃᔭᖅᑎᐅᔪᖅ ᑭᓪᓕᓯᓂᐊᖅᑏᑦ ᐅᕝᕙᓘᓐᓃᑦ  
ᖃᐅᔨᒪᔨᑕᐅᔪᖅ ᐅᕝᕙᓘᓐᓃᑦ ᐃᓕᓐᓂᐊᖅᓯᒪᔪᒻᒪᕆᒃ ᐱᓕᕆᑎᑕᐅᔪᖅ 
ᑖᒃᑯᓄᖓ ᑭᓪᓕᓯᓂᐊᖅᑎᓄᑦ, ᐅᐸᖁᔭᐅᓗᓂ ᐅᕝᕙᓘᓐᓃᑦ 
ᑐᓂᓯᖁᔭᐅᓗᓂ ᓇᓗᓇᐃᓪᓚᕆᒍᑎᐅᔪᓂᒃ ᖃᓄᐃᒋᐊᕐᓂᑦᑕᖃᖅᑎᓪᓗᒍ 
ᐅᕝᕙᓘᓐᓃᑦ ᐱᓕᕆᓇᓱᐊᖅᑐᖃᖅᑎᓪᓗᒍ, ᐱᙱᑕᑐᐊᕆᓗᒍ 
ᐱᓕᕆᓇᓱᐊᕐᓂᐅᔪᑦ ᒪᓕᓪᓗᒍ ᐃᓗᐊᓃᑦᑐᖅ ᐆᒪ ᐱᖁᔭᐅᑉ, 
ᑐᑭᓯᒃᑲᓐᓂᕋᓱᐊᖅᑎᓪᓗᒋᑦ ᐱᔪᓐᓇᕐᓂᕆᔭᒥᓂᒃ ᒪᓕᓪᓗᒍ ᐃᓗᐊᓃᑦᑐᖅ 
ᐆᒪ ᐱᖁᔭᐅᑉ ᐅᕝᕙᓘᓐᓃᑦ ᒪᓕᒋᐊᓖᑦ ᐱᖁᔭᓃᙵᖅᑐᑦ.  

 
ᓇᓗᓇᐃᓪᓚᕆᒍᑕᐅᔪᑦ ᐱᓇᓱᐊᒡᒐᖅᑕᐅᒍᓐᓇᙱᑦᑐᑦ ᑭᓪᓕᓯᓂᐊᖅᑐᖃᖅᑎᓪᓗᒍ ᒪᓕᓪᓗᒍ ᐅᓇ 
ᐱᖁᔭ  

(2) ᐃᒪᐃᒃᑲᓗᐊᖅᑎᓪᓗᒍ ᐃᓗᐊᓃᑦᑐᖅ ᓈᓴᐅᑎᓕᒃ (1), ᐱᓕᕆᔪᖃᖅᑎᓪᓗᒍ ᒪᓕᓪᓗᒍ 
ᐅᓇ ᐱᖁᔭᖅ, ᓇᓪᓕᐊᓪᓘᓐᓃᑦ ᐃᒻᒥᒎᖅᑐᖅ ᑭᓇᑐᐃᓐᓇᖅ ᐃᑲᔪᖅᓯᒪᔪᖅ ᐱᓕᕆᐊᖑᒃᑲᐃᔪᒥᒃ 
ᖃᐅᔨᔭᐅᒃᑲᐃᑎᓪᓗᒍ ᐋᖅᑮᓇᓱᐊᖃᑎᖃᕐᓂᒃᑯᑦ ᐊᖏᖃᑎᖃᖅᓯᒪᓂᖓ ᐅᐸᖁᔭᐅᓗᓂ 
ᐅᕝᕙᓘᓐᓃᑦ  ᑐᓂᓯᖁᔭᐅᓗᓂ ᓇᓗᓇᐃᖅᓯᓪᓚᕆᒍᑕᐅᒍᓐᓇᖅᑐᒥᒃ ᐱᔾᔪᑎᒋᓪᓗᒍ ᖃᐅᔨᓯᒪᔭᖏᑦ 

ᐱᔾᔪᑎᒋᓪᓗᒋᑦ ᖃᐅᔨᒃᑲᐃᔾᔪᑕᐅᔫᑉ ᐊᑐᖅᑎᓪᓗᒍ ᐱᔪᓐᓇᕐᓂᕐᒥᓂᒃ ᐅᕝᕙᓘᓐᓃᑦ 
ᐱᓂᐊᕐᓂᖃᕈᑎᖃᖅᑎᓪᓗᒍ ᐱᓕᕆᐊᕆᒋᐊᓕᒻᒥᓂᒃ. 
 
ᓈᒻᒪᙱᑦᑐᖅᑕᖃᖅᑎᓪᓗᒍ ᐊᑲᐅᓈᙱᑦᑐᖃᖅᑎᓪᓗᒍᓗ ᐱᑐᐃᓐᓇᐅᙱᑦᑐᓂᒃ 
43. ᓇᓪᓕᐊᓘᓐᓃᑦ ᐱᓕᕆᓂᐅᔪᖅ ᒪᓕᓪᓗᒍ ᐅᓇ ᐱᖁᔭᖅ 
ᐊᑐᕈᓐᓃᕐᓂᖃᕋᓱᒋᔭᐅᓂᐊᓐᖏᓚᖅ ᐱᔾᔪᑎᒋᓪᓗᒋᑦ ᓈᓐᒪᙱᑦᑐᑦ ᐅᕝᕙᓘᓐᓃᑦ ᐊᑲᐅᓈᖅᑎᓐᓇᒋᑦ 
ᐱᑐᐃᓐᓇᐅᖏᑦᑐᑦ. 
 
ᑕᐃᒪᐃᓐᓇᓱᒋᔭᐅᔪᑦ ᐃᒻᒥᒎᖅᑐᓄᑦ ᑎᒥᓄᑦ 
44. ᓇᓪᓕᐊᓘᓐᓃᑦ ᐱᓂᐊᕐᓂᐅᔪᖅ ᐅᕝᕙᓘᓐᓃᑦ ᖃᓄᐃᓐᓂᐅᔪᑦ ᐅᕝᕙᓘᓐᓃᑦ ᐋᒥᑕᐅᔪᑦ 
ᑲᒪᔨᐅᑎᑕᐅᔪᒧᑦ, ᑲᒪᔨᒻᒪᕆᒻᒧᑦ ᐅᕝᕙᓘᓐᓃᑦ ᑭᒡᒐᕆᔭᐅᔪᒧᑦ ᐃᖅᑲᓇᐃᔭᕐᑏᑦ ᑲᑐᔾᔨᖃᑎᒌᖏᓐᓄᑦ, 
ᐱᓕᕆᔨᐅᖃᑎᒌᑦ ᑮᓇᐅᔭᐃᖅᐸᑦᑐᑎᒃ ᑲᑐᔾᔨᖃᑎᒌᖏᓐᓄᑦ, ᐱᓕᕆᔨᐅᖃᑎᒌᑦ 
ᑲᑐᔾᔨᖃᑎᒌᖏᓐᓄᑦ, ᐃᖅᑲᓇᐃᔭᖅᑎᑕᐅᓂᒃᑯᑦ ᐅᕝᕙᓘᓐᓃᑦ ᐱᓕᕆᔨᒻᒪᕇᑦ ᑲᑐᔾᔨᖃᑎᒌᖏᓐᓄᑦ 
ᐅᕝᕙᓘᓐᓃᑦ ᓱᓴᐃᐊᑎᐅᔪᑦ, ᐃᖅᑲᓇᐃᔭᖅᑎᑦᓯᔪᑦ ᑲᑐᔾᔨᖃᑎᒌᖏᓐᓄᑦ ᐅᕝᕙᓘᓐᓃᑦ ᑯᐊᐸᑎᒍᑦ 
ᑎᒥᐅᔪᑦ ᐅᕝᕙᓘᓐᓃᑦ ᑲᑐᔾᔨᖃᑎᒌᕕᐅᔪᑦ ᐱᓕᕆᐊᕆᒋᐊᓕᖏᑕ ᐃᓗᐊᓂ ᐱᔪᓐᓇᕐᓂᖃᖅᑎᑕᐅᔪᑦ 
ᑭᒡᒐᖅᑐᐃᑎᑕᐅᓂᒃᑯᑦ ᑕᐃᒪᐃᓐᓇᓱᒋᔭᐅᓂᐊᓐᖏᓚᑦ ᐱᓂᐊᕐᓂᐅᓂᕋᖅᑕᐅᓗᑎᒃ ᐅᕝᕙᓘᓐᓃᑦ 
ᖃᓄᐃᑎᑦᓯᓂᕋᖅᑕᐅᓗᑎᒃ ᐅᕝᕙᓘᓐᓃᑦ ᐋᒥᑦᓯᓂᕋᖅᑕᐅᓗᑎᒃ ᑖᒃᑯᓂᖓ. 
 

ᐱᕋᔭᓐᓂᖅ ᐊᑭᓖᑎᑕᐅᓂᕐᓗ 
 
ᐱᕋᔭᓐᓂᖅ ᐊᑭᓖᑎᑕᐅᓂᕐᓗ 
45. ᑕᒪᕐᒥᒃ ᐃᒻᒥᒎᖅᑐᑦ ᑎᒦᑦ ᓯᖁᒥᑦᓯᔪᑦ ᓈᓴᐅᑎᓕᒻᒥᒃ 15 ᐅᕝᕙᓗ ᒪᓕᓐᖏᑦᑐᖅ 
ᑎᓕᓯᔾᔪᑕᐅᔪᒥᒃ ᐃᓱᒪᓕᐊᖑᔪᒥᓪᓘᓐᓃᑦ ᑖᒃᑯᓄᖓ ᑭᓪᓕᓯᓂᐊᖅᑎᓄᑦ ᐅᕝᕙᓘᓐᓃᑦ 
ᐃᖅᑲᖅᑐᐃᔨᓄᑦ ᒪᓕᓪᓗᒍ ᐃᓗᐊᓃᑦᑐᖅ ᐆᒪ ᐱᖁᔭᐅᑉ ᐱᕋᔭᓐᓂᕋᖅᑕᐅᕗᖅ ᐸᓯᔭᑦᓴᐅᓂᖓ 
ᓇᓗᓇᐃᖅᑕᐅᑉᐸᑦ, ᑖᓐᓇ ᐃᒻᒥᒎᖅᑐᖅ ᑎᒥᐅᑉ ᐊᑭᓖᑎᑕᐅᒍᓐᓇᖅᑐᖅ ᐅᖓᑖᓅᙱᑦᑐᖅ 
$25,000. 
 
ᐃᖅᑲᑐᖅᑕᐅᒍᓐᓇᑎᑦᓯᓂᖅ 
46. ᐃᖅᑲᖅᑐᖅᑕᐅᑎᑦᓯᓂᖅ ᐱᕋᔭᑦᑐᒥᒃ ᒪᓕᓪᓗᒍ ᐅᓇ ᐱᖁᔭᖅ ᑲᔪᓯᓂᐊᙱᓚᖅ 
ᐊᖏᖅᑕᐅᓚᐅᖅᑳᑎᓐᓇᒍ ᑎᑎᖅᑲᑎᒍᑦ ᑲᓇᑕᒥ ᑮᓇᐅᔭᓕᕆᔨᕐᔪᐊᒧᑦ.  
 

ᒪᓕᒋᐊᓖᑦ ᐱᖁᔭᒦᙵᖅᓯᒪᔪᑦ ᐱᖁᔭᕋᓛᑦ 
 
ᒪᓕᒋᐊᓖᑦ ᐱᖁᔭᒦᙵᖅᓯᒪᔪᑦ ᐱᖁᔭᕋᓛᑦ 
47. ᑲᒥᓯᓇᖓᑦ ᒥᓂᔅᑕᐃᑦ ᑲᑎᒪᔨᖏᑕ ᓴᓇᒍᓐᓇᖅᑐᑦ ᒪᓕᒋᐊᓕᓐᓂᒃ ᐱᖁᔭᒦᙵᖅᓯᒪᔪᓂᑦ 

(ᐃ) ᐃᓕᓯᓗᑎᒃ ᓇᓪᓕᐊᓐᓂᑐᐃᓐᓇᖅ ᐱᔾᔪᑎᖃᖅᑐᓂᒃ ᐅᕝᕙᓘᓐᓃᑦ 
ᐊᑐᖅᑕᐅᔭᕆᐊᓕᓐᓂᒃ ᐅᕝᕙᓘᓐᓃᑦ ᐊᔪᕐᓇᙱᑎᑕᐅᔪᓂᒃ ᑖᑦᓱᒧᖓ 
ᐱᖁᔭᕐᒧᑦ ᐃᓕᔭᐅᒍᓐᓇᖅᑎᑕᐅᓗᑎᒃ; 

(ᐱ) ᐃᓕᓯᓗᑎᒃ ᐱᕕᖃᖅᑎᑦᓯᒍᑕᐅᔪᓂᒃ ᐱᔾᔪᑎᖃᖅᐸᑕ ᐆᒥᖓ ᐱᖁᔭᕐᒥᒃ, 
ᒪᓕᒋᐊᓕᓐᓂᒃ ᐱᖁᔭᒦᓐᖔᖅᓯᒪᔪᓂᑦ, ᐊᒻᒪᓗ ᐋᖅᑭᑦᑕᐅᓯᒪᔪᓂᑦ 
ᑖᒃᑯᓄᖓ ᑭᓪᓕᓯᓂᐊᖅᑎᓄᑦ;  

(ᑎ) ᐊᐅᓚᑦᓯᒍᑕᐅᓂᐊᖅᑐᓂᒃ ᐃᓚᒋᐊᖅᑕᐅᒍᑎᖏᑕ ᐱᕕᖃᖅᑎᑦᓯᒍᑕᐅᔪᓂᒃ 
ᐱᔾᔪᑎᖃᖅᐸᑕ ᐆᒥᖓ ᐱᖁᔭᕐᒥᒃ, ᒪᓕᒋᐊᓕᓐᓂᒃ ᐱᖁᔭᒦᓐᖔᖅᓯᒪᔪᓂᑦ, 
ᐊᒻᒪ ᐋᖅᑭᑦᑕᐅᓯᒪᔪᓂᑦ ᑖᒃᑯᓄᖓ ᑭᓪᓕᓯᓂᐊᖅᑎᓄᑦ;  

(ᑭ) ᐋᖅᑮᓗᓂ ᖃᓄᐃᒋᐊᕈᑕᐅᒍᓐᓇᖅᑐᓂᒃ ᐱᕕᖃᖅᑎᑕᐅᓂᐅᑉ ᐃᓗᐊᓂ 
ᖄᖏᐅᑎᔪᖃᖅᑎᓪᓗᒍ ᐋᖅᑭᒋᐊᕆᒍᑕᐅᒍᓐᓇᖅᑐᖅ ᐱᓯᒪᓗᑎᒃ ᐅᕙᙵᑦ 
ᐱᖁᔭᕐᒥ ᐊᒻᒪᓗ ᒪᓕᒋᐊᓖᑦ ᐱᖁᔭᒦᙵᖅᓯᒪᔪᓂᒃ; ᐊᒻᒪᓗ 

(ᒋ) ᐅᐱᒋᔭᐅᖁᓪᓗᒋᑦ ᐱᔾᔪᑎᖃᖅᑐᑦ ᐱᔭᕆᐊᖃᓪᓚᕆᑦᑐᓂᒃ ᐅᕝᕙᓘᓐᓃᑦ 
ᐅᖃᐅᔾᔨᒋᐊᕈᑕᐅᒍᓐᓇᖅᑐᓂᒃ ᑲᔪᓯᒍᓐᓇᑦᓯᐊᖁᓪᓗᒋᑦ ᐃᓗᓕᖏᑦ ᐊᒻᒪᓗ 
ᐊᑐᕐᓂᖏᑦ ᐆᒪ ᐱᖁᔭᐅᑉ.  

 
ᐊᑯᓐᓂᕈᑕᖏᑦ 

 
ᐅᖃᖅᑕᐅᓯᒪᓂᖏᑦ  
48. (1) ᐆᒪ ᐃᓗᐊᓃᑦᑐᑦ 
 
“ᐱᖁᔭᐅᓚᐅᖅᑐᑦ” ᑐᑭᓕᒃ ᐊᔾᔨᒌᑎᑦᓯᓂᕐᒧᑦ ᐱᖁᔭᖅ, R.S.N.W.T. 1988, c.F-2; (former Act)  
 
“ᐊᔾᔨᒌᑎᑦᓯᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᖅ” ᑐᑭᓕᒃ ᐊᔾᔨᒌᑎᑦᓯᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᖅ 
ᑎᒃᑯᐊᖅᑕᐅᓯᒪᔪᖅ ᒪᓕᓪᓗᒍ ᐱᖁᔭᐅᓚᐅᖅᑐᖅ. (Fair Practices Officer)  
 
ᑲᔪᓯᑎᑕᐅᑐᐃᓐᓇᕐᓂᖏᑦ ᐱᓕᕆᐊᖑᔪᑦ ᐃᓗᐊᓃᑦᑐᑦ ᐆᒪ ᐱᖁᔭᐅᑉ 

(2) ᓇᓪᓕᐊᑐᐃᓐᓇᖅ ᖃᓄᐃᒋᐊᕐᓂᐅᔪᖅ ᐱᓕᕆᓂᐅᔪᕐᓘᓐᓃᑦ ᐱᒋᐊᖅᓯᒪᓐᓂᖅᐸᑦ 
ᒪᓕᓪᓗᒍ ᐱᖁᔭᐅᓚᐅᖅᑐᑦ ᐱᔾᔪᑎᒋᓪᓗᒋᑦ ᓈᒻᒪᒋᔭᐅᙱᑦᑐᑦ, ᐊᓯᖏᑦ ᑖᒃᑯᐊ ᐅᖃᐅᓯᐅᔪᑦ 
ᐃᓗᐊᓃᑦᑐᑦ ᐃᓚᒃᑲᓐᓂᖓᓂ ᓈᓴᐅᑎᓕᐅᑉ (3), ᑲᔪᓯᑎᑕᐅᓯᒪᓂᐊᖅᐳᑦ ᒪᓕᓪᓗᒍ ᐅᓇ ᐱᖁᔭᖅ 
ᐊᒻᒪᓗ ᐅᓇ ᐱᖁᔭᖅ ᐊᑐᕈᓐᓇᖅᑐᖅ, ᐱᖃᑕᐅᓗᑎᒃ ᐋᖅᑭᒋᐊᕆᒍᑕᐅᔪᑦ ᐃᓗᓕᖏᑦ 
ᖃᓄᐃᓕᖓᓂᖏᑕ ᒪᓕᓪᓗᒋᑦ ᐊᑦᑐᐊᓂᕆᔭᖏᑦ ᑖᒃᑯᓄᖓ ᖃᓄᐃᒋᐊᕐᓂᐅᔪᓄᑦ ᐊᒻᒪᓗ 
ᐱᓕᕆᐊᖑᔪᓄᑦ. 
 
ᑲᔪᓯᑎᑕᐅᑐᐃᓐᓇᕐᓂᖏᑦ ᐱᓕᕆᐊᖑᔪᑦ ᐃᓗᐊᓃᑦᑐᑦ ᐱᖁᔭᐅᓚᐅᖅᑑᑉ  

(3) ᑕᐃᒪᐃᒐᓗᐊᖅᑎᓪᓗᒍ ᐲᖅᑎᑕᐅᓂᖓ ᐱᖁᔭᐅᓚᐅᖅᑑᑉ, ᐊᔾᔨᒌᑎᑦᓯᓂᕐᒧᑦ 
ᐃᖅᑲᓇᐃᔭᖅᑎᒋᔭᐅᔪᖅ ᐱᒋᐊᖅᓯᒪᑉᐸᑦ, ᑖᑦᓱᒪ ᐃᓗᐊᓃᑦᑐᖅ ᐃᓚᖓ ᐊᑐᓕᖅᑎᑕᐅᓚᐅᖅᑎᓐᓇᒍ, 
ᑭᓪᓕᓯᓂᐊᕐᓂᖅ ᐱᔾᔪᑎᒋᓪᓗᒍ ᓈᒻᒪᒃᓴᙱᓐᓂᖅ ᓴᖅᑭᖅᑕᐅᔪᖅ ᒪᓕᓪᓗᒍ ᐱᖁᔭᐅᓚᐅᖅᑐᖅ 
ᓯᕗᓂᐊᓂ ᐆᒪ ᐱᖁᔭᐅᑉ, ᑲᔪᓯᑎᑕᐅᓕᖅᑎᓪᓗᒍ ᐅᓇ ᐱᖁᔭᖅ 

(ᐃ) ᐊᔾᔨᒌᑎᑦᓯᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᖅ ᑲᔪᓯᒍᑎᖃᑐᐃᓐᓇᓂᐊᖅᑐᖅ, 
ᐊᒻᒪᓗ ᐱᖁᔭᐅᓚᐅᖅᑐᖅ ᓯᕗᙵᓂ ᐆᒪ ᐱᖁᔭᐅᑉ ᑲᔪᓯᓂᐊᕐᒥᔪᖅ 
ᐊᑐᖅᑕᐅᓗᓂ ᑖᒃᑯᓄᖓ, ᓈᒻᒪᒋᔭᐅᙱᑦᑐᓄᑦ; ᐊᒻᒪᓗ 

(ᐱ) ᑎᒃᑯᐊᖅᑕᐅᓂᖓ ᑖᑦᓱᒪ ᐊᔾᔨᒌᑎᑦᓯᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᖅ 
ᐊᔾᔨᒌᑎᑦᓯᓂᕐᒧᑦ ᐃᖅᑲᓇᐃᔭᖅᑎᒋᔭᐅᓂᐊᕐᓗᓂ ᑲᔪᓯᓯᒪᓂᐊᖅᑐᖅ 
ᑭᓪᓕᓯᓂᐊᕐᓂᖅ ᐱᔭᕇᖅᑕᐅᓚᐅᙱᓐᓂᖓᓂ. 

ᐱᒻᒪᕆᐊᓗᐃᑦ ᐋᖅᑭᒋᐊᕈᑕᐅᔪᑦ 
 
ᐊᔾᔨᒌᑎᑦᓯᓂᕐᒧᑦ ᐱᖁᔭᖅ 
49. (1) ᑐᑭᓯᒋᐊᕈᑎᐅᔪᑦ ᓇᓪᓕᐊᓐᓂᑐᐃᓐᓇᖅ ᐱᖁᔭᐅᑉ ᐃᓗᐊᓂ ᑖᒃᑯᓇᓂ 
ᐊᔾᔨᒌᑎᑦᓯᓂᕐᒧᑦ ᐱᖁᔭᖓᓂ ᑐᑭᓯᑎᑦᓯᒋᐊᕈᑎᐅᑎᑕᐅᓂᐊᖅᑐᑦ ᑖᒃᑯᓄᖓ ᑭᒃᑯᑐᐃᓐᓇᐃᑦ 
ᒪᑭᒪᔾᔪᑎᖏᑕ (ᐱᔪᓐᓇᐅᑎᖏᑕ) ᐱᖁᔭᖓᓄᑦ. 
 
ᒪᓕᒐᕐᓂᒃ ᑐᑭᓯᒋᐊᕐᕕᖕᓄᑦ ᐱᖁᔭᖓ ᐋᖅᑭᒋᐊᖅᑕᐅᔪᖅ 

(2) ᓈᓴᐅᑎᓕᒃ ᐃᓚᖓ 7 ᒪᓕᒐᕐᓂᒃ ᑐᑭᓯᒋᐊᕐᕕᖕᓄᑦ ᐱᖁᔭᖓᑕ 
ᐋᖅᑭᒋᐊᖅᑕᐅᔪᖅ ᐃᓚᒋᐊᕆᒃᑲᓐᓂᕈᑕᐅᓪᓗᓂ ᑕᕝᕗᖓ ᐃᒪᐃᓕᓯᒪᔪᒧᑦ ᐃᒻᒥᒃᑯᑦ: 
 

(iii) ᐱᑕᖃᖅᑎᑕᐅᖁᓪᓗᒋᑦ ᑭᒃᑯᑐᐃᓐᓇᕐᓄᑦ ᐃᓕᓐᓂᐊᕈᑕᐅᒍᓐᓇᖅᑐᑦ 
ᐊᒻᒪᓗ ᐊᑐᐃᓐᓇᕈᖅᑕᐅᑲᓐᓂᕈᓐᓇᖅᑐᑦ ᐱᔾᔪᑎᒋᓗᒋᑦ 
ᑭᒃᑯᑐᐃᓐᓇᕐᓄᑦ ᒪᑭᒪᔾᔪᑏᑦ (ᐱᔪᓐᓇᐅᑏᑦ). 

 
ᐊᑐᕈᓐᓃᖅᑎᑕᐅᔪᑦ 

 
ᐊᑐᕈᓐᓃᖅᑎᑕᐅᔪᑦ 
50. ᐊᔾᔨᒌᑎᑦᓯᓂᕐᒧᑦ ᐱᖁᔭᖅ ᐊᑐᕈᓐᓃᖅᑎᑕᐅᕗᖅ. 
 

ᐊᑐᓕᖅᑎᑕᐅᓂᖏᑦ 
ᐊᑐᓕᖅᑎᑕᐅᓂᖏᑦ 
51. (1) ᐅᓇ ᐱᖁᔭᖅ, ᐱᙱᑕᑐᐊᕆᓗᒍ ᓈᓴᐅᑎᓖᑦ 16-ᒥᑦ 19-ᒧᑦ ᐊᒻᒪᓗ ᓈᓴᐅᑎᓕᒃ 
ᐃᓚᖓ 47, ᐊᑐᓕᖅᑎᑕᐅᓂᐊᖅᑐᑦ ᓇᓪᓕᐅᑎᕕᖓ ᑎᑭᐅᑎᑉᐸᑦ ᐆᒪ ᐱᖁᔭᐅᑉ 
ᐊᖏᕈᑕᐅᓯᒪᓂᖓᑕ. 
 
ᐊᑐᓕᖅᑎᑕᐅᓂᖏᑦ, ᐃᓚᖏᑦ ᓈᓴᐅᑎᓖᑦ 
 (2) ᓈᓴᐅᑎᓖᑦ 16-ᒥᒃ ᑎᑭᓪᓗᒍ 19 ᐊᒻᒪᓗ ᓈᓴᐅᑎᓕᒃ 47 ᐊᑐᓕᖅᑎᑕᐅᓂᐊᑐᖅ 
ᐊᖏᕈᑕᐅᓚᐅᖅᑎᓪᓗᒍ.  


